
 

Kakai Haeu OT    © Wycliffe Bible Translators, Inc. CC: BY-NC-ND 4.0   2025 June 

Oxoxoxiai Haeu 
Menge oxoxoxiai Haeu 

1 

Teka Igip hakawata halialu teka Israel 
1 Tesol huopanim tel nati Jekop wawan lato lua tuaiwa i hani Igip 
hetekie axoalato, natulato ma unaualato, axalato se, 2 Ruben, 
Simeon, Livai, Juda, 3 Isakar, Sebulun, Benjamin, 4 Dan, Naptali, 
Gad ma Aser. 5 Josep tel natun wawan i hoi liai ape Igip. Lokon 
ien mongohe tesol lato nakuama ti Jekop lato 70. 

6 Hina taun tamusua, Josep ma tesol ukalan mat hetekie teka 
lokolato. 7 Tuahe teka kahi natulato, teka Israel, lato hatano 
hakila akaik ape kilaialato lato kui. Lato haxuha hawane Igip. 

8 Kilan ahang tamusua, tel Fero haun i sohot masiwi tapein ti 
nahikei Igip. I tap titioan sale Josep. 9 Aile ape i hone teka seilon 
hahitakan ukek, “Teka Israel pate ape kilan ma kuin. Pala lato 
hamatau kaha. 10 Kako upia aweisal ti konginialato lehe lato kum 
kila ahe. Uke na hile sohot, lato soh huali teka laha hil pahoi kako 
ape lato ahuta salili tamusuke xuxukako.” 

11 Aile ape teka Igip hana hina seilon petenialato ma hakawata 
halialua lato ti ailei puasain tenen pate ailan. Lato hani teka 
Israel aile huohu taon, Pitom ma Rameses, tetesol ti Fero uke 

auniai an ma soxian. 12 Tuahe kalak teka Igip to aile halialu 
ahehekewa teka Israel, saka mongohualato to kila ahe tatalewa 
ape lato to sawat hani tesol tesol ti hepekeunai Igip. Teka Igip 
pala lato to akiaki teka Israel. 13 Aile ape teka Igip aile hakawata 
hawane totone teka Israel. 14 Pate lato lamani hawane kawate 
puasain ti laha lungei lato ataiai ing ma puasakei kin. Tap wanen 
pala laha tahane lato. 

15 Lokon ien Fero ilowi Sipra ma Puah hani kapin, huhua hehin 
hualiai teka hehin Hibru taun ti hatakahai akaik. 16 I ukek, “Taun 
ti amulu huali hatakahai nati teka hehin Hibru, na masin akaik 
wawan, amulu teleiwa, tuahe na hehin tiliwen.” 17 Tuahe hua 
hehin ien mamata Haeu. Lalu kum usi kakai tel masiwi tapein ti 
Igip ape kum telei teka akaik wawan. 

18 Kakanua Fero ilowi lalu ape kamea, “Alahan amulu aile saun 
tetenen? Kalahai amulu kum telei teka akaik wawan?” 19 Lalu 
pahoi ukek, “Teka hehin Hibru kumahe masin teka hehin Igip, 
hahatakahai akaik ti laha pate kiliwan. Natulaha takah imat ti tel 
ti amili tahiawa.” 

20-21 Usiwa lolalu ti Haeu, i aile hasolia hani hua hehin ien. I axi 
hetekie puki natulalu. Ape se teka Israel kila ahe tatale ma kui. 

22 Aile ape Fero hone hatesol seilon ti Igip ukek, “Lawe akaik 
wawan Hibru ti i tatakahawa, waxiwa ape xoini haniwa he tehu 

kan Nael. Tuahe kum tetelei teka akaik hehin.” 

2 

Takahe Moses 
1 Lokon ien Amram, tel wawan ti tehu nenex i ahuma ti Livai tel 
nati Jekop, uke axoan Jokeped, tel hehin puki ti tehu nenex ien. 
2 Imuh Jokeped pet ape i hatakaha tel akaik wawan. Ti i paxaiwa 
soliai tel akaik, i muneni i leili pangapang toluhu. 3 Tuahe tel 
tinan kum pon na i muneni aheke tel akaik. I waxi tehu po laha 
hatu ani tenen pahoah ape i pakati siponi ani kolota lehe kan 
kum soh. I hanopi tel akaik hani leilon ape i hapeti hamanumanu 
wasole tomutom ti pape kan Nael. 4 Ape tel tuai tel akaik tu tesol 
pala xauxaun papaxai waliko ti na i sohot hani i. 

5 Imuh tel hehin nati Fero nahih hani he tehu kan lehe i kikan. A 
tesol hehin unauan kapin tau nanahih pape tehu kan. Tai kue i 
ningahi tehu po wasole teka tomutom ape i hone tel hehin 
unauan waxi. 6 Tel nati Fero heiwa tehu po, i ningahi tel akaik 
wawan leilon i tang lilialu. Tel hehin pate i tahane ka i tua tang 
lilioa. I ukek, “Ie se tel nati teka Hibru.” 

7 Taen ien tel tuai tel akaik nahih haniwa kapi lato ape i kamea, 
“Kaie nga upia tel hehin Hibru hasu auni hanimu o tel akaik?” 

8 Tel nati Fero ukek, “Ewi na masin ien.” Ape se i nahih. I hone 

aliake tel puki tinan. 
9 Ti tel tinan tahiawa, tel nati Fero hehin hone i ukek, “Waxi 

hasu auni hanima nga tel akaik pake nga kahui o.” Aile ape se i 
waxi auni tel akaik. 

10 Imuh ti tel akaik lapan tapaiwa, tel tinan otoheni i hani kapi 
tel nati Fero. Ape i auni tel akaik wawan ien hanowi natun 
wanen. I namiloi ukek, “Nga waxi ahutima i he kan, aile ape nga 
axai axan Moses.” (Tenen kakain ‘moses’ tangian masin tenen 
kakain ti Hibru i ukek ‘lauti ahuti’). 

Moses ox ti Igip ape i lua to hani Midian 
11 Telao, ti Moses masiwiwa, i nahih paxai teka akikin Hibru ape 

i ningahi kawate puasain ti laha lungei lato ailean. Ape se i 
ningahi tel Igip xaxai tel ti teka Hibru, akikin. 12 Moses pax 
ahuahu. Ti tap seilon paxapax, kakanua i telei tel Igip ape i tihini 
muneni tupuan pekeun. 

13 Liai telao i nahih alia uleawa.Ti i ningahi hua Hibru hilehil, i 
kuaini hawane. Kakanua i hone tel hasohotui hile, “Kalahai o to 
xaxai tel puki akikim?” 

14 Tel seilon ien ukek, ‘Aita kilami o masiwi ti amite? Nakon o 
paxai kolongeniai woumite? Nakon lehe o telei nga hanowi ti o 
telei tel Igip?” 
Moses ape i mamata, i namiloi ukek, “Waliko ti nga aile laha 

tioiwen.” 15 Ti Fero hongoa waliko ti Moses aile, i tohongi lali 
teleian tuahe Moses ox muna tetan. I lua hani hepekeun ti 
Midian. 
Telao i toto pape tehu kan wal. 16 I ningahi tepanim hua hehin 

nanahima. Lato se nati Jetro, tel masiwi ti hukuminiai Haeu ma 
seilon ti Midian. Tesol hehin ien nahima utuhi tihiai kan hani he 
peti kan ti unumi sipsip ma meme tupi tel tamalato. 17 Tuahe teka 
ngahatiai sipsip liai usi xaxaweni lato. Kakanua Moses awai tesol 
hehin ape utuhi tihi axi unumi tupulato. 

18 Ti lato alia haniwa kapi Jetro tel tamalato, i kamea, “Nakon 
lahan telao ie amuto alia koseama?” 

19 Lato pahoi ukek, “Tesol ngahatiai sipsip usi xaxaweni amite 
he tehu kan wal tuahe tel seilon ti Igip awai amite ape i utuhi axi 
unumi manihuh ti amite.” 

20 I kamei lato, “A i ia? Alahan amuto kum hakahitama i? Nahih 
ilowima i ang kapi kako.” 

21 Moses waheni ape i noseni ka i to kapi lato. Imuh Jetro hani 
axoan Sipora tel natun hehin. 22 Sipora hatakaha axi natun tel 
akaik wawan. Moses namiloi ukek, “Nga kumahe xuxuk ie, ti xux 
liai.” Aile ape i axai axan Gersom. (Tenen kakain ‘gersom’ 
tangian masin tenen kakain ti Hibru i ukek ‘ti xux liai’.) 

23 Hina ahang tamusua Fero tel masiwi tapein ti Igip mat. Tuahe 

teka Israel ngangaxake tutuen lalape kawatan ti teka Igip tua 
hapuasa lungei lato. Aile ape lato tang upiup huhual. Tangialato 
i sawi hani kapi Haeu. 24 I hong waxi ape i namiloi aliake kakain ti 
i xinotiwen kapi Abraham, Aisak ma Jekop. 25 I paxai tahane 
lialui totonalato ape i namiloi hualialato. 

3 

Haeu sohot hani Moses 
1 Telao ti Moses ngangahati sipsip ma meme tupi tel ihan Jetro, 
masiwi ti hukuminiai Haeu ma seilon ti Midian, i nahike tesol 
manihuh kotiwa tesol lohong ape i tahia hani Sainai, tehu 
maunten ti Haeu. 2 Ti ien tel engel ti Haeu Iahue sohot hani i leili 
ah i xekexek leili teik sisihan. Moses tataxini hawane ka teik 
sisihan i xekexek a tap i luluawa. 3 I namiloi ukek, “Waliko liai 
tenen wanen! Nakon lahan teik sisihan tap i luluawa? Nga nahih 
xohi lehe nga paxai.” 

4 Ti Iahue paxaiwa ka Moses nahih xoxohima, i tiloa leili teik 
sisihan, “Moses! Moses!” 
Ape Moses ukek, “Alahan? Nga ie.” 
5 Iahue ukek, “Kum nahih xohi aheahema! Naxi xaxaweniwa 

axahe aem nake o tutu matak Haeu tel Masiwi tetam. 6 Nga se 
Haeu ti teka o nakuama ti laha, Haeu ti Abraham, Aisak ma 

Jekop lolotui.” Taen ien Moses atuhi kawan nake i mamata na i 
paxai Haeu. 

7 Ape Iahue ukek, “Nga paxaiwen laha aile hakawata hahawane 
teka seilon tetak ti lato Igip. Nga hongoen tangitangi ti 
oxoxialato ti teka laha hapuasa hahalialu lato. Nga tioi hatapoen 
lalape moloan ti lato ukeke. 8 Aile ape nga mosuma oxoxialato ti 
hahitake teka Igip ma ti ahutialato hani texux xux nga hani lato. 
Ti ien hepekeun lalap, pekeun solian ma an i xex soli ape lawe 
waliko pate tonawi. Tetesol teka Keinan, Hit, Amor, Perisi, Hiv 
ma teka Jebus totonai. 9 Liai nga hongoen ngaxai teka Israel ape 
nga ningahiwen teka Igip aile hahalialu lato. 10 Aope nga talo o 
hani kapi Fero lehe o neini ahuti teka Israel seilon tetak ti 
xuxun.” 

11 Tuahe Moses hone Haeu ukek, “Nga pate seilon naun, i kum 
pon nga nahih paxai tel masiwi tapein ti Igip ape neini ahuti teka 
Israel ti xuxun!” 

12 Haeu ukek, “Pake nga kapim. Ape na o neini ahutiwa lato ti 
Igip, amuto lotui nga he tehu maunten ie. Ien se kola haxewaian 
ka nga taloa o.” 

13 Tuahe Moses pahoi ukek, “Na masin nga lua hahongo teka 
Israel ka Haeu ti teka matahaun ti lato taloma nga, lato kamea 
axam. Kaie nga kak ukek ia?” 

14 Haeu ukek, “NGA SE LIAI IEN. Kakanewa lato kewak, ‘Tetel i 
ukek i LIAI IEN, taloma nga hani kapimuto.’ 15 Honewa teka 
Israel ka Iahue, Haeu ti teka matahaun ti lato, Haeu ti Abraham, 
Aisak ma Jekop tataloa o hani kapi lato. Tenen ax Iahue se axak 
lian tehue. Hatesol seilon tetak laha nakuama imuh, nameni 
kongini axak. 

16 “Nahih apuhiniwa teka masiwi ti Israel ape honewa lato ka 
nga Iahue, Haeu ti teka matahaun ti lato, Haeu ti Abraham, 
Aisak ma Jekop, sohot hani kapim. Kaxi haniwa lato ka nga 
ningahi hatapoen waliko ti teka Igip aile hahani lato. 17 Nga 
tuohawen ka nga ahuti lato ti Igip hahitake kawatan ti ien ape 
nga otoheni lato hani tesol pekeun solian ti lawe waliko pate 
tonawi. Tetesol teka Kenan, Hit, Amor, Perisi, Hiv ma teka Jebus 
totonai. 

18 “Teka masiwi ti Israel hong kakaiam. Amuto sohot paxaiwa 
tel masiwi tapein ti Igip ape hone i kewak, ‘Iahue, tel Haeu ti 
teka Hibru, sohot haniwen kapimite. Amite kamei o, nati sowini 
hanima amite lua ngain toluhu hani he lohong lehe amite lui 
manihuh hani Iahue, tel Haeu ti amite.’ 19 Tuahe nga tioi ka Fero 
kum sowini hani amuto, halik na kuiai poh lungean. 20 Aile ape 
nga hapuasa kui pohek ti ailei kolakol lalap tenen tenen ti i 
hamatau teka Igip. Ape se taen ien Fero hongeni amuto. 

21 “A nga aile teka Igip kola lolaha ape na amuto lua salili Igip, 
kumahe amuto tua lua. 22 Lawe hehin ti Israel paxaiwa teka 
hehin Igip xohixohin kapin ma teteka laha toto leili ingan ape 
kameawa maia hetekie waliko tuah ani gol ma silva. Ape hanawa 
tesol waliko ien haniwa teka natumuto wawan ma hehin. Ti 
aweisal tewau ien amuto waxi sosoke kilan soxi ti Igip.” 

4 

Haeu hani Moses kui poh 
1 Tuahe Moses pahoi Iahue ukek, “Nga kum ukek teka Israel 
hong soh kakaiak. Kaie nga aile la na masin laha ukek putain, o 
tai sohot hani kapik?” 

2 Ape se Iahue kamei i, “O akekeni waliko la?” 
Moses pahoi ukek, “Teik pata kuaiak.” 
3 Iahue ukek, “Towi haniwa itan he pekeun.” Ti i towiwa, i kolita 

hani tok weiko. Moses paxaiwa ape i sue nohoha. 
4 Muhin Iahue hone Moses, “Tuole akeniwa kolohen.” Ti Moses 

akeniwa, i kolita alia hani pata. 
5 Iahue ukek, “Aile kewak ien hasohoi teka Israel ka nga Iahue, 

Haeu ti teka matahaun ti lato, Haeu ti Abraham, Aisak ma Jekop, 
sohot haniwen kapim.” 

6 Iahue hone ulea Moses ukek, “Nihiniwa minam haniwa leili 

tehu atuhiai puxuaum.” Moses hong usi ape ti i ahutiwa minan, 
hin naxon tenen pulapulan pate papaxaxun. 7 Muhin Iahue ukek, 
“Nihini aliakewa minam haniwa leili tehu atuhiai puxuaum.” Ape 
Moses aile usi. Ti i ahuti aliakewa, i soli aliawen masin soxi tinun 
liai. 

8 Iahue ukek, “Na masin lato kum soh o ma na waliko ti kui poh 
tehu imat kum hasoho lato, uke tetehu ie hasohoa lato. 9 Tuahe 
na lato paxaiwa huonen waliko ti kui poh ien ape lato kum soh 
tutuen tetam ma kum hong kakaiam, utuhiwa hina kan ti tehu 
kan Nael ape tihi haniwa he pekeun. Kan ien i kolita hani kaka.” 

10 Tuahe Moses eliliel tutuen ukek, “Tel Masiwi, kum tatalo nga. 
Nga kumahe solian ti kakain, lilian ti imat hanima aope, kalak o 
kakak kapik. Awak pate kawatan, nga kak ititini ma ananaini.” 

11 Iahue hone i ukek, “Nakon aita tanomi awe seilon? Aita tel 
aile i taxingan sutu ma na kum kak uke? Aita tel aile pon i 
paxapax ma na pulaxa? Se nga Iahue. 12 Ien, nahiwa! Nga huali o 
lehe o kak uke ape nga hanamiloa o kakain ti na o towi.” 

13 Tuahe Moses pahoi ukek, “Tel Masiwi, nga kamei eliel o, nati 
talo talewa tel liai. Nga kum pon wanen.” 

14 Taen ien Iahue lon manomano ti Moses ape i ukek, “Na masin 
ien, kaie lahan Aron tel Livai, tel ukalam pamu? Nga tioi ka i kak 
alua uke. Aope i nahih tetengenima o. Pate i amuam paxaiam. 

15 O kaakawa kapin ape honewa i waliko ti na i kak. Nga huali ati 
amulu kakain ma nga haxewa waliko ti na amulu aile. 16 Aron 
saiti o ti kakain. I tel tukei awam hani teka seilon. I kaxi kakaiam 
hanowi ti tel kuluiai kakai Haeu. 17 Moses, na o nahih, kau 
hetekiewa teik pata kuaiam ape hapuasawa ti ailei kolakol ti kui 
poh.” 

Moses alia hani Igip 
18 Muhin Moses nahih alia hani kapi Jetro, tel wawan ihan ape 
hone i ukek, “O nati sowini hanima nga lua paxai aliake teka 
akikik lato Igip. Nga kum tioi ka lato saka moihin tutuen.” 
Jetro sowini ape kak tapeini i. 
19 Kemuk ti Moses tutuen Midian, Iahue hone i ukek, “Lua alia 

haniwa Igip. Teteka lehe laha telei o, laha matewen.” 20 Ape se 
Moses waxi tel axoan ma tesol natun wawan, i hatona lato hani 
he tok donki ape lato lua hani Igip. I kau hehetekie teik kuaian 
pata Haeu hohone i kaua. 

21 Iahue kakane ulea Moses ukek, “Taen amuto tahia haniwa 
Igip ape o tu mate Fero, kolongeniwa ka o aile hatapo kolakol ti 
kui poh ti nga haniwen o ailean. Tuahe nga aile haila patun ape i 
kum oxoxi teka Israel ti lua saliliai Igip. 22 Ape honewa i kewak, 
‘Teka Israel se masin tel nati Iahue wawan pamu. 23 I hohone o 
oxoxiai tel natun wawan saliliai Igip lehe i aile lawe saun ti 

lotuiai Iahue. Na masin o watakai, i telei natum wawan pamu.’ ” 
24 Ti lato luaini hahaniwa Igip, Iahue sohot hani kapi Moses he 

tesol tone hanauain. I kola lengean hani Moses ape lehe i telei. 
25-26 Tuahe Sipora tel axoan waxi tehu pot angian, i koti xaxaweni 
uli walikoi tel natulalu wawan ape i hana hani ae tel natulalu. I 
hone i ukek, “Nake ti xiwewei kakaum aope ie o se natuk wawan 
ti uli walikoum kotian.” Saun tenen Sipora aile, hoi lawe teka Ju 
aile hani natulaha wawan usiwa nauna ti Haeu. Aile ape Iahue 
tai telei Moses. 

27 Lokon ien Iahue hone Aron ukek, “Lua tengeniwa Moses he 
lohong.” Ape se i lua apatuini Moses kapi tehu maunten ti Haeu. 
I nahih hani kapin ape i asoi taliopan. 28 Muhin Moses kakane 
Aron hatesol kakain ti Iahue hohone i kakanean. I kaxi hetekie 
hatesol kolakol ti kui poh Iahue ukek i Moses ailewa. 

29 Ti Moses ma Aron tahiawa Igip, lalu apuhini hatapo teka 
masiwi ti Israel. 30 Aron kakane lato lawe waliko ti Iahue hohone 
Moses ape se Moses aile kola tesol waliko ti kui poh he puli teka 
Israel. 31 Taen ien lato soh ka salan Iahue tataloma Moses ma 
Aron. Ti lato hongoa ka Iahue paxaiwen lalape kawatan ti teka 
Israel to kakau leili Igip ma i namiloi hawane lato, lato lakua ape 
lotu sameni Iahue. 

5 

Moses ma Aron tu mate Fero 
1 Muhin Moses ma Aron sohot paxai Fero, tel masiwi tapein ti 
Igip ape lalu ukek, “Iahue, tel Haeu ti amite teka Israel ukek, 
‘Sowini haniwa teka seilon tetak lua salili Igip lehe lato aile tehu 
apuhain lalap ti lotu he lohong ti haxawai axak.’ ” 

2 Fero kamea, “Aita tel masiwi ulea? Kalahai lehe nga hong 
kakaian ape oxoxi teka Israel? Nga kum tioi tel Iahue amulu 
kakak. Nga kum sowini hani teka Israel.” 

3 Moses ma Aron pahoi i ukek, “Tel Haeu ti amite teka Hibru 
sohot haniwen kapimili. Nati sowini hanima amite lua ngain 
toluhu hani he lohong ti luiai manihuh hani Iahue, Haeu ti amite 
lolotui. Na amite kum aile ukek ien, i telei amite ti nax ma na 
hile.” 

4 Fero hone Moses ma Aron ukek, “Kalahai lehe amulu aile teka 
seilon kum tani waxi puasalato? Honewa lato puas tatalewa! 
5 Amuto pate ape kilan wanen ie. Lehe amulu aile lato aka lioi 
puasalato?” 

Fero hakawata aheke teka Israel 
6 Ngain tetehu ien Fero ilowi teka Igip laha hapuasa hahalialu 

teka Israel ma teka Israel masiwi ti nahikei puasain. I ukek, 
7 “Teka Israel lato ailele brik, ape amuto kum axiaxi lato pahoah 
ti akeni konginian. Hani aliakewa lato nahih upiaian. 8 Tuahe 

haniwa lato aile mongohuan ti lato ailemu, kum hahatae. 
Tinulato nuxan puasain aile ape to lulungei nga ti sowini haniwa 
lato lua luiai manihuh hani tel Haeu ti lato. 9 Hapuasa eliel hakila 
ahekewa lato lehe tap taun ti na lato hong tenen kakain puputa 
ti Moses ma Aron.” 

10 Taen ien teka hapuasa halialui teka Israel ma teka masiwi ti 
Israel nahikei puasain hone teka Israel, “Fero ukek ka ape i kum 
huali amuto pahoah ti akeni konginiai brik. 11 Puki amuto nahih 
upiawa, tesol tesol ti na amuto tunah. Tuahe ailewa mongohe 
brik tin mamasin.” 12 Aile ape lato lua kakalini hepekeunai Igip 
upiai pahoah ti akeni konginiai brik. 

13 Tuahe teka hapuasa halialui teka Israel lungelung eliliel 
tutuen. Laha ukek, “Ti ngain tehu tehu, amuto ailewa mongohe 
brik tin mamasin lokon ti amite hahani amuto pahoah.” 14 Ape 
laha xai teka masiwi ti Israel Fero kilami lato nahikei puasain. 
Laha ukek, “Teka akikimuto tai aile hapono brik masin ti imat! 
Ala amuto lungei elieliwen lato.” 

15 Kakanua teka masiwi ti nahikei puasain ien nahih paxai Fero 
ape lato ukek, “Oie tel masiwi, amite se unauam. Alahan o aile 
hani amite ukek? 16 Laha kum axi amite pahoah tuahe lungei 
tatale amite ailei brik. Ape laha xai amite kalak kumahe amite 
talesiai waliko. Puki teka unauam aile hahaila puasain.” 

17 Fero pahoi ukek, “Kumahe! Se nake amuto nunuxa. Amuto 
kum is ailei puasain aile ape amuto to kakamei nga sowini 
haniwa amuto lua lui manihuh hani Iahue, tel Haeu ti amuto. 
18 Alia xaxau haniwa puasamuto. Laha kum axi amuto pahoah. 
Tuahe liai amuto aile mongohe brik tin mamasin.” 

19 Ti teka masiwi nahikei puasain hongoa ka kum hahatae 
mongohe brik ti ngain tehu tehu, lato sixi tioiwen ka lato lialuen. 
20 Ti lato aliliawa, lato apatuini Moses ma Aron atetengi lato. 
21 Lato kak hahia hani lalu, “Malehe lialui saun ti amulu ailewen! 
Pon hawane Iahue axi amulu kawatan. Amulu teheni halialu 
hawane axamite hani Fero ma teka masiwi hahitakan. Amulu tua 
hei axi lato aweisal ti teleiamite.” 

22 Muhin Moses ahuti namilon hani Iahue ukek, “Tel Masiwi, 
alahan o hani teka seilon tetam kau kawatan tetenen? Kalahai o 
talo kemak nga ie? 23 Hutuima tataen nga nahih kaxi hani Fero 
kakaiam, i aile halialu aheke lato. A tap wanen tenen na o 
ailewen ti hualialato.” 

6 

Tuohain ti oxoxiai teka Israel 
1 Ape se Iahue hone Moses, “Taun ti luluainiwa ape o paxai 
waliko tenen na nga aile hani Fero. Taen i ilameniwa kui pohek, i 

sowini hani teka Israel lua salili Igip. Salan tetan, taen ien i usi 
xaxaweni amuto ti Igip!” 

2 Ape Haeu kakane Moses ukek, “Nga se Iahue. 3 Ti nga sohot 
hani Abraham, Aisak ma Jekop, nga tai haxewa hani lato ka axak 
se Iahue, tel tap tahi tapoan. Nga axai nga El Sadai, Haeu tel 
pohen tapein. 4 Tin nga xinotiwen kakain kapi lato. Nga kak 
tuohawen ka nga hani lato hepekeun ti Keinan, ti imat lato tua 
totonai. 5 Moses, namilom kum putaput. Nga hongoen ngaxai 
teka Israel ti teka Igip hapuasa hahalialu ape nga nameni kakain 
ti nga xinotiwen. 

6 “Aile ape honewa teka Israel kakaiak kewak, ‘Nga Iahue, nga 
waxi oxoxi amuto ti hahitake kawatan ti teka Igip. Ti kui pohek 
nga kahui halialu hawane lato ape awai amuto. 7 Nga aile amuto 
hanowi hawane seilon tetak a nga Haeu tel ti amuto lolotui. Taen 
ien amuto tioi hawane ka se nga Iahue, tel Haeu ti amuto, oxoxi 
amuto ti hahitake kawatan ti teka Igip. 8 Nga hatapaua amuto 
hani tesol hepekeun nga kak tuohawen nga hani Abraham, Aisak 
ma Jekop. Ape se i to tamus ti amuto. Ie kakaiak nga Iahue.’ ” 

9 Moses kaxi kakain ien hani teka Israel tuahe lato kum hong i 
nake ti kawate tialato ma ti lialui hapuasaialato. 

10 Muhin Iahue hone Moses, 11 “Nahih honewa tel masiwi tapein 
ti Igip ka i sowini haniwa teka Israel lua salili hepekeunaun.” 

12 Namili Moses i kawat ape i ukek, “Kalak puki teka Israel lato 
kum hong nga, ape lehe Fero hong nga ukek ia? Lehok kawatan 
towiai kakain.” 

13 Taen ien Iahue kakak kapi Moses ma Aron ape i kakane eliel 
lalu, “Nahih honewa teka Israel ma tel masiwi tapein ti Igip ka 
nga hohone amulu neini ahutiai teka Israel ti Igip.” 

Sale nenex ti Moses ma Aron 
14 Ie se teka tame hina nenex ti Jekop: 
 
Ruben tel nati Jekop wawan pamu, hinalo natun wawan, Hanok, 

Palu, Hesron ma Karmi. Lato hanakuale tehu nenex ti Ruben. 
15 Simeon tel natun komuh, tepanim tel natun wawan, Jemuel, 

Jamin, Ohad, Jakin, Sohar ma Saul. Saul i nati tel hehin ti 
Keinan. Lato hanakuale tehu nenex ti Simeon. 

16 Livai tel nati Jekop wawan usiai Simeon, tolu natun wawan, 
Gerson, Kohat ma Merari. Axalato laha tai kokongini usiusi 
nenex ti lato. Livai to usi ahang 137. 

17 Gerson hua natun wawan Lipni ma Simei. Lalu tel tel 
tame nenex tehu. 

18 Kohat hinalo natun wawan, Amram, Isar, Hebron ma 
Usiel. Kohat to usi ahang 133. 

19 Merari hua natun wawan, Mali ma Musi. 

Tesol nenex ien ti Livai usiwa ti laha tai kokongini. 
 

20 Amram tel nati Kohat uke axoan Jokeped, tuai tel taman ape 
Jokeped hanatuale Aron ma Moses. Amram to usi ahang 
137. 

21 Isar tel nati Kohat tolu natun wawan, Kora, Nefek ma Sikri. 
22 Usiel tel nati Kohat tolu natun wawan, Misael, Elsafan ma 

Sitri. 
23 Aron uke axoan Eliseba nati Aminadap tuai Nason. Eliseba 

hanatuale Nadap, Abihu, Eleasar ma Itamar. 
24 Kora tel nati Isar tolu natun wawan, Asir, Elkana ma Abiasap. 

Teka laha nakuama ti lato hasohotule tehu nenex ti Kora. 
25 Eleasar tel nati Aron wawan uke axoan tel ti teka nati Putiel 

hehin ape i hanatuale Finehas tel akaik wawan. 
Tesol seilon ien ahuma tehu nenex ti Livai, lato se matahaun ti 
teka laha nakuama tetan. 
 

26 Aron ma Moses, huhua seilon ahuma tehu nenex ti Livai, se 
lalu Iahue hohone neini ahutiai nenex tehu tehu ti Israel leili 
Igip. 27 Se seilon huhua ien hone Fero tel masiwi tapein ti Igip 
oxoxiai teka Israel. 

28 Lokon ti Iahue kakak kapi Moses ti Igip, i ukek, 29 “Nga se 
Iahue. Honewa Fero tel masiwi tapein ti Igip lawe waliko ti nga 
kaakane o.” 30 Tuahe Moses pahoi ukek, “Awak pate kawatan. 
Nga kum pon. Kalahai lehe Fero hong kakaiak?” 

7 

Haeu talo Moses ma Aron hani Fero 
1 Ape se Iahue kakane Moses, “Hong aluawa, nga uke Aron tukei 
awam hani Fero. I kaxi kakaiam hahitake axak hanowi teka 
kuluiai kakaiak ailele. 2 Lawe waliko ti nga hohone o, kakanewa 
Aron. Ape i honewa Fero sowini haniai teka Israel saliliai 
hepekeunaun. 3 Tuahe nga aile hailaia pati Fero lehe nga kola 
hakila kolakol lalap leili Igip. 4 Kalak masin ien, tap wanen Fero 
po tamani kakaiam. Aile ape ti kui pohek nga axi hawane teka 
Igip kawatan. Ape nga neini ahuti tamusuke teka seilon tetak ti 
Igip. Nenex tehu tehu ti Israel nga oxoxi ti hahitake Fero. 5 Ti 
ape nga kola kui pohek ukek ien, teka Igip tioi hawane ka nga 
Iahue aita.” 

6 Ape se Moses ma Aron aile hatesol waliko masin ti Iahue 
hohone lalu. 7 Lokon ti lalu kakak kapi Fero, Moses ahangun 80 a 
Aron 83. 

8 Ape Iahue kakane Moses ma Aron ukek, 9 “Na Fero pahan 

amulu ailewa kolakol lehe i kola ka tel Haeu ti amuto taloa 
amulu, o Moses honewa Aron towiai teik kuaian pata hani itan 
mate Fero. Na i aile kewak ien, i kolita hani weiko.” 

10 Moses ma Aron hong usi kakai Iahue. Lalu nahih hani kapi 
Fero ape aile waliko masin ti Iahue hohone lalu. Aron towi teik 
kuaian hani itan mate Fero ma teka masiwi hahitakan ape i kolita 
hani weiko. 11 Ti Fero ningahiwa ien, i ilowi teka seilon aneso ma 
teka hina apelaha. Ape ti pohelaha tin laha aile hanowi ti Aron. 
12 Tel tel ti laha towi kuaialaha hani itan ape tin i kolita hani 
weiko. Tuahe tok weiko ti Aron ani haleke weiko ti laha. 13 Fero 
niningahi tuahe patun ailan, i kum hong kakai Moses ma Aron 
hanowi ti Iahue kak kikilami. 

Haeu halialu kan ti Igip 
14Muhin Iahue hone Moses ukek, “Fero eliliel tutuen 

namilon, i kum ahuti teka Israel ti Igip.  15 Aile ape amulu Aron 
nahih haniwa he tehu kan Nael pate letu ape atengiwa Fero pape 
tehu kan na i nahih kewak ien. Kau hetekiewa teik kuai Aron 
kemuk i kolita hani weiko. 16 Ape amulu kakanewa Fero kewak, 
‘Iahue, Haeu ti amite teka Hibru taloma amili kakaneam, “O 
ahutiwa teka seilon tetan ti Igip lehe ti he lohong laha aile saun 
tenen ti lotuian.” Tuahe hanima taen ie o tai hong tatamani. 
17Aile ape Iahue kakane ulea o ukek, “Taen ie ape o paxai ka nga 

se Iahue.” Na nga xai tehu kan Nael teik pata ie, kan hatehu i 
towiahu hani kaka. 18 Teka xixi laha mat ape kan poun koha. 
Lialuan teka Igip kum pon laha un.’”  

19 Ape Iahue kakane Moses ukek, “Honewa Aron akeni lautiwa 
teik kuaian ape kola haniwa lawe kan, tesol kan lalap, ngaxe kan 
kokol ma kanipet tesol tesol. Ape leili Igip hatehu kan i towiahu 
hani kaka, tataen kan ti laha hahapeti.” 

20 Moses ma Aron aile usi waliko ti Iahue hohone lalu. Ti puli 
Fero ma teka masiwi hahitakan, Aron uke teik kuaian ape i xai 
tehu kan Nael. Hatesol kan towiahu hahutuia hani kaka! 
21 Hatesol xixi mat ma poi kan lialu hawane. I kum pon teka Igip 
un kan ien. Leili Igip hatehu lawe kan towiahu haniwen kaka. 
22 Tuahe teka seilon ti Igip hina apelaha, tin laha towiahu kan 
hani kaka ti pohelaha. Aile ape Fero eliel tatale, i kum hong 
tamani Moses ma Aron, hanowi hawane ti Iahue kak kikilami. 23 I 
tua tohea nahih alia hani leili ingan. Tap i namiloi waxi waliko 
ien. 24 Ape teka Igip tahiwi wal upiai kan ti unum pape tehu kan 
Nael nake i kum pon laha un kan ti tehu kan ien. 

25 Muhin ti Iahue xaiwa tehu kan Nael, hatesol kan ti Igip lialu 
leili ngain tepanim huohu. 

8 

Kawatan ti kek kila Igip 

1 Muhin Iahue kakane Moses ukek, “Nahih haniwa kapi Fero ape 
hone i kewak, ‘Iahue kakane ulea o ukek: Ahutiwa teka seilon 
tetak ti Igip lehe lato aile saun ti lotuiak. 2 Na o watakai, nga axi 
amuto kawatan. Nga hanahihi haxuha kek hani hatehu hepekeun 
ti hahitakam. 3 Tehu kan Nael kek haxuha hawane. Ti husele 
kilaialaha laha ahuta he kan ape tit hani ingam. Laha soh tamus 
hani tesol tone matihuam ma he enepam sau hetekie leili ingi 
teka masiwi hahitakam ma hatesol teka Igip. Laha soh hani 
tataen tone apeseniai an ma ti hunaian. 4 Ape laha tit hanehan 
patul tetam, teka masiwi hahitakam ma hatesol seilon tetam ti 
Igip.” 

5 Iahue kakane ulea Moses, “Honewa Aron akeni lautiwa teik 
kuaian ape kola haniwa lawe kan, tesol kan lalap, ngaxe kan 
kokol ma kanipet tesol tesol. Na i aile kewak ien, kek ahuta he 
kan ape i haxuha hawane Igip.” 6 Ape se Aron uke teik kuaian 
ape kola hani lawe kan. Taen ien kek sohot ahuta kila hawane 
ape haxuha Igip hatehu. 7 Tuahe teka seilon hina apelaha, tin 
laha aile ukek ien ti pohelaha. Ape kek tin i kila hepekeunai Igip. 

8 Lokon ien Fero ilowi Moses ma Aron ape hone lalu ukek, 
“Amulu kamei elieliwa Iahue ti xaxaweniai teka kek. Ape nga 
hongeni ahutiai teka akikimulu lehe lato aile saun ti lui hanian 
manihuh.” 

9 Moses pahoi ukek, “Ewi, nga aile kamekame tetam. A puki o 
kilamiwa taun ti lotu hualiam ma teka masiwi hahitakam hetekie 
seilon tetam ti Igip lehe teka kek xaxau ti leili ingamuto. Ape 
laha tapo leili Igip, mewenae teka he tehu kan Nael hamalum.” 

10 Fero ukek, “Lotu hualima nga letu.” 
Moses pahoi i, “Nga aile usi kakaiam. Taen ien ape o tioi ka tap 

tel ulea masin Iahue, Haeu ti amite lolotui. 11 I aile teka kek 
xaxau tetam, ti teka masiwi hahitakam ma seilon tetam ti Igip. 
Ape laha tapo leili ingamuto, mewenae teka he tehu kan Nael 
hamalum.” 

12 Muhin Moses ma Aron salili Fero ape Moses lotu kamei eliel 
Iahue xaxaweniai kek ti i talo axiai kawatan hani Fero. 13 Ape 
Iahue aile hanowi hawane ti Moses kaakane Fero. Hatesol kek ti 
leili ing ma mate ing hetekie he kin ma tesol tesol ti Igip laha 
mat. 14 Teka seilon ti Igip apuhini hatapo teka kek ape poi koha i 
atuhi xux hatexux. 15 Taen Fero ningahiwa ka teka kek xaxauen, i 
haila aliake patun ape kum hong Moses ma Aron, hanowi ti 
Iahue kakawen. 

Kawatan ti nam hani Igip 
16 Imuh Iahue kakane Moses ukek, “Honewa Aron akeni lautiwa 
teik kuaian ape xaiwa hepekeun. Na i aile kewak ien, palonge 
hepekeun kolita hani nam ape i haxuha hawane Igip hatehu.” 

17 Ape se Moses ma Aron aile usi kakai Iahue. Ti Aron lautiwa 
teik kuaian ape xai hepekeun, hatesol palonge hepekeun ti Igip 
kolita hani nam ape atuhi hawane tupui teka seilon ma manihuh. 
18 Teka seilon hina apelaha aile lali ukek ien ti kui pohelaha tuahe 
i kum puas. Ape hatesol seilon hetekie manihuh ti Igip, nam 
atuhi hawane laha. 

19 Taen ien teka seilon hina apelaha hone Fero, “Waliko ie se liai 
hahasohotui Haeu.” Tuahe pati Fero i ail tatale, i kum tani waxi 
kakaialato, hanowi ti Iahue kakawen. 

Kawatan ti lang kila hawane Igip 
20 Imuh Iahue kakane Moses, “Pate letu, o nahih tengeniwa Fero 
he aweisalun ti kane tehu kan Nael. Ape hone i kewak, ‘Ie se 
kakai Iahue: Ahutiwa teka seilon tetak ti Igip lehe lato aile saun 
ti lotuiak. 21 Na o kum oxoxi lato, nga hangongo hakila hawane 
lang hani kapim, teka masiwi hahitakam hetekie seilon tetam ti 
Igip ma leili ingalaha. Lang i haxuha hawane tonalaha ape 
hepekeunai Igip hatehu se xuhai lang. 22 Tuahe nga salini 
teikawe hepekeun ti Gosen, tetesol teka seilon tetak toto lehe 
tap lang tahiawa. Na nga aile kewak ien, o paxai tioi ka nga 
Iahue pupuas leili xuxum. 23 Kawatan ti nga hani teka seilon 
tetam, i kum tunahi teka seilon tetak. Hongoa! Na o kum hong 
tamani kakaiak, taen letu ti kui pohek nga aile kolakol ti nga 

kaakane o.” 
24 Fero eliel tutuen teik namilon, aile ape Iahue aile haseleni 

waliko ti i kakawen. I hangongo lawalawai lang hani ingi Fero ma 
ingi teka masiwi hahitakan. Ape hatehu Igip lialu hawane ti lang. 

25 Ti Fero paxaiwa, i ilowi Moses ma Aron ape ukek, “Ewi na 
amuto nahih lui manihuh ti haniai tel Haeu ti amuto. Tuahe 
ailewa leili Igip ie.” 

26 Moses pahoi ukek, “Kumahe ewi na amite aile ukek ien. Saun 
tenen amite aile hani Iahue Haeu ti amite, teka Igip uke halialu. 
Na amite lui manihuh hani Haeu ti teka Igip papaxai, laha hokai 
telei amite pot. 27 Liai amite lua hani he lohong ngain toluhu ti 
ailei tenen saun ien, usiwa talotal ti Iahue Haeu ti amite.” 

28 Fero ukek, “Nga oxoxi amuto lua hani he lohong ti luiai 
manihuh hani Iahue Haeu ti amuto tuahe kum lua pate xaxau. 
Ien, talowiwa, lotu hualima nga.” 

29 Moses pahoi ukek, “Tataen ti nga saliliwa o, nga lotu kamei 
Iahue ape letu i xaxaweni teka kilai lang kapim ma ti teka masiwi 
hahitakam hetekie hatesol seilon tetam ti Igip. Tuahe kum puluti 
huhulutini ulea amite ape kongini aliake amite ti lua luiai 
manihuh ti haniai Iahue.” 

30 Ti Moses saliliwa Fero, i lotu kamei eliel Iahue ti xaxaweni 
hatapoi teka lang. 31 Ape se Iahue aile usi kamekame ti Moses. I 

hatapo teka lawalawai lang kapi Fero ma ti teka masiwi 
hahitakan hetekie seilon tetan ti Igip. Tap tok lang moxen. 
32 Kalak tehu ien, pati Fero ail alia. I kongini aliake teka Israel ti 
lua saliliai Igip. 

9 

Kawatan ti matei teka manihuh tup ti Igip 
1 Imuh Iahue hone ulea Moses ukek, “Nahih alia haniwa kapi 
Fero ape hone i kewak, ‘Iahue Haeu ti amite teka Hibru ukek: 
Ahutiwa teka seilon tetak ti Igip lehe lato aile saun ti lotuiak. 
2-3 Na o akeni kongini tatale lato ape kum oxoxi, nga hatinu 
hatapo tupumuto manihuh, hos, donki, kamel, bulmakau, sipsip 
ma meme. Tenen nax ien i telei laha. 4 Kawatan ti nga hani teka 
Igip, i kum tunahi teka Israel. Tap tuahe na tok manihuh tupi 
teka Israel i mat. 5 Nga Iahue kilamiwen ka tataen letu nga hani 
tenen kawatan ien.’ ” 

6 Fero kum hong tamani Iahue, aile ape Iahue usi waliko ti i 
kakawen. Ngain liai telao hatesol manihuh tupi teka Igip mat a 
tupi teka Israel, hatesol mamahulin tutuen. 7 Kakanua Fero talo 
teka masiwi hahitakan puas nihehi paxai. Ape lato upia tunahi ka 
tap tuahe na tok manihuh tupi teka Israel matewen! Kalak masin 
ien, tap wanen Fero hahe namilon ape i kum ahuti teka Israel ti 

Igip. 

Waluwal tonai halialu teka Igip 
8 Imuh Iahue hone Moses ma Aron ukek, “Amulu nahih axuxi 
haxuhawa minamulu palong ti tesol tone hawiai ah. Ape Moses 
towi haniwa patul ti Fero papaxai. 9 Palonge ah ien i sohot 
hanowi axuan ape i paxea tapai hepekeun ti Igip. Taen ien i 
hatano waluwal tenen i naxo lap he tini teka manihuh ma hatesol 
seilon puki alia ti ien.” 

10 Ape se lalu waxi palonge ah. Lalu nahih tu hani mate Fero ape 
Moses towi palong ien hani patul. Ti i ailewa, waluwal tonai 
halialu teka seilon hetekie manihuh. 11 Kalak tataen teka hina 
apelaha laha kum nahih kewa kapi Moses nake waluwal aile 
hahalialu hawane laha, tin masin hatesol teka Igip liai. 12 Tuahe 
tin Iahue hailaia pati Fero ape i kum hong usi kakai Moses ma 
Aron, hanowi ti i kakawen. 

Kawatan ti tehu akah lialun 
13 Muhin Iahue kakane Moses ukek, “Pate letu o nahih haniwa 
kapi Fero ape hone i kewak, ‘Iahue Haeu ti amite teka Hibru 
ukek: Ahutiwa teka seilon tetak lehe lato aile saun ti lotuiak. 
14 Na tap, nga axi aheke kawatan hani o ma teka masiwi 
hahitakam hetekie seilon tetam ti Igip. Taen ien ape o tioi, ti pon 

hatehu tap ulea tel masin nga. 15 Ala i pon hawane nga 
hapuasawen kui pohek axiamuto kawatan tenen i aile halialu 
tamusuke amuto. 16 Tuahe nga hahalali amuto lehe nga kola hani 
o kui pohek hetekie lalape axak sawat hani pon hatehu. 17 Tuahe 
o pate hatiwawaxoxon ape lawe o pahoxai teka seilon tetak. Tap 
o hahe ahuti lato. 18 Na masin o aile tatale, letu taun masin ie, 
nga hauxa akah tenen patotoi kan waiwain. Tenen akah pulan 
lalap ien i xoini hatapo akah ti uxaux Igip imat. 19 Aile ape 
honewa teka seilon luhunginiwa tupumuto manihuh ma lawe soxi 
ti melal. Tuahe tel na seilon ma na manihuh tutuen melal, tehu 
lalape akah ien telei.’ ” 

20 Hina ti teka masiwi hahitake Fero, laha mamata waliko ti 
Iahue ukek i aile. Laha saxoh luhungini teka unaualaha ma 
tupulaha manihuh. 21 Tuahe teka laha kum namiloi waxi kakai 
Iahue, laha hamalumini unaualaha ma tupulaha manihuh melal. 

22 Ape Iahue kakane Moses, “Tuliniwa minam hani sai he maun. 
Na o aile kewak ien, akah tenen patotoi kan waiwain put atuhi 
hatehu Igip. I tuhuke halialu seilon, manihuh ma lawe waliko ti i 
xexex.” 

23 Ti Moses lauti tulini minan hetekie teik kuaian hani sai he 
maun, Iahue hatonu kuhuh, hauxa akah tenen patotoi kan 
waiwain ma haxepa hetekie usil hani Igip. Uxai akah tehu ien ti 

Iahue hauxa hani hepekeun ti Igip se lialun wanen. 24 Puli akah 
pate lalap hetekie xepai usil pate i kue. Hunan tenen lialun masin 
ien, teka Igip tai tutunahi ti imat. 25 I halialu hawane Igip. 
Lalape puli akah tuhuke lawe waliko ti melal, seilon, manihuh ma 
waliko ti i xexex. I xaxaweni tataen pata lalap. 26 Mewenae teik 
hepekeun Gosen ti teka Israel toto, akah tenen patotoi kan 
waiwain tai uxawa. 

27 Lokon ien Fero hakau kakain hani Moses ma Aron ka lalu 
sohotumua. I hone lalu, “Ape nga tioi ka wouk kumahe ewi. 
Sawisawin hail Iahue a nga ma teka seilon tetak kumahe 
sawisawin. 28 Nati lotu kamei elieliwa Iahue hatapoi kuhuh ma 
tehu akah lialun. I ahoi hawanewen amite! Pake nga ahuti amuto 
ti Igip. Nga kum akeni kongini aheke amuto.” 

29 Moses pahoi ukek, “Tataen nga saliliwa taon ie, nga lauti 
minak ti lotu hani Iahue. Ape kuhuh monga ma tehu akah lialun 
muha. Taen ien ape o tioi ka Iahue tamai tehu pon ie. 30 Tuahe 
nga tioi ka o ma teka masiwi hahitakam tap tutuen lomuto ti 
Iahue Haeu.” 

31 Lokon ti tehu kawatan ien, komem huan ape pamu, a noki 
tenen pata ulin laha uke ailei maia uli tuhuaian, aile ape ati lalu 
lialu hawane. 32 Mewenae huai tenen pata laha uke ailei palawa i 
tai lialu nake manukan tutuen. 

33 Ti Moses saliliwa Fero ape nahih ahutawa ti tehu taon, i lauti 
minan ti lotu hani Iahue. Ape kuhuh ma tenen puli akah lalap 
monga. Kihuhui akah tapo hawane. 34 Ti Fero ningahiwa ka tesol 
kawatan ien tapoen, i halialu aliake woun. I ma teka masiwi 
hahitakan hailaia aliake patulato. 35 Aile ape Fero kum hahe 
wanen namilon ti ahutiai teka Israel ti Igip, usiwa kakai Iahue ti 
i ahutama he awe Moses. 

10 

Kawatan lalap ti kukunalel 
1 Imuh Iahue kakane Moses ukek, “O nahih kakak ulea haniwa 
kapi Fero. Nga aile hailaia tutuen patun hetekie teka masiwi 
hahitakan. Nga aile ukek ien lehe nga kola kui pohek ti hasohotui 
kolakol leilolato. 2 Tin nga aile lehe o kaxi haniwa teka natum ma 
nati natum lalape kolakol nga aile ti kui pohek leili teka Igip. I 
hataxitaxia halalolalo laha. Ti ien amuto hatesol tioi ka nga se 
Iahue.” 

3 Ape se Moses ma Aron nahih hani kapi Fero ape hone i, “Iahue 
Haeu ti amite teka Hibru ukek, ‘Lehe ape kuehun ia o to tatahi 
kakaiak? Nga kakane ulea o, ahutiwa teka seilon tetak lehe lato 
aile saun ti lotuiak. 4 Na o kum hong, ngahatiwa! Letu nga talo 
hakila hawane kukunalel hani xuxum. 5 Husele kilaialaha i atuhi 

hatehu hepekeun kolongeni i kum pon o ningahi. Ape laha ani 
hatapo lawe an ti tutuen muhi tehu akah lialun. Laha ani telei 
hetekie lawe waliko ti i xexex tataen pata lalap. 6 Laha soh xuh 
hawane hani leili tesol ingam, ingi teka masiwi hahitakam ma ingi 
hatesol Igip. Lialuin tenen ien lilian ti imat tesol matahaun ti 
amuto tai tutunahi.’ ” Moses kaxiwa kakain ien ape i tohea nahih 
salili Fero. 

7 Muhin teka masiwi hahitake Fero hone i ukek, “Lehe ape 
kuehun ia tel seilon ien to aile susuhai kako? Tua ahutiwa teka 
Israel lua aile saun ti lotuiai Iahue tel Haeu ti lato. Saka o 
papaxai ka Igip ape i lialuen.” 

8 Kakanua Fero hone teka unauan waxi aliakema Moses ma 
Aron. Ape i kakane lalu, “Ewi na amuto lua aile saun ti lotuiai 
Iahue tel Haeu ti amuto. Tuahe pahak nga tioi teteka.” 

9 Moses pahoi ukek, “Amite hatesol lua, teka uluha ma salaimat, 
natumite wawan ma hehin hetekie tupumite manihuh sipsip, 
meme ma bulmakau. Amite hatesol hukuma ti ailei tehu apuhain 
lalap ti lotuiai Iahue.” 

10 Fero hataehu i ukek, “Pake nga sowini hani amuto hakahita 
hetekie teka hehin ma akaik. Na nga aile ukek ien, halik hoi liai 
tel Iahue ti auha hualiwa amuto! Nga paxai tioiwen lialui namil ti 
lehe amuto aile. 11 Tap wanen! Mewenae teka wawan luawa ailei 

saun ti lotuiai Iahue. Amuto kakamei nga se ailei tenen ien.” 
Fero kak kewa ape i hani teka unauan hakahita xaxaweni Moses 
ma Aron. 

12 Muhin Iahue kakane Moses, “Lautiwa minam patul ti 
hepekeunai Igip. Na o aile kewak ien, teka kukunalel ngongoma 
tesol tesol ape ani hatapo waliko ti i xexex, ti i tai mat leili tehu 
akah lialun.” 

13 Ti Moses lautiwa minan hetekie teik kuaian, Iahue hahoa 
aupol sai angiha. I ah ngain hatehu hetekie ipong. Ape ti i letule, 
aupol paxenima kukunalel. 14 Lawalawai kukunalel haxuha 
hawane Igip. Laha atuhi hatapo hepekeun tesol tesol ti ien. 
Lokon ti imat kukunalel tai kila ukekek ien leili Igip ape tin i kum 
sohot ulea tehu na imuh. 15 Kilaialaha i atuhi hapolu hepekeun. 
Laha ani hatapo lawe waliko ti i xexex, pahoah tenen tenen ma 
lawe huai pata ti tutuen muhi tehu akah lialun. Lawe pata ti Igip 
tap wanen teka na kaun moxen. 

16 Fero talowilou hawane ilowiai Moses ma Aron. Ape i hone lalu 
ukek, “Nga ailewen waliko tenen kumahe wanen sawisawin hani 
amuto teka Israel ma Iahue Haeu ti amuto. 17 Pahak tetehu 
amulu maluhemua lialui wouk ape lotu kamei elieliwa Iahue Haeu 
ti amuto xaxaweniai tenen kawatan pate lialun ie uke i halialu 
tamusuke amite.” 

18 Ape salan, Moses lotu kamei Iahue muhin ti i nahih saliliwa 
Fero. 19 Taen ien Iahue hatuhi aupol angiha hani ahang. Kuiai 
aupol i paxeni xaxaweni kukunalel hani kanitax axan Kakan. Ape 
tap wanen tok na kukunalel tutuen Igip. 20 Tuahe Iahue hailaia 
ulea pati Fero. Ape i kongini aliake teka Israel ti saliliai Igip. 

Lalape kawatan ti tilokoan 
21 Imuh Iahue kakane Moses, “Lautiwa minam hani patul sai he 
maun. Na o aile kewak ien, tilokoan i atuhi Igip hatehu. 
Matihokaiaian masin ka i soti hahawane seilon.” 22 Ti Moses 
ailewa, lalape tilokoan tunahi kakalini Igip ti ngain toluhu. 
23 Welui teik taun ien, teka seilon ti Igip kum he niningah. Lokon 
ien tap tel sohot salili ingan. Mewenae tetesol teka Israel toto 
hina tutuen xewan. 

24 Nake ti tenen ien Fero ilowi Moses ape hone i, “Nga hongeni 
hani amuto lua ailei saun ti lotuiai Iahue. Tin ewi na amuto 
hakahita hetekie hehin ma akaik. Tuahe bulmakau, sipsip ma 
meme tiliwen ie.” 

25 Moses pahoi kakaian ukek, “Kumahe, sowini hetekie hanima 
amite manihuh nake amite uke ti lui haniai Iahue Haeu ti amite. 
26 Aile ape tin pahamite hakahita hatesol tupumite, tap tok na 
tiliwen. Hina ti lato amite uke ti lui haniai Iahue Haeu ti lotuian. 
Tuahe amite kum tioi manihuh tetenen amite uke. Amite po tioi 

na amite tahia haniwa he lohong, tetesol ti amite aile saun tenen 
ien.” 

27 Tuahe Iahue aile hailaia tatale pati Fero ape i kongini 
manihuh hetekie lato hatesol ti saliliai Igip. 28 I ausini hani 
Moses, “Taha xaxawa kapik! Kumahe wanen pahak nga paxai 
ulea o! Telao na o take ulea hani he pulak se mateam!” 

29 Moses hongoa ape i ukek, “Masin ti o kakawen, o kum tua 
ningahi ulea nga.” 

11 

Moses kaxi pelei tehu matei teka wawan pamu 
1 Muhin Iahue kakane Moses ukek, “Nga hani tapeini ulea Fero 
ma Igip hatehu tenen kawatan. Muhin i hongeni hani amuto 
ahuta salili Igip. Salan tetan i eliel hawane talo xaxaweniamuto. 
2 O honewa teka Israel, hehin ma wawan, lato kateiwa teka Igip 
xohixohin kapi lato waliko tuah ani silva ma gol.” 3 Pake hoi liai 
Iahue ailewen teka Igip kola lolaha hani teka Israel. Puki Moses, 
teka seilon ti Igip hetekie teka masiwi hahitake Fero laha paxai 
ukek i seilon tuah. 

4 Ape se Moses kaxi ahuti kakai Iahue ukek, “Sai luhui ipong 
tetehu Iahue nahih kalini Igip. 5 Lawe wawan pamu ti teka Igip 
laha mat, hutui ti tel nati Fero tel masiwi tapein ti Igip, hani 

tataen nati teka hehin pate naun unaui seilon taliniai palawa. 
Kalak tataen nati teka manihuh tup wawan ti takahe imat tin 
laha mat. 6 Ape tehu tangitangi lalap wanen tunahi Igip hatehu. 
Tap tehu tangitangi tenen ien i sohotuen ti imat ma tin i kum 
sohot ulea. 7 Tuahe teka Israel tehu kawatan ien kum tunahi 
lato. Taen teka sinen, tap tok suini lato ma tupulato manihuh. 
Taen ien amuto tioi ka Iahue aile nenexi teka Israel ti teka Igip.” 
8 Moses tili kakaian ukek, “Taen ien hatesol masiwi hahitake Fero 
nahima lakua hawane hani itan mateiwauk ape kamei eliel nga ka 
ahuta xaxaua ti Igip hetekie teka seilon hahitakak. Muhin amite 
lua salili xuxumuto.” Moses kak kewak ien ape hetekie ahiai tian 
i nahih salili Fero ma teka seilon hahitakan. 

9 I sohot poponowi masin ti Iahue kakanewen Moses ukek, 
“Fero kum hong tamani kakaiam ape nga aile kilan kolakol lalap 
leili Igip.” 10 Ape salan, Moses ma Aron ailewen kilan kolakol 
lalap ti puli Fero. Tuahe Iahue aile hailaia pati Fero ape i kum 
hongeni teka Israel ahuta salili xuxun. 

12 

Ngain lalap ti Pasova 
1 Lokon ti teka Israel tutuen hepekeunai Igip, Iahue kakane 
Moses ma Aron ukek, 2 “Hutui tataen, pangapang tehu ie se uli 

hutui lawe ahang. I hutuiai wexei pangapang ti amuto teka 
Israel. 3 Hahongoa teka seilon ti Israel ka tehu ngain huopanim 
ti pangapang tetehu, teka wawan kilamiwa tok sipsip ma na 
meme wawan uluha ti ailei saun ti lui haniai Iahue ti lotuian. 
Kolongeniwa ka manihuh tok ti ing tehu tehu. 4 Na masin teka 
lohe ing tehu palai kasia ti ani hatapoi tok, sei axiwa teka lohe 
ing ti palieh kapin. Kolongeniwa mongohe seilon ti ing tehu ma 
lapan ti i pon lato ani. 5 Manihuh ti na amuto uke sipsip ma na 
meme, i kewa ahangun tehu ma tin pate huliwi. 

6 “Amuto auni aluini hawanewa atengi alohah ti tehu ngain 
huopanim hinalo ti pangapang tetehu. Lolohan ti ngain tehu ien 
lawe ing tehu tehu teleiwa totok manihuh ti i kikilami. 7 Ape 
waxiwa kakaun ahui haniwa he huohu kukui aweing ma he 
manakom teke patul ti tetesol ing laha aniani manihuh ien. 
8 Ipong tehu ien amuto leleiwa xixioi manihuh he ah ape ani 
tosiwa bret ti i tai xiu ma tenen kai pata maxaian. 9 Amuto aniwa 
manihuh ien lelean, kum aniani amatan ma na salekan. Leleiwa 
manihuh hatok, hetekie patun, aen, minan ma lawe soxi tinun ti 
leilon. 10 Amuto ani hatapoa imat ti i nitini. Ape na hina mox, 
amuto luiwa. 

11 “Sale tehu angiain ien masin: Amuto hana hulutiniwa maia ti 
nanahihi, nihiniwa axahe aemuto ma akeniwa pata kuaiamuto. 

Ape ang talowiwa. Tehu angiain ien se Pasova, nameniai tehu 
ngain nga Iahue oxoxi ahuti amuto teka Israel ti Igip. 12 Ipong 
tehu ien, nga lua kalini Igip teleiai lawe nati seilon ma manihuh 
wawan ti takahai imat. Ape nga axi kawatan hani teka haeu 
tenen kumahe salan ti teka Igip lolotui. Pake nga se salan Iahue. 
13 Tuahe tehu kawatan ti matemate lehe nga hani teka Igip, i 
kum tunahi amuto Israel. Pake kaka ti amuto ahuhui he kukui 
aweing i kilami ing ti amuto engeeng. Na nga ningahiwa kaka ien, 
nga salini amuto. 

14 “Tehu ngain ien amuto nameni konginiwa. Lawe ahang amuto 
ma teka laha nakuama imuh, kewa i tehu ngain ti apuhain lalap 
hanamenaiamuto waliko ti nga Iahue ailewen. Tenen saun ien 
lawe amuto aile kapitiniwa. 15 Muhi tehu ngain ti Pasova, bret ti 
na amuto ani, kolongeniwa tap ist. Aile kewak ien leili ngain 
tepanim huohu. Telao ngain hutuan, amuto xaxaweni hatapoa ist 
leili ingamuto. Tel na i ani bret tenen hina ist leili tesol ngain ien, 
selai ahutiwa i leilomuto teka Israel. 16 Ngain tehu hutuan ma 
tehu ngain tapeinan ti tesol ngain ien, amuto hatesol apuha 
hetekiewa ti lotuiai nga Iahue. Amuto kum pupuas leili huohu 
ngain ien, mewenae ti apeseniai an. 

17 “Tesol ngain lalap ti aniai bret tenen tap ist, lawe amuto 
apuha amuam hetekiewa nake i hanamena amuto ka lokon ien 

nga oxoxi ahuti nenex tehu tehu ti amuto leili Igip. Tenen saun 
ien lawe aile kapitiniwa kalak tataen teka laha nakuama imuh. 
18 Amuto angiwa bret tenen tap ist hutui alohah ti tehu ngain 14 
ti tehu pangapang hutuiai ahang hani tataen alohah ti tehu 
ngain 21 ti tehu pangapang ien. 19 Leili tesol ngain tepanim 
huohu ien, kolongeniwa tap wanen ist leili ingamuto. Tel na i ani 
an tenen hina ist leili tehu puasain ien, selai ahutiwa i leilomuto 
teka Israel. Tenen nauna ien i atuhi amuto teka puki ti Israel 
hetekie teka akiki xux liai kapimuto. 20 Tesol tesol ti na amuto 
toto, leili tesol ngain ien aniwa bret ma an tenen tap ist.” 

21 Muhi kakai Iahue, Moses ilowi apuhini hatesol masiwi ti 
Israel ape hone lato, “Amuto teka lohe ing tehu tehu, kilami 
upiawa tok sipsip ma na meme uluha wawan ape teleiwa i 
angiain ti Pasova. 22 Kakaun amuto tengeni auni haniwa leili kapi. 
Kewa malepen, xomi haniwa he kaka ape ahui haniwa he huohu 
kukui aweing ma he manakom patul. Ipong tetehu ien kum 
sosohot melal atengi taen letu. 23 Na Iahue lua kakalini Igip 
haniai tehu kawatan ti matemate hani laha, na i ningahiwa kaka 
he kukui aweing ma manakom ti ingamuto, i salini. Tel engel ti 
teletele i taloma kum telei amuto teka wawan pamu ma 
tupumuto ti takahe imat. 

24 “Nameniwa, saun ti Pasova amuto aile kapitiniwa ti ahang 

tehu tehu ape kului tamusuke haniwa teka laha nakuama imuh. 
25 Na amuto tahiawa texux xux ti Iahue tuohawen ka i hani 
amuto teka Israel, amuto aile tatalewa tenen saun ien. 26 Ape 
taen ien natumuto kamea salangawe tenen apuhain ti Pasova. 
27 Amuto kaxi haniwa lato ka tenen saun ien se Pasova, nameniai 
tehu ngain Iahue oxoxi ahuti amuto ti Igip. Ape amuto telei tok 
sipsip wawan uluha ti haxawai axe Iahue nake lokon ti i hani 
teka Igip kawatan ti matemate, i salini ing ti teka Israel 
engeeng.” Taen Moses kak kewa, hatesol masiwi ien lakua hani 
itan ti lotuiai Iahue. 

28 Ape se teka seilon ti Israel aile usi lawe nauna ti Iahue 
kaakane Moses ma Aron. 29 Ngain tehu ien ti luhui ipong Iahue 
telei hatapo teka wawan pamu ti Igip. I hutui tel nati Fero tel 
masiwi tapein ti Igip tamus hani teka laha kakalabus hetekie 
taen tupulaha manihuh ti takahe imat. 30 Ipong tehu ien, Fero, 
teka masiwi hahitakan ma hatesol seilon ti Igip laha ha nake 
tehu matemate. Taen ien tehu tangitangi lalap wanen i kakalini 
Igip. Lawe ing ti teka Igip engeeng, hina seilon maten. 

Teka Israel lua salili Igip 
31 Ti ipong tutuen Fero tapea waxi Moses ma Aron ape hone lalu 
ukek, “Ahuta xaxaua! Waxi hatapoa teka Israel ape salili 
talowiwa amite. Lua ailewa saun ti lotuiai Iahue, ti amuto oheoh. 

32 Waxiwa tupumuto sipsip, meme ma bulmakau masin ti amuto 
to kakamei nga ape salili tamusukewa amite. Tuahe lotu haniwa 
Iahue ti aile hasolia haniak.” 

33 Hatesol teka Igip tin laha hasaxohu hahawane teka Israel ti 
saliliai Igip. Laha mamata uke laha hatesol mat. 

34 Taen ien, teka Israel lohi palawa ti tap ist hani he kapi ti 
talinian. Lato atuhi maia, hana hani he wahelato ape kau. 35 Tin 
lato aile usi waliko ti Moses kakawen. Lato katei teka Igip waliko 
tuah ani gol, silva ma maia. 36 Iahue aile teka Igip kola lolaha 
hani teka Israel ape hani lato waliko ti pahalato. Ti aweisal 
tewau ien teka Israel waxi sosoke kilan soxi ti Igip! 

37 Ti teka Israel hutui luaialato, lato ahutawa ti tehu taon lalap 
Rameses kane tewau toan Sukot. Mongohualato sai 600,000, tai 
wexe hehin ma akaik. 38 Kilan seilon liai kahitiwa teka Israel 
hetekie mongohe sipsip, meme ma bulmakau. 39 Na lato hunai 
bret, lato uke palawa tenen tap ist ti lato waxima Igip. Lato tai 
hana ist nake pate laha ahuti hasaxohu lato ape tap taun ti 
apeseni aluiniai bret ma an liai. 

40 Leili 430 ahang teka Israel toto Igip. 41 Ape se telao ngain 
tapeinan tiliai tehu 430 ahang teka seilon ti Iahue ahuta ti Igip, 
nenex tehu tehu ti Israel. 42 Ipong tehu ien Iahue haponowi 
tutuoh ti neini ahuti awaiai teka Israel ti Igip. Aile ape tehu 

ipong ien lato kilami tetan, nameniai waliko ti i ailewen. Tenen 
saun ien i tamus hani tataen teka Israel laha nakuama imuh. 

Nauna ti sale Pasova 
43 Taen ien Iahue kakane Moses ma Aron ukek, “Ie se nauna ti 
sale saun ti Pasova. Teka seilon ti xux liai kapimuto laha kum 
sohosoh tehu angiain ti Pasova. 44 Teka seilon amuto kahuima 
ailei puasain, i pon laha ani, mewenae na kotimu uli walikoulaha 
usiai saun ti amuto teka Ju. 45 Teka laha tua to kapimuto teik 
taun kukunun ma teka amuto tua hapuasa kakahui, laha kum 
sohosoh tehu angiain ti Pasova. 46 Tenen angiain ien amuto 
aniwa puki leili ingamuto. Kum kakau tuahe na teik hani melal 
ma kum ototohi kui tok sipsip ukeke tosiai an. 47 Lawe amuto 
hatesol teka Israel ailewa tenen apuhain ti amukei ngain lalap ti 
Pasova. 

48 “Na teka akiki xux liai kapimuto pahalaha soh amukei tehu 
Pasova, hatesol teka wawan ien kotimua uli walikoulaha. 
Mewenae na laha aile ukek ien, ewi na tuai amuto hanowi teka 
puki ti Israel wanen. Tuahe tap tel wawan na uli walikoun 
kumahe kotian i soh leili tehu angiain ti Pasova. 49 Teik nauna ien 
kakalauhi amuto hatesol, teka Israel ma teka akiki xux liai laha 
toto kapimuto.” 

50 Ape hatesol teka Israel aile usi waliko ti Iahue hohone Moses 

ma Aron. 51 Telao ngain ien Iahue oxoxi ahuti teka seilon tetan ti 
Igip, nenex tehu tehu ti Israel. 

13 

Nauna ti haniai Iahue nati seilon ma manihuh ti takahe imat 
1 Imuh Iahue kakane Moses ukek, 2 “Amuto teka Israel kilami 
hanima nga teka natumuto wawan ti takahe imat. Lawe wawan ti 
takahe imat, seilon ma tupumuto manihuh, hatesol se tetak.” 

3 Taen ien Moses kakane teka seilon ukek, “Tehu ngain ie kaha 
nameni kapitiniwa ka i se ngain tetehu kako oxoxa ahuta ti 
hahitake kawatan ti Igip. Tetelao Iahue ahuti kako ti lalape kui 
pohen. Nameniwa, amuto kum aniani an tenen ti hina ist taun 
tehu ien. 4 Ngain tetelao ie ti tehu pangapang hutuiai ahang axan 
Abip amuto oxoxa ahuta ti Igip. 5 Aile ape leili tehu pangapang ie 
ahang tehu tehu, amuto ailewa tenen apuhain lalap nameniai 
waliko ti Iahue ailewen, ti i hatapawawa amuto hani hepekeun ti 
teka Keinan, Hit, Amor, Hiv ma Jebus toto. Texux xux ien Iahue 
tuoha haniwen teka matahaun ka i hani amuto. Pekeunaun solian 
ti lawe waliko pate tonawi. 6 Leili ngain tepanim huohu amuto 
aniwa bret tenen tap ist ape telao ngain tepanim huohu amuto 
apuha hetekiewa ti lotuiai Iahue. 7 Leili tesol ngain ien ti amuto 
ani bret tap ist, kolongeniwa ka tap bret hina ist ma na tuahe ist 

leili hepekeunaumuto hatehu. 
8 “Tehu ngain tapeinan ti tesol ngain tepanim huohu, kaxi nexi 

haniwa tesol natumuto ka amuto aile tenen saun ien ti nameniai 
waliko ti Iahue aile haniwen amuto lokon i oxoxi ahuti amuto ti 
Igip. 9 Aile ape ahang tehu tehu na amuto aile, i hanamena 
amuto lawe waliko ien. I hanowi ka kakai Iahue na laha hahana 
he kawalaha ma na minalaha ti hanamenaialaha kakaian ma 
kuluiai nauna tetan. Tin masin lawe amuto nameni ma hakouta 
aheke ka ti lalape kui pohe Iahue i oxoxi ahuti amuto ti Igip. 
10 Aile ape amuto ailewa tenen apuhain lalap ien ti ahang tehu 
tehu na i onoteniwa taun tetan.” 

11 Moses kak tatale ukek, “Muhin ti na Iahue hatapawawa 
amuto hani teik hepekeun ti i kak tuoha haniwen amuto ma teka 
tamamuto, pekeun ti teka Keinan totonai, amuto ailewa saun 
tetenen. 12 Lawe natumuto wawan pamu ma nati tupumuto na 
wawan ti takahe imat, kilami haniwa Iahue nake se tetan. 
13 Tuahe i pon amuto kahui aliake nati donki wawan ti takahe 
imat na amuto uke nati sipsip uluha solitian. A na kumahe 
pahamuto kahui aliakean, hulo otohiwa kinawen. Ape natumuto 
wawan ti takahe imat, kewa silva kahui aliakean. 

14 “Imuh na teka natumuto kamea salangawe tenen saun ien, 
amuto kaxi haniwa lato waliko ti Iahue aile haniwen amuto lokon 

ti kui pohen i oxoxi ahuti amuto ti hahitake kawatan ti Igip. 
15 Kakanewa lato ka Fero to kakapitini amuto ti lua saliliai Igip 
aile ape Iahue telei hatapo lawe wawan pamu ma tupulaha 
manihuh ti takahe imat. Nake ti tenen ien ape amuto kilami hani 
Iahue lawe natumuto ma nati manihuh wawan ti takahe imat. 
Tuahe nati seilon mewenae kahui aliake. 16 Saun tenen ien 
hanamena amuto hetekie natumuto waliko ti Iahue ailewen. I 
hanowi ka kakai Iahue na laha hahana he kawalaha ma na 
minalaha ti hanamenaialaha kakaian ma kuluiai nauna tetan. Tin 
masin lawe auha nameni ma hakouta aheke ka ti lalape kui pohe 
Iahue i oxoxi ahuti amuto ti Igip.” 

Sale Haeu neini teka Israel he lohong 
17 Ti ape Fero sowini haniwa teka Israel lua saliliai Igip, kumahe 
Haeu neiniwa lato aweisal sai peixux ti i kotiwa pekeunai teka 
Pilistia, kalak i se pamu kukunaian kane Keinan. I namiloi ukek, 
“Uke na lato tunahiwa mongohe kawatan ti hilehile ti tewau 
aweisal ien, lato towiahu ka lato alia hani Igip.” 18 Aile ape Haeu 
hani Moses neiniwa lato aweisal ti pamu weluan kotiwa lohong 
namiwa kanitax axan Kakan. Teka Israel lua uke 50 tesol tesol, 
apepeas ti na hile sohot. 

19 Moses kau hehetekie kui Josep nake hoi Josep kakane 
hatuohawen teka Israel ti imat. I ukek, “Hoi liai Haeu huali 

amuto. Taen ien, amuto waxi ahutiwa kuik he tehu xux ie ape 
kau usiwa amuto.” 

20 Teka Israel salili uleawa Sukot ape tahia hani tewau toan 
axan Etam, ngixi lohong. Ti ien lato tomu teik. 21 Ti aweisalulato 
haniwa Keinan, Iahue neneiniwa lato. Na ngain i uke teik kilakilai 
maun ape na ipong teik xekei ah tu hanile patul luluainiwa 
mateiwa haxewaialato. Nake ti tenen ien i pon lato lua ngain ma 
ipong. 22 Teik kilakilai maun ma xekei ah ien, Iahue kum 
xaxaweni. I mewenae mateiwai teka Israel. 

14 
1 Ti teka Israel tewau toan Etam, Iahue kakane Moses, 

2 “Honewa teka Israel tohea aliawa ape tomua teik mate tehu 
taon Pihahirot xohixohin tehu taon Balsepon wasole tehu taon 
Migdol ma peixux. 3 Taen ien Fero namiloi ukek ka amuto 
tiehawen he lohong ape tua nahih lalolal. 4 Ape nga hailaia ulea 
patun. Kakanua i towiahu namilon ape se i usi aliake amuto. Nga 
aile teik namil ie lehe seilon haxawa axak ti laha paxai tioiwa 
waliko ti na nga aile hani Fero ma teka seilon tetan ti hile. Taen 
ien teka Igip tioi ka nga se Iahue.” Ape salan teka Israel aile usi 
kakai Moses ape lato aile tonalato mate tehu taon Pihahirot. 

Teka Igip lua usi aliake teka Israel 

5 Ti Fero tel masiwi tapein ti Igip hongoa ka teka Israel ox ahuta 
tamusuen, i ma teka masiwi hahitakan towiahu namilolato. Lato 
ukek, “Kalahai kako aile saun tetenen? Kako sowini hani lato ape 
tap unauakako!” 6 Kakanua Fero apuhini apeseni hatapo teka 
karis ma seilon tetan ti hile. 7 I waxi 600 karis solian tapein ti 
Igip hetekie teka liai. Ti karis tea tea, i kilami tel masiwi tetan. 
8 Ape Iahue hailaia pati Fero masin ti i kakawen. Kakanua tel 
masiwi tapein ti Igip lua usi aliake teka Israel, lato tau nahih 
aamasake tehu ahutaialato. 9 Kilan teka Igip Fero hapuasa lua 
usialato. Ape teka seilon ti hile hetekie teka kiliwakei hos ma 
teka kiliwakei karis tipahi aliake teka Israel kapi tesol peixux 
lato toto, xohixohin tehu taon Pihahirot pape tehu taon 
Balsepon. 

10 Ti teka Israel ningahiwa Fero ma teka seilon tetan ti hile 
xoxohima, namilolato sihikuk hawane. Mamatawalato lato 
tangixi huhual ti Iahue. 11 Ape lato kahiloloi Moses, “Kalahai o 
waxi telei amite kemak ie? Nakon amal ti Igip i kum pon amite? 
Kalahai o aile amite ahuta salili Igip? Paxaiwa, ape o aile 
kalahaiwen amite. 12 Nakon amite tai hone o ka tenen waliko ie i 
sohot? Amite honewen o kum hasoxosoxoma o kapimite. Pamu 
ewian na amite tutuen unaui teka Igip. Ie lehe amite tua mat he 
lohong?” 

13 Ape Moses pahoi ukek, “Kum maamata. Tu xoxoa lehe ape 
amuto paxai na Iahue awai amuto tetelao. Tesol Igip ie amuto 
kum ningahi ulea. 14 Amuto tua hamalumua pake Iahue sieteni 
amuto.” 

Haeu hei axi aweisali teka Israel 
15 Imuh Iahue kakane Moses, “Alahan o tatangixi tutuen nga? 
Honewa teka Israel lua tatalewa. 16 Akeni lautiwa teik kuaiam 
ape tuliniwa minam hani patul he kanitax. Tikele kewa hupaun 
lehe teka Israel luainiwa he pekeun paxean. 17 Nga hailaia aheke 
pati teka Igip ape laha luaini usiwa amuto. Nga aile ukek ien lehe 
seilon haxawa axak ti laha paxai tioiwa waliko ti na nga aile hani 
Fero ma teka hahitakan, teka seilon ti hile hetekie teka kiliwakei 
hos ma teka kiliwakei karis. 18 Taen nga kola hawanewa kui pohek 
ien, hatesol teka Igip tioi ka nga salan Iahue.” 

19 Muhin tetel engel ti Haeu i neneini teka Israel, kolia hani sai 
tehitolato. Teteik maun kilakilan tin i kolia hani sai tehit. 20 Ape i 
tu hamalum hawane wasole teka Igip ma Israel. Ipong tehu ien 
teik maun papan tepaun i hatiloko hawane sai ti teka Igip ape 
liai tepaun i haxewa sai ti teka Israel. Nake ti tenen ien lato kum 
he xohixoh uke ipong hatehu. 

21 Ti Moses tulini lautiwa teik kuaian hani patul he kanitax, 
Iahue hahoa aupol sai angiha ape i tikele kanitax uke hupaun. 

Aupol ien ah ipong hatehu ape i hapaxe aweisalulato. 22 Ape se 
teka Israel lua kotiwa kanitax ti hepekeun paxean. Papan sai 
hahupaun kan tu sehatuh hanile patul. 

23 Kakanua teka Igip kiliwau nonoa he aweisal ien usiai teka 
Israel. Hatesol teka seilon ti hile hetekie teka kiliwakei hos ma 
teka kiliwakei karis luaini usiwa lato. 24 Tuahe imat ti i nitini, 
Iahue pax hanima teka Igip he teik kilakilai maun i xekexek ape i 
aile halalolalo lato. 25 I aile hawaxosi karisaulato ape i kum 
kiliwau alua uke. Lato tilol ausisini, “Kako alia haxaua ti teka 
Israel. Se Iahue wanen tutu tepaun ti teka Israel papahoi kako!” 

26 Ti ape hatesol Israel tahiawa pape kanitax sai liai tepaun, 
Iahue hone Moses, “Tulini aliakewa minam hani patul he 
kanitax. Ti na o aile kewak ien, kan i matit atuhi teka Igip, teka 
seilon ti hile hetekie teka kiliwakei hos ma teka kiliwakei karis.” 
27 Ape salan, ti sikole al i sas, Moses tulini ulei minan hani patul 
he kanitax. Taen ien Iahue hamatiti hasomu aliake kan. Teka 
Igip tohongi lali salinian tuahe Iahue aile i soheni hatapo laha. 
28 Ti ape kan som aliale, i talini hawautu teka Igip, teka seilon ti 
hile hetekie teka kiliwakei hos ma teka kiliwakei karis. Lawalawai 
teka laha usiusi teka Israel, tap wanen tel i kuosel. 

29 A teka Israel, lato tua luaini kotiwa kanitax he hepekeun 
paxean ti kan tu sesehatu papan hahupaun. 30 Ti aweisal 

tetenen, Iahue oxoxi teka Israel he mini teka Igip. Ngain tehu 
ien teka Israel ningahi ka tupui teka Igip mat atitiha peixux. 31 Ti 
lato ningahiwa lalape kui pohe Iahue ti i waxainiwa teka Igip, i 
hatano hawane lolato ape lato haxoxo namil hani i ma Moses tel 
unauan. 

15 

Paki oxoxain ti Igip 
1 Tataen ien Moses ma teka Israel pakui pak hani Iahue ukek, 
 

“Nga pak sameni Haeu. 
Axan lap hawane ti waxainiai teka pahoxaian. 

Ti kuiai pohen i soheni xaxaweni hos 
ma teka kiliwakean hani itax. 

2 Kuik se toi Haeu. I aile ape nga pak. 
I se tetel awaiak. 

I se tel Masiwi lawe nga lolotui. 
Tel tamak sameni i ma tin nga haxawa axan. 

3 I kuin tapein tap tel waxaini. 
Axan se Iahue, tel tap tahi tapoan. 

4 Teka ti hile ti Igip hetekie karisaulaha 
i lioa hatapo hani itax. 

Teka seilon wanen ti Fero, 
kanitax Kakan kalutini tamusuke laha. 

5 Kanitax matit atuhi laha. 
Laha taxix hani leili ilam hanowi hat. 

 
6 Iahue, ti lalape kui pohem 
o kola masiwiaiam. 

Ti lalape kui pohem 
o tui wanakanakai teka pahoxaiam. 

7 Axam xau hawane ti o towi haputa laha. 
Lialui lom o tinami hatapo laha, 
hanowi ah ti i lui xaxaweni pahoah. 

8 Xoxoi uhuiai aupolum kanitax 
i som hani patul 

ape i tu sehatu hanowi saxeing. 
Kan ti leili ilam i paxe ail. 

 
9 Teka pahoxaiamite hanasanas ukek, ‘Amite usi pohi lato. 
Amite keli soxialato ape tua aile tenen na pahamite. 

Amite uke paumite 
ape aile halialu tamusuke lato.’ 

10 Tuahe hauhui aupolum tehue 

kanitax matit atuhi laha 
ape laha taxix hanowi hat i tasis hani leili ilam. 

 
11 Lahe haeu ulea na masin o Iahue? 
Aita ulea sawisawian o? 

Aita pon ailei kolakol lalap ti o ailele? 
I pon hawane na lauti haxawa axam. 

12 O lauti tulini minam 
ape hepekeun tolomi teka pahoxaiamite. 

 
13 Lalape xoxoi wawahen tetam 
o kapiti amite teka seilon o oxoxiwen. 

Ti kui pohem o neini amite 
hani teik soliai hepekeun ti amite to kapim. 

14 Teka xux liai hongoen kuiaiam ape laha mamata xexex. 
Teka Pilistia akialaha i pisihini kokongini laha. 

15 Edom, teka masiwi ti ien namilolaha sihikuk hawane 
a teka seilon tuah ti texux xux Moab mamatawin telei laha. 

Teka Keinan kuilaha put 
ma namilolaha kaluta tamus. 

16 Laha hatesol mamatawin tunahi hahutuia 
ape xoini halialu laha. 

Nake ti kuim teka ien kum aile uke na tenen, 
ti o neneini amite teka seilon tetam, 
teteka o oxoxi hahani texux xux ti o tutuoha. 

17 O Iahue hatapawawa amite hani ien 
ape hatona haxoxo hani tehu maunten tetam, 

tetesol ti puki o kikilami tone kapimite, 
tetehu ing o hahana tone lotuiam. 

18 Se o Iahue o to Masiwi tapein lian tehue.” 
 

19 Tenen pak ien teka Israel pakui waliko ti Iahue aile haniwen 
lato. I hei axi lato aweisal ti lua kotiai kanitax he pekeun paxean. 
Tuahe ti teka Igip kiliwau nonoa he aweisal ien usiai teka Israel, 
Iahue aile kanitax matit atuhi teka seilon ti hile hetekie teka 
kiliwakei hos ma teka kiliwakei karis. 

20 Ape se Miriam tel kuluiai kakai Haeu, tuai Aron, hutui 
halokeni teik tambarin hetekie hehin liai ape ses amuam. 21 Taen 
ien Miriam neini pakulato ukek, 
 

“Kako pak sameniwa Iahue. 
Axan lap hawane ti waxainiai teka pahoxaiakako. 

Ti kuiai pohen i soheni xaxaweni hos 
ma teka kiliwakean hani itax.” 

Tahiai teka Israel hani Marah 
22 Muhin Moses hone teka seilon ti Israel saliliai kanitax Kakan 
ape i neini lato hani he lohong axan Sur. Leili ngain toluhu ti lato 
luluainiwa, lato tai tutunah kan. 23 Ape se muhin lato tahia hani 
tesol hina kanipet. Tuahe kan ien maxaian, i kum pon lato unumi. 
Aile ape lato axai tesol ien Marah, salangawan ukek ‘maxaian’. 

24 Teka seilon kak mumum ape kahiloloi Moses, “Lehe kaha 
unumi la?” 25 Aile ape Moses tangixi huhual ti Iahue. Iahue neini 
hani i teik pata ape hone i towi haniwa he tehu kanipet. Ti i aile 
kewak ien, kan soli, i tapai seilon unumi. 
Ti lato Marah, Iahue hani lato hina nauna kolaian na masin lato 

hong tamani kakaian. 26 I hone lato, “Amuto hong aluawa 
kakaiak nga Iahue Haeu ti amuto. Lawe amuto ailewa waliko 
tenen ti nga ukek sawisawin. Hong tamaniwa nauna tetak ma 
puas usiwa waliko ti nga hahanau amuto. Na amuto aile usi tesol 
waliko ien, nga kum axi amuto kawatan ti nax hanowi ti nga aile 
hani teka Igip. Pake nga se Iahue, tel haewiamuto.” 

27 Ti teka Israel saliliwa Marah, lato tahia hani tesol axan Elim. 
Ti ien huopanim huohu kan i ahutale leili pekeun ma 70 pata ti 
hina huan. Ape se lato aile tonalato pape tesol kan ien. 

16 

Haeu waxeni teka Israel an 
1 Muhin hatesol Israel ahuta ulea. Lato saliliwa Elim ape lua ulea 
hani tesol lohong axan Sin wasole Elim ma tehu Maunt Sainai. 
Muhi pangapang tehu kewa, lato tahia ien telao ngain 15 ti tehu 
pangapang usian. Luaialato ape kewen pangapang tehu teik 
muhin ti lato saliliwa Igip. 2 Ti ien lato kak mumum ape kahiloloi 
Moses ma Aron ukek, 

3 “Pamu ewian na Iahue teleiwen amite ti Igip. Ti ien kilan totos 
ma amite ang ahoi usi ti pahamite. Tuahe amulu waxi amite 
kemak he lohong ie ape hahitolo telei amite hatesol.” 

4 Taen ien Iahue hone Moses, “Anamuto nga haputawa he 
maun. Ngain tehu tehu teka seilon nahih awiti kolongeniwa 
analato ti telao ien. Ti aweisal tenen ien nga tohongi paxai na 
masin salan lato hong usi kakaiak. 5 Ti telao ngain tepanim tehu 
lato awiti apeseniwa an i tapai ti ngain huohu.” 

6 Ape se Moses ma Aron hone hatapo teka Israel, “Alohah tehu 
ie amuto paxai tioi hawane ka se Iahue tel i ahuti amuto ti Igip. 
7 Ape na i letua amuto paxai kui pohen ma lalape xewaian nake i 
hongoen mongohe hakumekum ti amuto. Nakon amili aita lehe 
amuto to hakumekume? Hakumekum ti amuto hahani Iahue.” 
8 Moses kak ahe ukek, “Iahue tel i axi amuto totos na alohah ape 
na letu i axi ahoi amuto bret. I se tetel lawe amuto to 

hakumekume kumahe hahani amili. Tuahe i hongoen ape i waxeni 
amuto.” 

9 Moses hone Aron, “Hahongo hatapoa teka Israel ka nahih tu 
haniwa mate Iahue. Pake i hongoen hakumekum ti lato.” 10 Leilon 
ti Aron kakak, teka Israel pax xau haniwa he lohong. Lato 
ningahi hahutuia lalape xewai Iahue i sohotulih he maun. 

11 Kakanua Iahue kakane Moses, 12 “Nga hong hatapoen 
hakumekum ti teka Israel. Aope o honewa lato ka lawe alohah 
hina tosiai anamuto ma lawe letu bret i ahoi hawane amuto. 
Taen ien lato tioi hawane ka nga se Iahue Haeu ti amuto.” 

13 Alohah tehu ien kilan wanen walut ngong to haxuha tonalato. 
Ape ti i letulih mapui xux i hawaxexa hatehu hepekeun ti i 
kakalini toan. 14 Taen mapui xux paxewa, lato ningahi hahutuia 
kilan waliko paxaxun wahuh toto patul he hepekeun. 15 Teka 
Israel paxai tataxini ape he kamekam, “Waliko la tetenen?” Tap 
wanen titioalato. 
Ape Moses hone lato, “Ien se an ti Iahue hahani anamuto.” 

16 Seilon ti lohe ing tehu tehu awiti kolongeniwa lato. Tel tel i 
kum akukulai 2.3 kilo. Ien se kakai Iahue hani amuto.” 

17 Salan teka Israel aile ukek ien. Teka laha awiti hakila a teka 
palai. 18 Tuahe ti laha kolongeni paxaiwa, ing tehu tehu i pon 
hawane i. Teka ti laha awiti hakila i kum sea a teka awiwitialaha 

palai, i kum tae. Mongohe an poponowi usi hawane laha hatesol. 
19 Ape Moses hone lato, “Amuto kum alolomeni hina an atengi 

letu.” 20 Tuahe teka laha kum hong tamani Moses ape laha halei 
teik ti letu. Ti i letulih teka ul kokol tanoen he an ien ma poun tin 
pate lialun. Moses lon lialu hawane ti lato. 

21 Hutui taen ien, lawe letu teka seilon awiti an i tapai 
waxenialaha ti ngain tetehu. Ape mox ti lato tai awiti, taen al 
kekelih, i manun tapo. 22 Ape telao ngain tepanim tehu lato awiti 
hasea, ma se an ti ngain huohu. Tel tel waxi 4.6 lita. Teka masiwi 
ti Israel nahih hani kapi Moses ti upia haxewa ahekean. 23 I hone 
lato, “Ie se usima kakai Iahue: Letu se telao ngain Sabat, Iahue 
kilamiwen ngainun. I ngain ti hanauain wanen. Aile ape lelei ma 
na saleki apeseni halapawa an tetelao lehe hanawa teik ti letu.” 

24 Salan lato hana talaheni hina ti letu, hanowi ti Moses hohone 
lato. Ape ti letule moxe an ewi tutuen, tap ul ma tin tap poun. 
25 Moses ukek, “Telao ie animua an ien. Tap an ti na amuto awiti 
tetelao nake tehu ngain ie se Sabat, ngain ti hanauain. 26 Amuto 
awitiwa an leili tesol tepanim tehu ngain tuahe ti tehu ngain 
tepanim huohu, tap an ti na amuto awiti nake se Sabat.” 

27 Seilon teka nahih upia an telao ien tuahe laha kum tunah. 
28 Iahue hone Moses, “Nakon lehe ape kuehun ia teka seilon ie to 
tatahi kakaiak ma nauna tetak? 29 Lato nameniwa ka telao ngain 

Sabat se hahaniak nga Iahue hani amuto teka Israel. Nake ti 
tenen ien telao ngain tepanim tehu nga axi amuto an tapai ti 
ngain huohu. Aile ape ti telao ngain Sabat hatesol seilon to 
hamalumua tonalaha, kum nahih ahuhuta ti awitiai an.” 30 Ape se 
ti lawe Sabat laha kum puas, laha tua to hanau. 

31 Tenen an Iahue haputalih patul teka Israel axai mana. I 
masin waki pata tenen mahulihulin kokol papaxaxun, namun 
masin palawa hina xuni awe nini. 32 Imuh Moses hone teka 
Israel, “Iahue kak ukek, kako waxi hanawa 2.3 lita mana hani 
leili tehu lohiloh ape auniwa, kolakol hani teka kahi natumuto. 
Teteka laha nakuama imuh laha paxai an ti nga hahani amuto he 
lohong lokon nga oxoxima amuto Igip.” 

33 Ape Moses hone Aron, “Waxiwa tehu lohiloh ape lohiwa 2.3 
lita mana. Hana talaheniwa hahitake axe Iahue lehe kako auni ti 
kola haniai teteka laha nakuama imuh.” 

34 Aron aile usi waliko ti Iahue hohone Moses. Ape imuh i hana 
mana ien hani leili tehu lohe kakain tuah ti Haeu, i tu kikilami 
tenen namil ti Haeu xinotiwen kapi teka Israel. 35 Ape se teka 
Israel ang mana leili 40 ahang atengi tataen lato tahia hani 
texux xux ti na lato tonai. Tenen an ien lato ang atengi lato 
meiwa ngixi hepekeun ti Keinan. 

36 Lokon ien laha hapuasa efa kolongeniai kawate waliko. Efa 

tehu i waxaini 23 lita. A oma tehu waxaini 2.3 lita, lape mana ti 
tel tel uke ti teka Israel luluawa he lohong. 

17 

Haeu aile kan ahutalih he pot 
1 Usiwa kakai Iahue, hatesol teka Israel ahuta salili tesol lohong 
Sin. Lato sos to aheahewa atengi tataen lato tahiawa tesol axan 
Repidim ape lato aile tonalato ien. Tuahe tap kan ti na lato un. 
2 Aile ape lato hakume ulea Moses, “Axima amite kan ti unum.” 
Moses hone lato, “Alahan amuto pahoi nga? Kalahai amuto 

tohongi paxai Iahue?” 
3 Tuahe paxepaxei kinawe teka seilon lato kak kahiloloi tatale 

Moses. Lato ukek, “Kalahai o waxi ahuti amite ti Igip? Nakon 
lehe o telei amite, natumite ma tupumite manihuh ti tapoi kan 
ie?” 

4 Kakanua Moses tangixi huhual ti Iahue ukek, “Ape nga aile 
kalahai teka seilon ie? Kum kue lato hokai telei nga.” 

5 Iahue hone Moses, “Waxiwa hina teka masiwi ti Israel ape 
nahih haniwa mateiwai teka seilon. Kau hetekiewa teik kuaiam o 
xaimu tehu kan Nael. 6 Na amuto tahiawa he tehu pot lalap kapi 
tehu Maunt Sainai, nga pake ien pape tehu pot. O xaiwa tehu pot 
lehe kan kumim ahutalih ape teka seilon un.” Moses aile ukek 



 

Kakai Haeu OT    © Wycliffe Bible Translators, Inc. CC: BY-NC-ND 4.0   2025 June 

ien. Ape kan kumim ahutalih he tehu pot ti tesol masiwi paxai 
hahawane. 

7 Tesol ien Moses axai Masah, salangawe teik kakain ien ukek 
‘totohong’. Tin i axai Meribah, salangawan ukek ‘pahopah’. 
Moses axai huonen ax ien nake se tetesol teka Israel kak pahoi i 
ma tohongi paxai Iahue. Lato ukek, “Kaie Iahue kapi kako ie ka 
kumahe?” 

Hile wasole teka Israel ma Amalek 
8 Lokon ti teka Israel tutuen Repidim, teka Amalek lua hilei lato. 

9 Aile ape Moses hone Josua, tel masiwi ti hahitakan, ukek, 
“Kilami upiawa hina seilon ti kako ape hil pahoiwa teka Amalek 
letu. A nga tuke teik kuaiak ti Haeu hone nga kauan patul he 
tehu maunten.” 

10 Josua aile usi kakai Moses ape lato hilei teka Amalek. Lokon 
ien Moses, Aron ma Hur han hani patul he tehu maunten 
xohixohin. 11 Ti na mini Moses patul, tesol Israel xoini teka 
Amalek. Tuahe tataen Moses haputalih minan, teka Amalek 
waxaini aliake lato. 12 Tai kue mini Moses pus hawane ape i kum 
pon lautian. Aile ape Aron ma Hur upia tehu hat lehe i to. Lalu tu 
papan hahupaun sekui lautiai minan ape minan mewenae patul 
atengi taen loloi al. 13 Nake ti tenen ien Josua ma tesol Israel 
xoini halialu hawane teka Amalek. 

14 Muhi tehu hile, Iahue kakane Moses ukek, “Tai konginiwa sale 
waxainiai tehu hile hetekie kakaiak ti nga ukek liai nga halialu 
tamusuke teka Amalek ape tap tel seilon po nameni ulea lato. 
Kolongeniwa ka Josua hong alia kakain ien.” 15 Ape ti ien Moses 
atai tehu tone waliko ti haniai Haeu nameniai waliko ti i ailewen. 
Ape i axai ‘Ti kui Iahue nga waxaini’. 16 I ukek, “Ti nga tuliniwa 
minak hani patul, Iahue tel kakapiti tehu hile. Hutui tataen 
Iahue lawe hileiai teka Amalek ti nakuan tehu tehu.” 

18 

Jetro lua paxai Moses 
1 Jetro tame tel axoi Moses, tel masiwi ti hukuminiai Haeu ma 
seilon ti Midian, hongoa waliko ti Haeu aile hahani Moses ma 
teka akikin Israel hetekie ti i oxoxi ahuti lato ti Igip. 

2 Ti imat Moses hakau aliake tel axoan Sipora ma hua natun 
hani kapi Jetro lehe i auni. 3 Tel wawan pamu Moses axai Gersom 
nake i namiloi ukek, “Nga kumahe xuxuk ie, ti xux liai.” (Tenen 
kakain ‘gersom’ tangian masin tenen kakain ti Hibru i ukek ‘ti xux 
liai’.) 4 Tel wawan komuh Moses axai Elieser nake i ukek, “Haeu ti 
amite teka matahaun tetak huali nga. I awai nga ti matemate 
hahitake mini Fero.” (Tenen kakain ‘elieser’ tangian masin tenen 
kakain ti Hibru i ukek ‘Haeu tel hualiak’.) 

5 Ti Moses ma teka Israel aile tonalato he lohong xohixohin 
Sainai, tehu maunten ti Haeu, Jetro waxi tel axoi Moses ma hua 
natun ape lato lua hani kapin. 6 Imat Jetro hakaumu kakain hani 
Moses ukek, “Nga Jetro, tel iham, lua hanima kapim hetekiema 
tel axoam ma hua natum.” 

7 Ape se Moses lua tengeni tel ihan. I lakua hani itan mateiwaun 
ma asoi taliopan. Lalu he kamekam sale tonalato ape soh hani 
leili tehu ing sosoxope ti Moses. 8 Moses kaxi hani tel ihan lawe 
waliko ti Iahue aile hani Fero ma teka Igip ti hualiai teka Israel. 
I kaxi hetekie lawe kawatan ti lato tutunahi tehu luaialato ma ti 
sale Iahue to awawai lato. 

9 Jetro amuke hawane ti i hongoa kilai waliko solian Iahue aile 
hani teka Israel ti i oxoxi lato hahitake kawatan ti teka Igip. 10 I 
kak eliel ukek, “Sameniwa Iahue. Pake i oxoxiwen amuto ti Fero 
ma teka Igip. Salan i oxoxi hatapoen teka Israel ti lialui 
totonalato ti Igip. 11 Ape nga tioi hawanewen ie ka Iahue pamu 
masiwian ti lawe haeu seilon lolotui nake se i oxoxi teka seilon 
tetan hahitake lalape kawatan ti teka Igip teheni halialu hawane 
amuto.” 

12 Taen ien Jetro upia tok manihuh ti lui haniai Haeu. Muhin ti 
lato haniwa Haeu, Moses, Aron ma teka masiwi ti Israel hetekie 
tel ihai Moses, lato aile tehu angiain lalap ti samenian. 

Jetro axi Moses namil 
13 Ti ngain liai telao Moses aile teik puasain ti hong paxaiai 

kawatan ti wasole teteka hina meng. Kilaialaha i puas lialu 
hawane ti letu hani taen i tilok. 

14 Ti Jetro paxaiwa kawate puasain ti Moses aile hahani teka 
seilon, i ukek, “O puas hamakehu hawane o. Alahan mewenae o 
hahasawi waliko ien? Mongohe teka seilon i hakawata hawane o 
ti letu hani taen i tilok.” 

15 Moses pahoi i ukek, “O tioi? Laha nahih hanima kapik ti 
kameiai namili Haeu. 16 Na hina wasol, laha kau hani nga hong 
paxaian. Nga tel upiai sale hasawian ti hahongoalaha namili 
Haeu, waliko tenen laha ailewa usiai nauna tetan.” 

17 Ti Jetro hongoa i eseini hawane, “Kumahe wanen salan!” 18 O 
tua aile telei aliake o hetekie teka seilon kapim. Tenen puasain ie 
i kawat kasia ti mewenae o. 19 O nati hongomua namilok pake 
Haeu huali o. Pate sawisawin ka o tutuke awe teka seilon hani 
Haeu lehe i nexi hani o sale hasawiai wasolalato. 20 Solian wanen 
ka o hahanau lato nauna ti Haeu, hohone lato hong tamani 
kakaian, neini kokola aweisal ti na lato usi ma waliko tenen lato 
ailewa. 21 Tuahe namilok masin. Leili teka Israel o kilami 
tanomiwa seilon tenen aneso lehe lato to masiwi ti neiniai tesol 
tesol seilon: 1000, 100, 50 ma taen 10. Kolongeniwa ka lato 

seilon tenen kaha soh, lolato ti Haeu pate lalap ma seilon kum 
pon huloalato. 22 Haniwa lato hong paxaiai menge teka seilon 
tuahe na hina waliko tenen lalap lato kau haniwa o. Meng tenen 
naun lato pon nexiai sale hasawian. Ti aweisal tenen ien lato kau 
kahiti o ape puasam i pau. 23 Na masin o aile usi kakaiak ma tin 
Haeu pahan o ailewa, puasam i kum pisihi halialu o. Ape teka 
seilon hina meng, tialaha i heh ma laha nahih alia hetekie 
amuam.” 

24 Moses hong waxi auni nauna ti Jetro. 25 Leili teka Israel i 
kilami hina seilon tenen aneso ape i hana masiwi ti neiniai tesol 
tesol seilon: 1000, 100, 50 ma taen 10. 26 Pupuasalato hong 
paxaiai meng. Meng tenen naun lato nexi hani seilon sale 
hasawian a tenen lalap lato hani mini Moses. 

27 Imuh Jetro noseni ka i alia hani xuxun. Ape se Moses nahih 
tapeini tel ihan. 

19 

Iahue sohot hani Moses ma teka Israel ti Maunt Sainai 
1-2 Teka Israel lua salili ulea Repidim. Lato tahia hani lohong ti 
Sainai ape aile tonalato itan ti tehu Maunt Sainai. Ie se ape 
kewen pangapang huohu muhin ti lato saliliwa Igip. 

3 Ti ien Moses han hani patul he tehu maunten lehe i kakak kapi 

Haeu. Iahue tiloma patul he tehu maunten hani Moses ukek, “Ie 
se kakaiak hani teka Israel, teka kahi nati Jekop: 4 ‘Amuto 
paxaiwen lalape waliko ti nga aile hahani teka Igip ti awaiamuto. 
Amuto ilameni tioi ka nga akekeni amuto he minak hanowi keihat 
i ngongoke natun patul he paun lehe waxi amuto kapik ie. 5 Aile 
ape na amuto hong tamani hawane kakaiak ma akeni kongini 
tenen kakain nga xinotiwen kapimuto teka Israel, amuto se 
seilon tuah wanen tetak ti teka seilon ti tehu pon ie. Kalak 
hatehu pon se tetak tuahe amuto nga kilami hahawane tetak. 
6 Ape amuto se tin seilon ti aile hatapoi waliko ti nga kilami 
hahani amuto ma aweisalumuto hani nga lawe hean. Tin amuto 
seilon ti hani hatapoak tupuamuto.’ Kakain ien o hakouta haniwa 
teka Israel.” 

7 Ape se Moses hong usi kakai Iahue. Ti i mos alialih he tehu 
maunten, i apuhini teka masiwi ti Israel ape i kakane hatapo lato 
waliko ti Iahue hohone i. 8 Hatesol teka Israel hong amuke kakai 
Moses ape lato ukek, “Amite usi hatapo waliko ti Iahue hohone 
amite ailean.” Ape Moses han kaxi aliake hani Iahue pahoan ti 
lato. 

9 Iahue hone Moses, “Nga sohot hani kapim leili teik maun 
kilakilan lehe teka seilon hong na nga kakak kapim. Taen ien ape 
lato soh hawane tetam.” 

Muhin ti Moses kuluiwa kakain ien, i han kaxi aliake pahoan ti 
teka seilon. 

10 Ape Iahue hone Moses, “Aliawa ape apeseniwa teka seilon ti 
sohotuak. Amuto ailewa saun ti hauniamuto tetelao ma letu. 
Nuhi hetekiewa sosomuto. 11 Kolongeniwa ka tataen tehu ngain 
toluhu amuto apeasawen nake telao ien nga Iahue mos hani tehu 
Maunt Sainai ti amuto hatesol papaxai. 12 O hanawa teik kikilam 
kakalini tehu maunten ape hahongoa teka seilon kanipetiwa, kum 
akukulai. Amuto kum hahanewa patul. Hahalin kalak tataen 
tuahe sotiai ngixi maunten. Tel na i kum hong usi, tel ien hoi liai 
telei. 13 Ati seilon ma manihuh na i akulai kikilam ien amuto kum 
sosoti. Tua hokaiwa ani pot ma na samen. Tuahe liai telei 
hawanewa. Mewenae na suhusuh tang welu, ien, ape ewi na 
seilon nahih hani tehu maunten.” 

14 Muhin ti Moses mosulih he maunten, i hahongo teka seilon 
kakai Iahue ape teka Israel aile saun ti haunialato. Lato nuhi 
hetekie sosolato. 15 Ape Moses hone lato, “Ti i kewa tehu ngain 
toluhu, Iahue tahiama. Amuto apeasawa ti telao ien. Kum 
ailelemu saun ti sikisiki.” 

16 Letuan ti telao ngain toluhu, kuhuh i ton ma usil i xep ape teik 
maun kilakilan luaini hanilih he tehu maunten. Lalape tangiai 
suhusuh i tang welu hawane. Teka seilon, hatesol mamata xexex. 

17 Moses neini ahuti lato ti toan tengeniai Iahue ape lato tua tu 
itan ti tehu maunten. 18 Axuan i atuhi Maunt Sainai hatehu nake 
Iahue mos hanima ien leili ah. Axuan kilakilan wanen luaini 
hanile patul masin ah ti na seilon hawia halapa. Maunten hatehu 
tin i nuea eliel. 19 Tangiai suhusuh to lap aheahelih. Ti Moses 
kakak kapi Iahue, lawe pahoan ti Iahue lapan tonui kuhuh. 20 Ti 
Iahue mos hanima tumi tehu maunten, i ilowi Moses hani kapin 
patul. Ape se Moses hanewa. 

21 Iahue hone i, “Mos aliawa ape kakane eliel hawanewa teka 
seilon ka kum nahih akukulai wanen kikilam ti o hana kakalini 
tehu maunten lehe lato paxai nga. Na lato aile ukek ien kilan ti 
lato mat. 22 Kalak taen teka masiwi ti hukuminiak ma seilon, lato 
ailemua saun ti haunialato imat ti lato nahih xohi hani kapik. Na 
tap, nga axi hawane lato kawatan.” 

23 Moses pahoi Iahue ukek, “Lehe nga kakane tuhi ulea lato? 
Puki o hone elieliwen amite ka kum han hahanima patul he tehu 
Maunt Sainai. Puki o honewen nga ti hana kaliniai tehu maunten 
kikilam lehe seilon kum koliama nake tehu maunten ie se tetam 
ma o hahalini.” 

24 Iahue pahoi i ukek, “Mosua ape alia hetekiema Aron. Tuahe 
kum sowini hahani teka masiwi ti hukuminiak ma seilon ma teka 
liai akulai teik kikilam ape nahih hanima kapik. Na tap, nga axi 

hawane lato kawatan.” 
25 Ape se Moses mos kakane aliake teka Israel waliko ti Iahue 

hohone i. 

20 

Huopanim nauna ti Haeu 
1 Taen ien Haeu nau teka Israel ukek, 
 

2 “Nga se Iahue, Haeu tel amuto lolotui, tetel i oxoxi ahuti 
amuto ti Igip lokon ti amuto unaui seilon. 

3 “Lotuiwa mewenae nga, kum lolotui tuahe tenen na waliko liai. 
4 “Kum tatanomi hosai tuahe tenen na waliko ti he maun, he 

tehu pon ma leili kan ti hahitakan ape lotui hanowi ka Haeu. 
5 Kum lokuha lolotui tesol waliko ien nake nga Iahue Haeu ti 
amuto, nga uhake hawane amuto. Nga kum hani lioi amuto 
lotui waliko liai ti ukei totonak. Teka laha tahi nauna ien i 
kola wawatak hani nga. Nga axi kawatan hani laha ma 
natulaha tamus hani tataen nakuan toluhu ma hinalo. 
6 Tuahe teka laha waheni nga ma usi nauna tetak nga kola 
xoxoi wawahen tetak tamus hani 1000 nakuan ti laha imuh. 

7 “Kum hahapuasa axak nga Iahue Haeu ti amuto hani waliko 
tenen kumahe solian. Liai nga axi kawatan hani teka laha 

kum hapuasa aluini axak. 
8 Nameniwa telao ngain Sabat ape kewa i ngainuk nga Haeu. 

9 Ngain tepanim tehu hean ti amuto ailei puasain. 10 Tuahe 
tehu ngain tepanim huohu se ngainuk nga Iahue Haeu ti 
amuto, ngain ti hanauain. Ngain tehu ien tap tel i puas, puki 
amuto, natumuto, unauamuto, tupumuto manihuh hetekie 
teka akiki xux liai ti na laha toto kapimuto. 11 Leili tesol 
ngain tepanim tehu nga Iahue hatano tehu pon itan, maun, 
kanitax ma lawe waliko ien ape tehu ngain tepanim huohu 
nga hanau. Aile ape telao ngain Sabat se pate tuah. Nga 
Iahue kilami ngainuk. 

12 “Kolawa lomuto hani tamamuto ma tinamuto waxi amuto to 
welu soli he teik hepekeun ti nga Iahue hahani amuto. 

13 “Kum uulini ailei teletele. 
14 “Kum eng akakati axoi seilon liai. 
15 “Kum xuuxuina. 
16 “Kum ailele kakain puputa ti suluiai seilon liai. 
17 “Kum paxai nanahaini waliko tenen tenen ti ingi seilon liai, 

taen axoan, unauan, tupun bulmakau ma donki hetekie lawe 
soxian.” 

Teka Israel mamata lialu 
18 Ti lokon ien teka Israel tu sia xau. Lato mamata xexex ti lato 

hongoa tonui kuhuh ma lalape tangiai suhusuh. Ti lato paxaiwa 
xepai usil ma kilakilai axuan ti i luaini hanile patul, i hamatau 
hawane lato. 19 Lato hone Moses ukek, “Puki o kakawa kapimite, 
pake amite hong. Amite mamata na Haeu kak sawi hani amite 
uke amite mat.” 

20 Moses ukek, “Kum maamata. Haeu luaini hanowima ie 
tohongi paxaiamuto lehe i haxoxo lomuto tetan ape pala i haila 
amuto ailei saun lialun.” 

21 Ti Moses kak kewa, i nahih xohi hani kapi Haeu he teik maun 
kilakilan. A teka seilon tu siasia tutuen. 

Sale ataiai tone waliko ti haniai Haeu 
22 Iahue kakane Moses ukek,“Ie se kakaiak o honewa teka Israel. 
Amuto paxaiwen ti nga Haeu kakak hawane kapimuto ti tesol 
tonak. 23 Aile ape nameniwa kum tanomi ngangah waliko ani gol 
ma na silva lehe amuto lotui ti ukei totonak. 

24 “Amuto ailewa tesol tone waliko ti haniak ani hepekeun. Patul 
tetan lui hanima nga manihuh. Hani hetekiema nga sipsip, meme 
ma bulmakau ti hasawiai wasolamuto. Tesol tesol nga kilami hani 
amuto ti lotuiak, amuto ataiwa tone waliko ti haniak ien ape nga 
tahiawa ma aile hasolia hani amuto. 25 Na pahamuto uke pot 
ataian, kewa pot ti amuto tua tunahi. Kum hahapuasa pot tenen 
amuto uke samen koti tanomian. Na amuto aile ukek ien, i halolo 

tesol tone waliko ti haniak ape i kum alune wanen na hapuasa ti 
lotuiak. 26 Kum aile hahaxawa tone waliko ti haniak lehe amuto 
ngah tone hanein, uke seilon paxai waleni tunahi amuto.” 

21 

Saun ti teka Israel aile haniwa unaualato 
1 Haeu kakane Moses ukek, “Ie se hina nauna ti o hani uleawa 
teka Israel. 

2 “Na tel ti amuto kahui unauan tel wawan Hibru, i kum puas 
akukulai ahang tepanim tehu. Taen tehu ahang tepanim huohu 
oxoxiwa i. I kum kahui tel masiwi tetan na tenen. 3 Na masin liai i 
tai sal ti i toa unauan, mewenae i oxoxa alia. Tuahe na i hina 
axoan, oxoxiwa ati lalu. 

4 Na masin tel masiwi tetan po axi axoan ti i toa unauan ape 
hina natulalu, mewenae tel wawan oxoxa muhi ahang tepanim 
tehu. Axoan ma natun tiliwen ti tel masiwi tetan. 5 Tuahe na tel 
unauan kumahe pahan i sos salili lato, pon i kakane tel masiwi 
tetan ukek, ‘Nga waheni hawane o, axoak ma natuk. Kumahe 
pahak nga oxoxa.’ 6 Na i aile ukek ien, tel masiwi tetan ati 
haniwa i tesol tone lotu. Ti puli teka seilon hatuhi haniwa i kapi 
kukui aweing ape tahi hawawaiwa taxingan tepaun. Taen ien i to 
unauan lian tehue. 

7 “Na tel ti amuto teka Israel hangaini natun hehin hani unaui 
seilon, i kum oxoxa muhi ahang tepanim tehu hanowi ti teka 
wawan. 8 Tuahe na masin tetel i kahui waxi i tetan, i kum pate 
amuke tel hehin ien, ewi na hangaini aliake. I kum pon i hangaini 
hani seilon ti xux liai nake puki i kum aile aluini hani tel hehin ien 
ti i xaputi salangawe kahuan. 9 Tuahe na masin tel masiwi tetan 
hani axoi tel natun, i aile haniwa tel hehin hanowi ka puki natun, 
kumahe tuahe unauan. 

10 “Na tel uke axoan tel unauan ape imuh i uke ulea tel liai, i 
hani hapono tatalewa tel axoan imat. Waxeniwa i an, maia ma 
hetekie haniwa i tupuan. 11 Na i kum usi hapono, ewi na tel hehin 
tua ox. I kum kahui na tenen. 

Nauna ti mangemange 
12 “Tel na i aile telei seilon, i hoi liai teleiwa. 13 Tuahe na kumahe 

i ulini, a puki nga Haeu hani lioi i sohot ukek ien, i ox muna 
haniwa tesol nga kilamiwen lehe laha kum telei i. 14 A tetel i ulini 
hawane ape i telei seilon, hoi liai i mat. Kalak i kiliwau muna hani 
tesol tone lotuiak, itini xaxaweniwa i ape teleiwa. 

15 “Tel ti na i hamange halialu taman ma na tinan, i hoi liai 
teleiwa. 

16 “Tel ti na i pohi waxi lungei seilon, i liai teleiwa, kalak na i 
hangainiwen ma na laha tunahi ka tel seilon ien tutuen 

hahitakan. 
17 “Tel na i tale tehiton hani taman tinan, i hoi liai teleiwa. 
18 “Na masin hua lalu leng ape tel hamange tel liai ani hat ma na 

minan, laha kum axiaxi i kawatan na tel mangei kum mat tuahe i 
tua engeke he sau. 19 Imuh na i pon i nahih, kalak i tua sesekua 
he kuaian, tetel hamangean kum uke kawatan tuahe i hasawiwa 
welui taun i tua engeeng hani taen i ewi alia. 

20 “Tel na i xai unauan wawan ma na hehin ani pata ape tel 
unauan ien mat, tel masiwi tetan liai i uke kawatan. 21 Tuahe na 
hina ngain imuh i ewi alia, tel masiwi tetan kum uke kawatan 
pake kawatan tehue ti tel unauan tai pupuas. 

22 “Na hua wawan lalu hil ape leili hilehile tel hamange tunahi 
tel hehin hina akaik he tian ape i tahel, a tap mangemange liai, 
tetel ien i hasawi lapan ti na axoi tel hehin kolongeni ma teka 
hong paxaiai kakain waheni. 23-25 Tuahe na hina mangemange lap 
ahewa, kawatan tua usiusi lape mangein, mate hani mate, pul 
hani pul, nis hani nis, min hani min, aen hani aen, katu hani katu, 
hulo hani hulo ma naxon hani naxon. 

26 “Tel ti na i xai hapulaxa tel unauan wawan ma na hehin, i 
oxoxiwa tetel unauan kahi pulan. 27 Ape na tel i xai hataxuxu nisi 
tel unauan wawan ma na hehin, tin i oxoxiwa tel ien kahi nisun. 

28 “Na tok bul hamange telei tel seilon, i liai hokai teleiwa ape 

xixion kum aniani. Nake ti tenen ien tel taman kum uke kawatan 
ti matemate. 29 Na tin i hamange telei seilon a hahongoen tel 
taman ka tok bul lawe i nimai hamange seilon ape i kum aile na 
tenen, tok bul, liai hokai teleiwa ma tin teleiwa tel taman. 
30 Tuahe na masin teka akiki tel i mat ukek i hasawiwa, tel tame 
bul awaiai matean na i kahui lapan ti pahalaha. 

31 “Aweisal tin tenen ien na tok bul hamange telei tuahe tel na 
akaik. 32 Na tok bul hamange telei tuahe na tel unaui seilon, tel 
tame tok bul hasawi haniwa tel masiwi tetan 30 silva, a tok bul 
ien, liai hokai teleiwa. 

33-34 “Ti na tel seilon tahiwi tewau wal ape i kum atuhi ma na tel 
liai xaxaweni atuhiai wal ape bulmakau ma na donki put hani 
leilon, tel tame tewau wal liai i kahuiwa tel tame manihuh. Tuahe 
i kewa tetan tok maten ien. 

35 “Na tok bul hamange telei tok tupi tel liai, ati lalu hangainiwa 
tok moihin ape moni ma tok maten sei hiononoiwa wasolalalu. 
36 Tuahe na tok bul hina saun tenen weli lengeleng a tel taman 
kum aile na tenen ape i hamange telei tok tupi tel liai, tel taman 
liai i hasawiwa tok bul moihin saitiai tok maten. A kewa tetan tok 
maten.” 

22 

Nauna ti hasawi aliakei soxi 

1 Haeu hahani tutuen nauna tetan ukek, “Tel ti na i xuina tok 
kau ape i telei ma na hangaini, liai i hasawi aliake tepanim kau, a 
tel ti na i xuina tok sipsip ape i telei ma na hangaini, liai i hasawi 
aliake hinalo sipsip. 

2 “Tel na lehe i soh xuxuina hani leili tehu ing ape seilon telei 
tunahi i, tetel telean kum uke kawatan ti tehu matemate. 3 Tuahe 
na i sohot ukek ien ti lape ngain, tetel telean uke kawatan ti tehu 
matemate. 
“Tetel xuxuina hasawi hatapo hawanewa waliko ti i uke. Na i 

kum hasawi uke, i liai hangaini haniwa unaui seilon kahi xuxuina 
tetan. 4 Tel na i xuina kau, donki ma na sipsip ape laha tunahi 
tutuen toi i, tel ien liai i hasawiwa kahi manihuh ien uke he 
huohu. 

5 “Na tok manihuh tua tau nahih angiang ape tel taman kum 
kongini ti i soh hani he kini seilon liai, hoi tetel taman kewa an ti 
solian tapein he kinen hasawian. 

6 “Tel ti na i lui masiap he kinen ape i sawat lui an ti he kini 
seilon liai, tel hawiai ah, liai hasawiwa lawe an ti i lua. 

7 “Na masin tel hani tel liai auni kongini moniun ma na soxian 
ape teka liai xuina ti leili ingan, na laha tike tetel xuinaian, liai i 
hasawiwa waliko ti i kewen uke he huohu. 8 Tuahe na kum tioi 
tetel xuinaian, tel auniai waliko ien laha waxi haniwa kapi teka 

masiwi ti hong paxaiai kakain lehe laha nihehi upia uke na puki i 
waxi. 

9 “Na hua lalu hapatapat aita tel tamaiai bulmakau, donki, 
sipsip, maia ma na soxi liai, lalu sohot haniwa kapi teka hong 
paxaiai kakain. Tetel laha upia tunahi ka i tua auhi, liai i 
hasawiwa uke he huohu hani tel tame waliko ien. 

10 “Namiloi paxaiwa, ti na tel hani tel liai auni bulmakau, donki, 
sipsip ma na manihuh liai tuahe manihuh ien mat, i mange ma na 
seilon waxi a tap tel ningahi waliko ti i sosohot. 11 Na tel i aunini 
manihuh ien ukek ka tap titioan na tenen, i tuoha haniwa Iahue 
ti he puli teka masiwi. Na masin ien tel tame manihuh nam 
maluhewa ape kum hahani i hasawi na tenen. 12 Tuahe na laha 
tunahi ka manihuh ien seilon xuina, tetel xuinaian hasawi haniwa 
tetel tupun. 13 Na masin manihuh tumun kalimen atalahi telei, 
tetel auniai manihuh tup kaua moxe xixion kolaiai waliko ti i 
sosohot. Ape i kum hasawi na tenen. 

14 “Na tel i tua hahapuasa manihuh ti tel liai ape i mange ma na 
i mat ti tel taman kumahe ien, tetel hahapuasaian i hasawi usi 
hawanewa lape kahun. 15 Tuahe na tetel taman kapin ti i 
hahapuasa, tetel hapuasaian kum hahasawi na tenen. Tel ti na i 
towi moni hapuasai manihuh ape manihuh ien talesa, i kum 
hahasawi. I tapai moni ti i towiwen kahi hapuasai manihuh. 

Nauna ti sale totone teka Israel 
16 “Na tel wawan tua itini namili tel hehin uluha ape i aile saun 
lialun ti wawan hehin hani i, liai i hasawiwa lapan ti kahi hehin 
na i sal ape i kewa axoan. 17 Tuahe na tel taman watakai i uke 
axoan tel natun, hoi liai tel wawan hasawiwa lapan ti kahi hehin 
na i sal. 

18 “Na masin tel i hahapuasa kui pohe apen, hoi liai teleiwa i. 
19 “Tel na i sikine manihuh, tin liai teleiwa i. 
20 “Tel na i lui manihuh hani lotuiai haeu tenen kumahe salan ti 

ala i aile hani mewenae Iahue, i tin liai halialu hatapo 
tamusukewa. 

21 “Amuto aile aluini haniwa teka seilon ti xux liai, kum aile 
hahalialu laha. Nameniwa lokon ti Igip amuto se tin seilon ti xux 
liai. 

22 “Kum pisi hahalialu hehin ti ape tap axoan ma akaik tenen tap 
taman tinan. 23 Na amuto aile ukek ien ape lato tangixi huhual 
tetak, nga hong waxi. 24 Ti ahiai tiak, wawan teka ti amuto 
tunahi matemate ti teletele ape tunahi ka hehin tap axoalaha a 
akaik tap tamalaha. 

25 “Na amuto tua aximu moni hani tel ti teka seilon tetak tonan 
lialun, aliakean amuto kum uke papalahi. 26 Na amuto akeni 
kongini kilauhen lehe liai i hasawi aliake, imat ti al lol, hani 

aliakewa i. 27 Uke teik kilauhen ien se teikawe atutuh ti i hina. Na 
masin tap, i matih ukek ia? Na amuto kum aliake ape i tangixi 
huhual tetak, nga hong waxi nake nga seilon ti tatahan. 

28 “Kum kak hahalialu Haeu ma tin kum sasai teka masiwi ti 
amuto. 

29 “Na amuto axi nga an ma wel ti kak kemulik haniak, lapan ti 
ala amuto hani, kum akeni kongini aliliake tuahe na teik. 
“Natumuto wawan pamu kilami talaheni hanima nga. 
30 “Tin aile haniwa tupumuto bulmakau, sipsip ma meme. Tuahe 

ti uli takahan, tilimuen kapi tinan leili ngain tepanim huohu ape 
hanima nga taen telao ngain tepanim toluhu. 

31 “Amuto se seilon tuah wanen tetak. Aile ape kum aniani xixioi 
manihuh tenen hamange tetelelai manihuh ti tumun kalimen. Tua 
hani lioiwa ani sinen.” 

23 

Nauna ti hasawiai waliko taun ti kawatan 
1 Haeu kak tatale ukek, “Kum kau puputini meng tenen kumahe 
salan. Kum sasaupa ti seilon tenen puputa ti kakain ape sului 
putini tel liai. 

2 “Kum tua put usiusi ailei waliko tenen lialun kalak na kilan 
teka laha aile ukek ien. Na amuto tu ti hasawiai wasol, kaxiwa 

kakain salan kalak na teka liai hatesol puputa ti hulo towiahui 
teka hong paxaiai meng. 3 Na laha sului tel seilon tonan pate 
lialun, kum hulo totowiahu kakaiam ti hualian. 

4 “Na o nahih tunahi tok bulmakau ma na donki i tua nahih 
lalolal, ati aliake haniwa tetel tupun kalak i ti tel pahoxaiam. 5 Na 
o nahih tunahi tok donki i putake kawate soxi ti i kakau kum tua 
nahih sasalili. Hualiwa, kalak na tupi tel seilon ti i watakai o. 

6 “Na tel seilon ti tap soxi tu ti sulusulu, kum tua axiaxi i 
kawatan, hong paxai aluinimua kakaian tuahe masin ti teka liai. 

7 “Kolongeni kewak, kum tua sului puputini tel na i tai talesi 
tenen. Kum tua hahangaini hani laha telei tel ti na i tai aile tenen 
waliko lialun. Tel na i aile ukek ien, liai nga axi i kawatan. 

8 “Kum sowini hahani seilon kahui tiamuto nake i hapulaxa 
amuto paxaiai waliko tenen salan ma i hulo towiahu kakai teka 
seilon sawisawin. 

9 “Kum aile hahalialu seilon ti xux liai. Amuto ilameni paxaiwen 
namun lokon ti amuto Igip. 

10 “Leili ahang tepanim tehu amuto seiniwa ma apuhiniwa an. 
11 Tuahe tehu ahang tepanim huohu kum seini ulelea, tiliwen 
hepekeun hanau. An ti na puki xexean haniwa teteka tonalaha 
pate lialun. A ti moxen tiliwen ani manihuh. Aile hetekie haniwa 
kini greip ma oliv ti amuto. 

12 “Ngain tepanim tehu ti ailei puasamuto. Tetelao tepanim 
huohu amuto kum pupuas. Ti tenen ien i hanauaimu teik 
tupumuto bulmakau ma donki hetekie unauamuto ma tin teka 
akiki xux liai kapimuto. 

13 “Amuto usi aluiniwa lawe nauna tetak. Kum lotu hahani haeu 
tenen kumahe salan kalak tataen axaiai axalaha. 

Nauna ti ngain lalap ti teka Israel 
14 “Leili ahang tehu tehu amuto ailewa apuhain lalap ti lotuiak 
kewa he toluhu. 

15 “Tehu apuhain ti ngain lalap ti aniai bret tenen tap ist, leili 
ngain tepanim huohu kolongeniwa ka bret ti amuto ani tap ist 
masin ti nga honewen amuto. Amuto ailewa tenen apuhain ien 
leili ngain ti nga kikilami ti tehu pangapang Abip nake se lokon ti 
nga oxoxi ahuti amuto ti Igip. Taun ti lotuiak, kolongeniwa 
amuto tel tel kau hetekiema waliko ti haniak. 

16 “Tehu apuhain ti ngain lalap ti Pentekos, apuhini hanima nga 
an he kinemuto ti uli seinian. 
“Tehu apuhain tapeinan, ngain lalap ti ataiai houha, ailewa 

muhi taun ti apuhiniai an, ti na amuto apuhini hatapoa lawe an ti 
he kinemuto. 17 Lawe ahang ti toluhu apuhain ien, hoi liai hatesol 
wawan ti amuto nahima lotuiak Iahue tel Masiwi ti amuto. 

18 “Na amuto telei manihuh ti haniak kakaun, kum hukumini 

hahani tuahe na tenen waliko ti hina ist. Wiai xixion ti ala lui 
hani nga, kum halei hahani ti letu. 

19 “Na amuto apuhini an ti he kinemuto, an ti solian tapein ti uli 
seinian kau hanima tehu ingak Iahue Haeu ti amuto. 
“Na amuto telei tosiai anamuto tok meme uluha, kum ukeke 

hunaian kani susi tinan. 

Tutuoh ma nauna ti Haeu ti teka Israel lua hani hepekeun i 
ukek lato tamai 

20 “Moses, hong uleawa. Nga talo tel engel tetak imat ti amuto 
lehe i ngahati awai ma neini hatapawawa amuto hani tetesol ti 
nga apeseniwen. 21 Tanoa lomuto hani i ma aile usiwa kakaian. 
Kum papahoi i nake nga Haeu tataloa ape i kum paxai lioi 
pahopah ti amuto. 22 Na amuto hong tamani kakaian usiai nauna 
tetak, nga pahoxai teka laha pahoxai amuto ma nga tuke 
hileamuto ti laha hil wawatakai amuto. 23 Se tel engel tetak neini 
hatapawawa amuto hani texux xuxi teka Amor, Hit, Perisi, 
Keinan, Hiv ma Jebus. Pake nga aile halialu tamusuke laha. 
24 Amuto kum lolotui ma ailele puase haeu ti laha tenen kumahe 
salan. Tin kum usiusi lialui saun ti laha. Amuto hamanana nonoa 
hosai waliko ti laha lolotui ma tone lotu ti laha. 

25 “Tupuamuto hani hatapo nonoma Iahue Haeu ti amuto. Na 
amuto aile ukek ien, nga axi hapono amuto an, kan ma nga awai 

amuto ti nax. 26 Tin tap akaik tahel ma tap tenen lieheh 
leilomuto. Nga hanahi hawelu aluini amuto. 

27 “Nga hamatau halalolalo teka laha pahoxai amuto ape laha 
ox kiliwau. 28 Kui pohek, teka Hiv, Keinan ma Hit tua lalolal ape 
nga usi xaxaweni laha ti teik hepekeun nga hahani amuto. 
29 Tuahe nga kum xaxaweni hatapo laha leili ahang tehue uke 
hepekeun ien tap seilon tonai haponoan ape manihuh tenen 
tumun kalimen kila ape halialu ulea tonamuto. 30 Laha nga usi 
hahakokol atengi tataen mongohuamuto tapaiwa ti to haponoi 
teik hepekeun ti nga hahani amuto tamai. 31 Ngixi 
hepekeunaumuto nga hana tataen kanitax Kakan hani kanitax 
Mediterenian, tataen he lohong xohi haniwa Maunt Sainai hani 
tehu kan Epratis. Teka seilon laha toto ien nga aile amuto xoini 
ma usi ahuti laha. 

32 “Kum xixinoti tuahe tenen na namil kapi teka seilon ien ma 
palahah hani kapi haeu ti laha lolotui. 33 Laha kum toto wanen 
kapimuto uke laha itini hakalala amuto ailei saun ti nga watakai. 
Na amuto lotui haeu ti laha tenen kumahe salan, amuto 
sihimalil.” 

24 

Haeu haxoxo kakain ti i xinotiwen kapi teka Israel 

1 Ti Iahue hani kewa nauna tetan, i hone Moses ukek, “Han 
hanile he maunten kapik. Waxi hetekiema Aron, hua natun 
Nadab ma Abihu ma 70 masiwi liai ti Israel. Lato kum nahih 
tatamusuma, lotuiwa nga tesol pala xauxaun. 2 Mewenae o 
Moses pon nahih xohi hani kapik nga Iahue. Teka Israel liai, tap 
tel han hanile he maunten kapim.” 

3 Ti Moses mos alia haniwa kapi teka Israel, i kaxi hatapo hani 
lato hatesol nauna ma lawe waliko ti Iahue kakane i. Ape lato 
hatesol aile kakain tenenawe ukek, “Amite aile usi lawe waliko ti 
Iahue kakawen.” 

4 Muhin Moses tai kongini hatapo nauna ti Iahue. Ti ngain liai 
telao, i xahatawa pate letu ape i atai tehu tone waliko ti haniai 
Haeu itan ti he tehu maunten. Tin i hatuhi huopanim huohu pot 
lalap tu kikilami tesol huopanim huohu nenex ti Israel. 5 Muhin i 
talo hina seilon uluha ti teleiai manihuh lehe lui hani Iahue 
hetekie hanian bulmakau ti hasawiai wasol. 6 Moses tengeni kake 
manihuh ien ape tewaok i hawasi hani tone waliko ti haniai Haeu. 

7 Muhin i waxi teik pepa ti tai kokongini nauna ti kakain Haeu 
xinotiwen kapi teka Israel. Ape i ridai ahuti hani teka Israel. 
Lato hatesol kak ulea ukek, “Amite aile usi hatapo waliko ti 
Iahue kakawen. Pake amite hong tamani.” 

8 Taen ien Moses waxi kaka ti tutuen, i hawasi hani teka seilon 

ape i ukek, “Kaka ie se kikilam ti haxoxoi namil ti Iahue 
xinotiwen kapimuto usiwa nauna tetan.” 

9 Muhin Moses, Aron, Nadab, Abihu ma teka 70 masiwi liai han 
hani patul he maunten. 10 Taen ien lato ningahi Haeu tel ti teka 
Israel lolotui! Hahitake aen kilai hat tuah to manahanah, 
wexoan axaxawan wanen masin axaxawai maun tenen na pate 
xewan. 11 Kalak tesol masiwi ti Israel ien paxai hawanewen 
Haeu, i tai aile halialu lato. Tuahe i hani non lato ang ma un 
hetekie ti nameniai tenen namil i xinotiwen kapi teka Israel. 

12 Imuh Iahue kakane Moses ukek, “Han hanile he maunten. Ti o 
ien, nga hani o pot tenen mamanahan ti nga tatai nauna tetak 
lehe o hanaua teka seilon.” 13 Moses waxi Josua tel hualian ape 
han hani he tehu maunten ti Haeu. 

14 Imat ti i han, i hone teka masiwi ti Israel ukek, “Hamalumua 
ie atengiwa amili aliama. Aron ma Hur pake tiliwen ie. Teka na 
hina meng, haniwa lalu hong paxai.” 

15 Ti Moses han hahaniwa patul, maun atuhi tehu maunten. 
16 Lalape xewai Iahue luaini hanima he tehu Maunt Sainai. Teik 
maun atuhi tehu maunten leili ngain tepanim tehu ape ti telao 
ngain tepanim huohu Iahue tiloma leili teik maun hani Moses. 
17 Ti teka Israel tutu itan pax haniwa patul he tehu maunten, 
haniwa lato, lalape xewai Iahue ien masin ka lalape xekei ah. 

18 Lokon ti Moses han aheahewa i tua kaluta hani he maun. I to 
patul ien 40 ngain ma ipong. 

25 

Waliko ti teka Israel hani Haeu 
1 Ti Moses patul he tehu Maunt Sainai, Iahue hone i ukek, 
2 “Honewa teka Israel kema waliko ti haniak. Lawe seilon ti laha 
hani hahawane waliko ti he atelaha, teteka ien hanima nga. 3 Ie 
se hatesol waliko ti nga waheni laha hani nga: 
 
pot tuah masin gol, silva ma brons. 
4 Teret tenen axaxawan, kakan ma kakai ati polun, 
maia solian ma ole meme ailei maia. 
5 Ole sipsip wawan saleki axati hakakaian, 
uli manihuh apesenian 
ma pata tenen pate ailan kuen lialuan. 
6 Welai oliv ti kamakama, 
paura hasoliai wel ti ahuiai tini seilon 
ma paura tenen na lui poun pate solian. 
7 Hat tuah axan oniks 
ma hat tuah liai hasoliai paxaiai puxui teka hukuminiak ma 

seilon. 

8 “Honewa teka Israel hatuhi hanima nga tehu ing sosoxope 

tuah lehe nga to kapimuto. 9 Tehu ing ien ma lawe waliko ti leilon 
aile usi hawanewa ti nga neini haniwa o. 

Sale tanomiai tehu lohe kakain tuah ti Haeu 
10 “Ailewa tehu bokis ani pata tenen ailan kuen lialuan, weluan 
112.5 cm, tiaun ma xawaian 67.5 cm. 11 Papan ti melal ma leilon 
pakatiwa hatehu gol tenen pate i kamakam. Papan ti melal 
pakati kalini uleawa telil gol. 12 Ailewa hinalowau wawan tenen 
mahulihulin ani gol ape kongini haniwa hahinalosumun hahitake 
tehu bokis. 13 Kewa pata tenen ailan kuen lialuan ape aile hawelu 
hamahulihuliwa huaik pata. Pakati atuhiwa hatehu gol. 14 Huaik 
pata ien nihini haniwa hinalowau wawan pape tehu bokis 
hahupaun waxi kauan. 15 Huaik pata kauan ien tiliwen leili 
hinalowau wawan, kum akakaheti. 16 Na tehu bokis hunawa, 
kakain tuah tetak ti na nga haniwa o, lohi haniwa leilon. 

17 “Matan ailewa hatehu ani gol tenen pate i kamakam. Weluan 
112.5 cm a manahan 67.5 cm. Tesol ien tone hawasiai kake 
manihuh ti kolakol ka nga oxoxi teka seilon ti kawatan ti lialui 
woulaha. 18 Tui tanomiwa hua engel Kerubim ani gol he mate 
tehu bokis tumun hahupaun. 19 Hua Kerubim ien tanomiwa ani 
gol teteik ukeke tanomiai mate tehu bokis. 20 Hua Kerubim 

matalalu he pahopah ape lalu pax lakua a paulalu i kakalauhi 
tehu bokis. 21 Hana haniwa leilon kakain tuah tetak ti na nga 
haniwa o ape mataiwa. 22 Nga kilami taun ti nga kakak kapim 
patul ti he matan wasole hua Kerubim ma hani o nauna ti 
kakanei teka Israel. 

Sale tanomiai tehu sau tone bret haniai Haeu 
23 “Tanomi uleawa tehu sau ani pata tenen ailan kuen lialuan. 
Weluan 90 cm, manahan 45 cm ma xawaian 67.5 cm. 24 Tehu sau 
ien pakatiwa hatehu gol tenen pate i kamakam. Ngixin pakati 
kalini uleawa telil gol. 25 Pape tehu sau hana kalini uleawa 
patahan hawaxoan kewa ani pata manahan 7.5 cm ape pakati 
atuhiwa hatehu gol. 26 Ailewa hinalowau wawan tenen 
mahulihulin ani gol ape kongini haniwa hahinalosumun kapi kukui 
tehu sau. 27 Tesol wawan ien kongini haniwa pape tehu sau 
nihiniai pata ti kauan. 28 Pata ti kauan kewa tenen pata ailan 
kuen lialuan ape pakati atuhiwa hatehu gol. 29 Muhin kewa gol 
tenen pate i kamakam ape aile tanomiwa pelet ma kap. Tanomi 
hetekiewa peti waen ma kapi ti tihiai waen haniak nga Iahue. 
30 Patul ti he tehu sau hanawa bret ti haniak. Aile kewak i lawe 
ien kapik. 

Sale tanomiai tehu tutuhi lul tuah 

31 “Kewa gol tenen pate i kamakam ape tui tanomiwa tehu tutuhi 
lul. I patan teawe ape i ngaxoi hani tepanim tengax. Patul tetan 
tepanim huohu tone peti wel. Hasoliai paxaian tui tatanomi 
palawa tenen i tuhuawen. 32 Tesol ngaxon ien tolungax papan 
tepaun ape tolungax liai tepaun. 33 Tengax tengax ti lato tui 
tanomian toluik palawa tenen i tuhuawen. 34 A teik patan 
hinaloik palawa tenen masin ien. 35 Lawe tesol ti ngaxon xutunga 
tin tui tanomiwa teik palawa hanowi ien. 36 Tesol ngaxon ma 
palawa ien tui tanomiwa he teteik gol ukeke tanomiai tea pate 
tehu tutuhi lul. 37 Muhin ailewa tepanim huohu tone peti wel ape 
hana haniwa tesol tonan patul he tehu tutuhi lul. Kolongeniwa ka 
na o hakama i kam hani sai mateiwa. 38 Tesol axahe tone peti wel 
ma teik lapilap ti kotiai wik kewa ani gol tenen pate i kamakam. 
39 O kewa 35 kilo gol tenen pate i kamakam ti tanomiai tehu 
tutuhi lul hetekie waliko liai ti tuaun. 

40 “Kolongeni kewak, o usi hatapo hawane sale ailean masin ti 
nga neini hahani o ie patul he tehu maunten.” 

26 

Sale tanomiai tehu ing sosoxope tuah ti Haeu 
1 Haeu kakane ulea Moses ukek, “Amuto kewa maia tenen ailean 
pate solian ti tanomiai tehu ing sosoxope tuah tetak. Tesol maia 

ien kewa teret tenen axaxawan, kakai ati polun ma kakan. Tesol 
huopanim imat, sawiti wexoiwa hosai engel Kerubim. 2 Tesol 
huopanim maia ien kewa lato tekewe, weluan 12.6 m ape 
manahan 1.8 m. 3 Maia ien, sawiti kuluiwa papalato tepanim ape 
tepanim liai tin masin. 4 Kewa teret tenen axaxawan ape sawiti 
ngahoa wawan pape teteik maia kuluiai tapeinan. Tesol tepanim 
kuluan liai tin aile kewak ien. 5 Sawitiwa 50 wawan he huaik maia 
ien. Kolongeniwa lato he paho. 6 Ailewa 50 lapilap ti konginian 
ani gol ape pakati kongini hetekiewa huaik welui maia ien lehe 
tehu ing sosoxope tanomian welui maia hateik. 

7 “Ailewa huopanim teik maia ani ole meme ti atuhiai tehu ing 
sosoxope hatehu. 8 Tesol maia ien kewa lato tekewe, weluan 13.5 
m ape manahan 1.8 m. 9 Sawiti kului hetekiewa papalato tepanim 
ape tesol tepanim teik liai tin masin. Teik maia sean pupuasan ak 
atuhiai aweing ti haniwa tehu ing sosoxope. 10 Sawitiwa 50 
wawan he huaik maia ien. Kolongeniwa lato he paho. 11 Ailewa 50 
lapilap ti konginian ani brons ape pakati kongini hetekiewa huaik 
welui maia ien lehe tehu ing sosoxope tanomian welui maia 
hateik. 12 Teik seai maia sai liai tepaun atuhiai tehiti tehu ing 
sosoxope. 13 Seai teik maia pamu manahaian i atuhiai pape tehu 
ing sosoxope hahupaun tamus hani itan. 14 Aile uleawa atuhiai 
tehu ing sosoxope uli sipsip wawan tenen saleki axati 

hakakaiwen. Ape patul tetan atuhi uleawa ing hatehu uli xu. 
15 “Aile ngahoa kuku ti hatuhiai tehu ing sosoxope ani pata 

tenen ailan kuen lialuan. 16 Tahi hetekiewa patai saxeingan teik 
teik, xawaian 4.5 m a manahan 67.5 cm. 17 Hupaun pape saxeing 
teik teik hatuhiwa tehu kuku patalal ape toluke paxaun. Saxeing 
teik teik kakalini tehu ing, ailean tenenawe masin ien. 18 Pape 
tehu ing sosoxope tepaun sai haiup, tahi tanomiwa 20 saxeing 
tenen ien. 19 Ailewa 40 tutuhi tesol saxeing ien ani silva. Pape 
saxeing hahupaun teik teik i soh tu hani he tutuhan. 20-21 Tepaun 
sai tola tin tahi tanomiwa 20 saxeing hetekie 40 tutuhan ani 
silva. 22 Tepaun papat sai ahang tehiti tehu ing sosoxope tepanim 
teik saxeingan. 23 Papan tepaun ien hana palahiwa huaik saxeing 
haniwa tumi utuut hahupaun hawaxoan. 24 Huaik saxeing ien 
kongini haniwa saxeing ti tumi utuut hahupaun. Patul ti lalu teik 
teik kongini haniwa he wawan mahulihulin ti nihiniai teik 
patahan. 25 Aile ape papat tepaun sai tehit tepanim toluik 
saxeingan hetekie 16 tutuhan, huohu ti saxeing teik. 

26-27 “Tin aile hetekiewa patahan kewa tenen pata ailan kuen 
lialuan ti pakateniai saxeing, tepanim papan sai tola, tepanim sai 
haiup ma tepanim sai ahang tehiti tehu ing sosoxope. 28-29 Aile 
ngahoa wawan tenen mahulihulin ani gol he saxeing ti nihiniai 
patahan. Tetea patahan patalal nihini usiwa welui saxeing ma 

papat sai tehit. Hatesol saxeing ma patahan pakati atuhiwa 
hatehu gol. 

30 “Hatuhiwa tehu ing sosoxope usiwa ti nga neini hahani o ie he 
tehu maunten. 

31 “Kewa teret tenen pate solian wexoan axaxawan, kakai ati 
polun ma kakan ape sawitiwa teik maia ti hakea hani leili tehu 
ing sosoxope tetak. Sawiti wexoi hetekiewa hosai engel Kerubim. 
32 Teik maia ien saxeteni haniwa tone hakeaian ani gol he tesol 
hinalo kuku pata tenen ailan kuen lialuan. Tesol kuku ien pakati 
atuhiwa gol ape hatuhi haniwa hinalo tutuhan ani silva. 
33 Lapitini konginiwa teik maia ien lehe mewenae holaiain. I ak 
selaiai tesol pate tuah ma tesol tuah tapein tetak. Ape hanawa 
tehu lohe kakain tuah tetak sai tehiton. 

34 “Patul ti tehu lohe kakain tuah tetak hanawa teik matan, 
tetesol tone hawasiai kake manihuh ti kolakol ka nga oxoxi teka 
seilon ti kawatan ti lialui woulaha. Tehu lohe kakain tuah ien 
hana haniwa tesol tuah tapein tetak. 35 Tehu sau tone bret ti 
haniak hana haniwa tesol pate tuah tetak papan sai tola ape 
tehu tutuhi lul hatuhi haniwa onote tehu sau sai haiup. 

36 “Aile uleawa teik maia ti hakea hani he aweingi tehu ing 
sosoxope tetak papan sai angiha. Kewa ailean teret tenen pate 
solian wexoan axaxawan, kakai ati polun ma kakan. Sawiti 

wexoiwa hasoliai paxaian. 37 Ailewa tepanim kuku ani pata tenen 
ailan kuen lialuan ape pakati atuhiwa gol. Kewa brons pot tenen 
tuah ape lui haxunu tanomiwa tutuhi kuku ien. Teik maia ti 
hakea hani he aweing saxeteni haniwa tone hakeaian ani gol he 
tesol kuku.” 

27 

Sale tanomiai tehu tone luiai manihuh hani Haeu 
1 Haeu kakane tatale Moses ukek, “Amuto kewa pata tenen ailan 
kuen lialuan ape ailewa tone manihuh ti lui haniak, welui papan 
hahinalopaun kewa tekewe 2.3 m ape xawaian 1.4 m. 
2 Hahinalosumun tanomi haseawa hinaloik i tulini hanile patul. 
Pakati atuhiwa hatehu brons pot tenen tuah. 3 Aile ngahoa baket 
ti lohiai palong hetekie sapol ma kapi ti peti kan ma wel, pok ti 
hulo ahui xixioi manihuh ma salek ti tone nawal. Hatesol waliko 
ien kewa ani brons. 4 Aile ngahoa hang ma hinalowau wawan 
tenen mahulihulin kongini haniwa papan hahinalosumun. Tin 
kewa ani brons. 5 Teik hang ien nihini haniwa patalal leili tehu 
tone luiai manihuh. 6 Kewa pata tenen ailan kuen lialuan ape 
ailewa huaik pata ti kaui tehu tone luiai manihuh. Pakati atuhiwa 
hatehu brons. 7 Nihiniwa huaik pata ien haniwa hinalowau 
wawan pape tehu tone luiai manihuh. 8 Pape tehu tone luiai 

manihuh i kewa maelu. Aile usiwa ti nga neini hahani o ie he tehu 
maunten. 

Sale tanomiai titieh ti kakalini tehu ing sosoxope tuah ti Haeu 
9 “Tehu ing sosoxope tuah tetak tiehi kaliniwa maia tenen pate 
solian. Papan tepaun sai haiup weluan kewa 46 m. 10 Ailewa 20 
kuku hetekie 20 tutuhan ani brons ape tanoa tone hakeai maia 
ani silva he tumun. Tesol maia hakea haniwa he kuku ien. 
11 Tepaun sai tola tin aile kewak ien, weluan tin 46 m. 12 Welui 
maia ti papan tepaun sai ahang 23 m. Huopanim kuku tutu he 
tutuhan hakeai maia ien. 13 Papan tepaun mate ing pahoiwa sai 
angiha tin 23 m. 14 Aweing ti sohoin papan tepaun angiha 
patalal. Maia ti papan sai tepaun manau weluan 6.9 m. Toluhu 
kuku tutu he tutuhan hakeaian. 15 Maia ti papan sai tepaun 
kalamau weluan 6.9 m. Tin toluhu kuku tutu he tutuhan 
hakeaian. 

16 “Maia ti aweing weluan kewa 9.2 m. Kewa ailean teret tenen 
pate solian wexoan axaxawan, kakan ma kakai ati polun. Sawiti 
wexoi hasoliawa paxaian. Hinalo kuku tutu he tutuhan hakeaian. 
17 Hatesol kuku ti kakalini tehu ing sosoxope tuah tetak patahian 
hatesol ani silva. Tehu tehu hina tone hakeai maia ani silva a 
tutuhan ani brons. 18 Welui titieh ti kakalini tehu ing sosoxope 
tuah ien weluan 46 m, tiaun 23 m ape xawaian 2.3 m. Maia ti 

titieh ien ailean paxaian pate solian. Kolongeniwa ka tesol tutuhi 
kuku kewa ani brons. 

19 “Hatesol kokongin ti hapatai tal haxoi tehu ing sosoxope ma 
titieh ti melal tin kewa ani brons masin ti hatesol soxi amuto 
hahapuasa ien, kumahe ti ailean ani gol ma silva. 

Nauna ti hakamai tehu ing sosoxope tuah ti Haeu 
20 “Honewa teka Israel ka leili tehu ing sosoxope tuah tetak 
kolongeniwa mewenae xewan. Aile ape ti hakamaian hapuasawa 
wel tenen pate xewan wanen amuto aile ani huai oliv tenen tui 
hapekauen. 21 Tehu tutuhi lul hatuhiwa leili tesol pate tuah tetak 
melal ti teik maia tiehiai tehu lohe kakain tuah tetak. Aron ma 
tesol natun wawan aile kolongeni kewak ka tehu tutuhi lul, 
tetesol ti nga Iahue ien, mewenae i kamakam ipong hatehu. 
Tenen saun ien se amuto teka Israel ma teka nakuama ti amuto 
aile usi tatalewa.” 

28 

Sose teka masiwi ti hukuminiai Haeu ma seilon 
1 Haeu kakak tutuen kapi Moses ukek, “Ilowiwa tel ukalam Aron 

ma tesol natun wawan, Nadab, Abihu, Eleasar ma Itamar. Leili 
teka seilon ti Israel nga kilamiwen lato ailei puasak ti 
hukuminiak ma seilon. 2 Aile axiwa sose Aron tenen tuah paxaian 

pate solian ma i kola masiwiaian. 3 Haniwa ailean seilon teka nga 
axiwen anesoalaha ti sawitiai maia. Honewa laha sawitiai sose 
Aron lehe ape nga hana i to tel masiwi ti hukuminiak ma seilon. 
4 Ie se hatesol waliko ti i hasohotu soson. Teik maia hina lohiloh 
ti he patanawan, teik efot, tehu puxux weluwelun, tehu puxux 
weluwelun liai hina wexoan, teik tah ani maia ma teik atuhiai pat 
tin ani maia. Tesol soson tuah ien Aron hanawa ti na i aile 
puasain ti hukuminiak ma seilon. Tesol natun tin lato hana hina 
na taun ti lato aile tenen puasain ien. 5 Aile ape axiwa teka 
sawitiai sosolato maia tenen pate solian ma teret tenen wexoan 
gol, axaxawan, kakai ati polun ma kakan. 

Sale ailei teik efot 
6 “Teik efot kewa maia tenen pate solian ape sawiti wexoiwa 
teret tenen gol, axaxawan, kakan ma kakai ati polun. 7 Teik efot 
ien i uke huaik, tepaun matan tepaun tehiton. Xinoti konginian 
onote wahen. 8 Teik tah kewa maia ma teret tin tetenen hasoliai 
paxaian. Sawiti pakateni haniwa mate teik efot. 

9 “Waxiwa huohu oniks pot tenen tuah ape tai tanomiwa axe 
tesol huopanim hua nati Jekop. 10 Axe tepanim tel he tehu tehu ti 
pot ien. Tai usiwa takahalato hutuiwa tetel pamu. 11 Kewa tel 
seilon aneso ti ailei waliko solian ani pot tuah ti tai tanomiai 
axalato. Ape atuhi kaliniwa ngixi huohu pot ien kewa gol. 

12 Pakatiwa huohu pot ien haniwa he teik efot onote tone wahen 
ti hanamenaiam ka Aron tu kikilami teka seilon ti Israel. Aile ape 
ti i tau kakau axalato he wahen lawe i hanamena ka nga Iahue 
namiloi ukek amuto seilon tuah tetak. 13-14 Huloa huok tal ma 
huaik konginian ani gol tenen pate i kamakam. Huaik konginian 
ien pakati haniwa he teik efot onote tone wahen ape konginiwa 
huok tal haniwa ien. 

Sale ailei teik maia hina lohiloh 
15 “Sawiti tanomiwa teik maia hina lohiloh ti hana hani patanawe 
Aron. Teik lohiloh ien lohiai Urim ma Tumim, hat kokol tenen 
wexoan huonen, tenen paxaxun ape tenen polun. Pupuasan kola 
hatakeiai namili Haeu. 16 Kewa maia teikawe ape kopi tanoa 
lohiloh, weluan ma manahan kewa tekewe 22.5 cm. 17 Pakatiwa 
hat tenen tuah kewa hinaloke haniwa he teik maia hina lohiloh. 
Teke patul hanawa karnelian wexoan kakan, topas ma beril. 
18 Teke usian hanawa turkuois, sapaia ma emerald. 19 Teke liai 
hanawa jasint, agate ma ametist. 20 Teke tapeinan hanawa 
krisolit, oniks ma jaspa. Hat tehu tehu ngixin pakati kaliniwa gol. 
21 Kewa tel seilon aneso ti ailei waliko solian ani pot tuah ti tai 
tanomiai axe huopanim hua nati Jekop, tel tel he hat tehu tehu. 
Lato tu kikilami huopanim huohu nenex ti Israel. 

22 “Huloa huok tal ani gol tenen pate i kamakam ti konginiai teik 

maia hina lohiloh hani he teik efot. 23 Ailewa huowau wawan 
mahulihulin ani gol ape kongini haniwa patul hahusumun ti teik 
maia hina lohiloh. 24 Tumi huok tal ani gol kongini haniwa he 
huowau wawan ien. 25 Ape tumun liai tesimun kongini haniwa he 
huaik kokongin ani gol he teik efot onote tone wahen. 26 Aile 
uleawa huowau wawan ani gol ape kongini haniwa tumun 
hahusumun hahitake teik maia hina lohiloh pahoiwa teik efot. 
27 Aile uleawa huowau wawan ani gol ape kongini haniwa he teik 
efot sai matan, patul teik ti tesol sawiti papakateni teik tah hani 
he teik efot itan onote wahen. 28 Kewa huok tal axaxawan 
xinotiwa huowau wawan itan he teik maia hina lohiloh kongini 
haniwa huowau wawan he teik efot lehe teik maia hina lohiloh i 
kum naxia ape i hamalum teke patul ti teik tah. 

29 “Aile ape tapai na Aron soh hani tesol pate tuah tetak lawe i 
kau hehetekie axe tesol huopanim huohu nenex ti Israel ti he 
namilon wanen. Ien se lawe hanamenam ka i tu kikilami teka 
seilon ti Israel hani Iahue. 30 Lohiwa Urim ma Tumim tenen hat 
kokol haniwa he teik maia hina lohiloh lehe Aron kakau he 
patanawan na i aile puasak. I hapuasa hat ien ti upia paxaiai 
namilok hani teka Israel. 

Sale ailei waliko liai ti sose teka hukuminiai Haeu ma seilon 
31 “Kewa maia teikawe wexoan axaxawan ape sawitiwa tehu 

puxux weluwelun ti Aron puxui hahitake teik efot. 32 Tanoa 
wawan nihiniai patun ape sawiti patahiwa ngixi wawan lehe i 
kum lexa. 33 Kewa teret axaxawan, kakai ati polun ma kakan ape 
talini tanomiwa huai pata tenen i tu kikilami soliai tone seilon. 
Huai pata ien hetekiewa belo tenen kokol ani gol ape hakea 
haniwa itan ngixi tehu puxux weluwelun. 34 Huai pata ma tesol 
belo kokol ien lato to he sosolat kakalini ngixi tehu puxux. 
35 Tehu puxux ien, liai Aron puxuiwa ti na i aile puasak. Tesol 
belo ien lato tang ti hahongohong na i soh hani tesol pate tuah 
tetak, tetesol ti nga ien ma na i ahuta alia, aile ape i kum mat. 

36 “Kewa gol tenen pate i kamakam ape aile hamaelu 
hamanahawa teik tone kawan. Upiawa tel seilon aneso ti ailei 
waliko solian ani pot tuah lehe i tai tanomi hani ien teik kakain 
ukek, ‘Kilami hahani Iahue’. 37 Kewa tok tal axaxawan ape xinoti 
konginiwa teik gol ien haniwa he teik atuhiai patun ani maia lehe 
i to hamalum ien. 38 Teik gol hetekie kakain ien i toto he kawan 
lehe i kola ka Aron tel masiwi tapein ti hukuminiak ma seilon i 
tukei saun tenen kumahe ewi ti teka Israel aile ti laha hani i lui 
haniak manihuh. Nake nga kilamiwen i tu kilamiai teka seilon ti 
Israel, aile ape nga waxi amuke waliko ti teka Israel hani nga 
oxoxialato ti lialui saun. 

39 “Kewa maia tenen pate solian ukeke ailei teik atuhiai pati 

Aron ape sawiti uleawa tehu puxux weluwelun hina wexoan. Aile 
hetekiewa teik tah ape sawiti wexoiwa hasoliai paxaian. 

40 “Ti tesol nati Aron, sawitiwa puxux weluwelun hina wexoan, 
tah ani maia ma atuhiai patulato i pamu kolean ma tin kumahe 
pate wexoan. Sosolato ien kolaiai masiwiaialato. 41 Muhin ti o 
haniwa Aron ma tesol natun hatesol sosolato, ailewa tehu 
apuhain ti kilami selaialato ailei puasain ti hukuminiak ma seilon. 
Taen ien tihiwa wel he kaualato ape kaxi ahutiwa ka lato se ape 
masiwi ti hukuminiai Haeu ma seilon. 42 Na aile tanomi sosolato, 
sawiti hetekiewa hina kolau weluan taen ahaulato hani tataen 
kasope aelato. 43 Ti na Aron ma tesol natun soh hani tehu ing 
sosoxope tuah tetak ma na nahih hani tesol tone haniak waliko 
leili tesol pate tuah tetak ti ailei puasalato, lato hanawa kolau. 
Ien se saun tenen Aron ma teka nakuama tetan imuh aile usi 
kapitiniwa. Na tap, liai lato mat.” 

29 

Saun ti kilami selaiai masiwi ti hukuminiai Haeu ma seilon 
1 Haeu kakane tatale Moses ukek, “Ie se hatesol saun ti amuto 
ailewa taun ti kilami selaiai Aron ma tesol natun hani masiwi ti 
hukuminiak ma seilon. Kilamiwa tok bul uluha ma huok sipsip 
wawan tenen pate huliwi. 2 Waxiwa palawa tenen pate solian. 

Ailewa bret tenen tap ist ma bret tenen hina wel leilon. Tin aile 
hetekiewa bret tenen pate mailu mamanahan ape ahuiwa wel na 
i maloa. 3 Hatesol bret ien lohi haniwa he po tehu ape hana 
haniwa mate aweingi tehu ing sosoxope tuah tetak hetekiewa 
tok bul uluha ma huok sipsip wawan. 

4 “Waxi hetekiewa Aron ma tesol natun haniwa ien ape 
kikanomi nuhiwa lato. 5 Hana hatapo haniwa Aron soson, tehu 
puxux weluwelun hina wexoan, tehu weluwelun axaxawan, teik 
efot ma teik maia hina lohiloh. Teik tah wexoan solian taliniwa 
luhuan konginiai teik efot. 6 Teik atuhiai pat ani maia nihini 
haniwa he patun. Teik gol mailui mamanahan kongini haniwa teik 
atuhiai pat sai kawan. 7 Muhin tihiwa patun wel ti kikilam ka i 
selai haniwen nga Iahue. 8 Ape tesol natun o waxiwen ien, 
puxuiwa lato puxux weluwelun ti hina wexoan. 9 Nihini haniwa 
patulato maia ti ailewen atuhiai patulato ape taliniwa luhualato 
tah ani maia. Ien se sale aweisal ti kilami selaiai Aron ma tesol 
natun to masiwi ti hukuminiak ma seilon. Teka laha nakuama ti 
lato, tin laha to masiwi ti hukuminiak ma seilon. 

10 “Ati haniwa tok bul uluha mate aweingi tehu ing sosoxope 
tuah tetak ape Aron ma tesol natun hanawa minalato he patun 
kikilam ka i ti lui haniak nga Iahue oxoxiai seilon ti lialui saun. 
11 Muhin teleiwa tok bul ien he puli aweingi tehu ing sosoxope 

tuah tetak. 12 Kakaun hina kewa ngaxe minam ape ahui haniwa 
hahinalosumun ti tehu tone luiai manihuh. Moxe kaka tihi haniwa 
itan tetan. 13 Waxiwa wiai puhulap, teik wian i atutuhi aten ma 
sapalikan hetekie wian ape lui hatapoa hatesol he tehu tone luiai 
manihuh. 14 Hatesol moxe tok bul, xixion, ulin ma an ti leili 
puhuan lui xaxaweni hatapo haniwa melal ti toan nake se telei ti 
lialui woi seilon. 

15 “Muhin Aron ma tesol natun hana uleawa minalato he pati 
tok ti huok sipsip wawan ien. 16 Teleiwa tok sipsip ien ape kakaun 
hawasi kaliniwa pape tehu tone luiai manihuh. 17 Koti hakolewa 
xixion ape nuhi aluiniwa soxi tinun ti leilon ma aen. Hana 
hukumini haniwa kapi patun ma soxi tinun liai. 18 Ape lui hatapoa 
hatok he tehu tone luiai manihuh. Ien se waliko ti amuto lui 
kalutini he ah ti haniak ape nga Iahue waxi amuke. 

19 “Waxiwa tok sipsip liai ape Aron ma tesol natun hana uleawa 
minalato he patun. 20 Teleiwa i ape kakaun hina ahui haniwa itan 
he tumi taxingi Aron ma tesol natun tepaun manau. Tin ahui 
haniwa he tangalapaulato tepaun min manau ma tangalap ti 
aelato tepaun manau. Moxe kaka hawasi kaliniwa pape tehu tone 
luiai manihuh. 21 Waxiwa hina kaka ti tehu tone luiai manihuh ma 
hina wel ti tihi hahani he patulato ape hawasi haniwa Aron ma 
tesol natun hetekie puxuaulato. Ien se kolakol ka lato ape selaia 

haniwen ailei puasain ti hukuminiak ma seilon. 
22 “Koti waxiwa wiai tok sipsip wawan, wiai puhulap, teik wian i 

atutuhi aten, teik kolohen wian, sapalikan hetekie wian ma 
ahaun tepaun manau. Waliko ien amuto luiwa nake i sipsip ti lui 
haniak lehe Aron ma tesol natun sohot masiwi ti hukuminiak ma 
seilon. 23 Waxiwa hina bret ti he tehu po hahana mate aweingi 
tehu ing sosoxope tuah tetak, teik bret tenen tap ist, teik tenen 
hina wel leilon ma teik tenen mailu mamanahan. 24 Tesol bret ien 
ma soxi tini tok sipsip ti kotiwen haniwa Aron ma tesol natun 
akeni lehe lato tulini laulauti ti kolakol ka i se tetak nga Iahue. 
25 Muhin hatesol waliko ien lui hatapo haniwa tesol tone luiai 
manihuh hanowi tok sipsip imat. Ien se waliko ti amuto lui 
kalutini he ah ti haniak ape nga Iahue waxi amuke. Mewenae 
tepaun ahaun tiliwen. 26 Koti waxi uleawa patanawe tok sipsip 
ien lehe lato tulini laulauti ti kolakol ka i se tetak nga Iahue. 
Muhin lato uke aliakewa. 

27 “Patanawe tok sipsip wawan ma ahaun ti lato hahani nga 
Iahue, hana selai haniwa ti Aron ma tesol natun. 28 Taen ie 
haniwa imuh na teka seilon ti Israel lui hani nga manihuh ti 
hasawiai wasol, patanawan ma ahaun tepaun manau selai 
haniwa ti teka hukuminiak ma seilon. Ien se saun tenen pahak 
amuto aile usi kapitiniwa. 

29 “Na Aron mat, hatesol soson ti ailei puasan ukean tetel natun 
saitian ma i tamus hani teteka laha nakuama tetan imuh. Lato 
hana leili tehu apuhain ti na laha aile saun ti kilami selaialato 
hani masiwi ti hukuminiak ma seilon. 30 Leili ngain tepanim huohu 
ti kilami selaialato ti ailei puasain ien, lato sosoiwa tesol sose 
teka masiwi ti hukuminiak ma seilon na lato soh hani tehu ing 
sosoxope tetesol pate tuah tetak. 

31 “Patanawe tok sipsip hahani nga Iahue ma ahaun saleki 
aliakewa tetesol kikilami ailei tenen puasain ien. 32 Aron ma tesol 
natun aniwa xixioi sipsip ien hetekie bret ti leili tehu po he puli 
aweingi tehu ing sosoxope tuah tetak. 33 Mewenae Aron ma tesol 
natun aniai tesol waliko ien nake se haniwen nga ka kolakol ti 
haunialato lehe lato sohot masiwi ti hukuminiak ma seilon. 
Hahalin na teka liai ani nake i se selai haniwen ti teka masiwi ien 
ma haniwen nga Iahue. 34 Nake ti tenen ien, na hina moxe xixioi 
sipsip ma na bret tutuen atengi letu, tap tel po ani, lui nonoa. 

35 “Amuto aile haniwa Aron ma tesol natun hatesol waliko ti nga 
hohone amuto. Tesol saun ti kilami selaialato hani masiwi ti 
hukuminiak ma seilon amuto ailewa leili ngain tepanim huohu. 
36 Lawe ngain ti lokon ien amuto telei lui hanima nga tok bul 
uluha ti saun lialun ti Aron ma tesol natun ti haunialato lehe 
wasolalato kapik i soli. Muhin nuhi hauniwa tehu tone luiai 

manihuh ape ahuiwa wel lehe i sohot tuah ti haniak waliko. 
37 Amuto ailewa leili ngain tepanim huohu ape taen ien tehu tone 
luiai manihuh sohot tuah tapein. Ape lawe waliko ma na seilon ti 
laha xohi hani kapin, kewa mewenae haunian. 

38-39 “Tehu tone luiai manihuh ien lawe ngain amuto telei lui 
hanima nga sipsip wawan ahangun tehu, tok ti letu tok ti alohah. 
40 Kapi tok sipsip ti letu hani hetekiema nga 1 kilo palawa tenen 
pate solian talini haniwa 1 lita wel tenen pate xewan wanen 
amuto aile ani huai oliv tenen tui hapekauen ma 1 lita waen ti 
tihi haniai tone luiai manihuh. 41 Kapi tok sipsip ti alohah tin hani 
hetekiema nga tesol waliko ien. Ien se waliko ti amuto lui 
kalutini he ah ti haniak ape nga Iahue waxi amuke. 

42 “Waliko ti amuto lui hanima ien, aile kapitini tatalewa hani 
tataen teka laha nakuama imuh. Amuto ailewa he puli aweingi 
tehu ing sosoxope tuah tetak, tetesol nga Iahue ien kakak 
kapimuto. 43 Ti nga ien kapi teka seilon tetak Israel, kui pohek 
kakalini tesol pate tuah ien. 44 Salan, nga aile tehu ing sosoxope 
ma tehu tone luiai manihuh se tuah wanen tetak ma tin nga hani 
Aron ma tesol natun puasain tuah ti hukuminiak ma seilon. 
45 Nga lawe kapimuto teka Israel ape amuto lawe to lolotui nga 
Haeu ti amuto. 46 Ape se amuto paxai tioi ka nga se Iahue Haeu 
tel Masiwi, tetel nga oxoxi ahutima amuto ti Igip lehe nga to 

kapimuto. Nameniwa ka nga Iahue tel Haeu ti liai amuto 
lotuiwa.” 

30 

Sale tanomiai tehu tone luiai sanda 
1 Haeu kakane ulea Moses ukek, “Aile tanomiwa tehu tone luiai 
waliko hani nga kewa pata tenen ailan kuen lialuan. I ti luiai 
sanda tenen poun pate solian kuen pehoan. 2 Welui papan 
hahinalopaun kewa tekewe 46cm ape xawaian 92cm. 
Hahinalosumun tanomi haseawa hinaloik i tulini hanile patul. 
3 Pakati atuhiwa teke patul hetekie hinaloik tumun i seasea ma 
papan, kewa gol tenen pate i kamakam. Pakati kalini uleawa telil 
gol teke ngixin patul. 4 Ailewa hinalowau wawan mahulihulin ani 
gol ape kongini haniwa papan hahupaun, hahitake telil gol 
kakalini ngixin ti nihiniai pata kauan. 5 Ailewa huaik kauan ani 
pata tenen ailan kuen lialuan ape tin pakati atuhiwa gol. 
6 Hatuhiwa tehu tone luiai sanda haniwa mate teik maia i seselai 
tesol tuah tapein ma tesol pate tuah tetak. Tehu lohe kakain 
tuah tetak toto tehiti teik maia ien hetekie matan ani gol. 
Tetesol ien nga kakak kapimuto. 

7 Lawe letu na Aron nahima ti aile aluiniai tehu tutuhi lul, lawe i 
luiwa sanda tenen poun pate solian he tehu tone luian. 8 Ape 

lawe alohah na i nahima ti hakamai lul ti he tutuhan, tin i luiwa 
sanda lehe i to lua haweluwelu tesol ti nga Iahue ien. Amuto aile 
kului tatale haniwa teka lato nakuama imuh. 9 Tesol ien amuto 
kum lui hahani nga paura liai, manihuh, palawa ma tin kum titihi 
waen tesol tone luiai sanda. 

10 Leili ahang tehu tehu Aron lawe i ailewa saun ti hauniai tehu 
tone luiai sanda. I kewa hina kake manihuh amuto telei ti lialui 
woi seilon ape ahui haniwa hahinalosumun ti tehu tone luiai 
sanda. Ngain tehu leili ahang tehu tehu amuto aile kului tatale 
haniwa teka lato nakuama imuh. Tehu tone luiai sanda se tuah 
tapein tetak nga Iahue.” 

Moni ti auniai tehu ing sosoxope tuah ti Haeu 
11 Iahue kakane ulea Moses ukek, 12 “Na amuto wexe mongohe 

hatesol seilon ti Israel, wawan tel tel i towi hanima nga moni 
awaian ti kawatan na i sohot leili taun ti wexewex ien. 13 Tel tel ti 
na laha tai kongini axan, i towiwa 6 gram silva, kawatan ti laha 
kokolongeni. Ien se waliko tuah ti i hani nga Iahue. 14 Teteka 
wawan ti ahangulaha kewa 20 haniwa patul laha aile usiwa 
tenen saun ien. 15 Na lato hani nga moni ien, i se kolakol ti 
haunialato lehe wasolalato kapik i sawi. Teka laha kilan moni, 
kum towi akukulai, a teka laha kukun, kum towi hahatae. 16 Moni 
ti teka Israel towi, kewa auniai tehu ing sosoxope tuah tetak. 

Ien se hanamenam ka amuto se hahitake awaau tetak Iahue, ti 
nga lawe kapimuto.” 

Sale tanomiai tehu kapi ti nuhinuh 
17 Muhin Iahue kakane ulea Moses ukek, 18 “Aile tanomiwa tehu 

kapi lalap ani brons hetekiewa tehu tutuhan. Hatuhiwa wasole 
tehu tone luiai manihuh ma tehu ing sosoxope tuah tetak. Ape 
tihi hapetiwa kan. 19 Ien se tone nuhiai min ma ae Aron hetekie 
tesol natun. 20 Tapai na lato soh hani tehu ing sosoxope tuah 
tetak ma xohi hani tehu tone luiai manihuh lehe hani nga waliko, 
nuhi haunimua lato uke lato mat. 21 Liai mewenae lato nuhimua 
min ma aelato. Na tap, lato mat. Ien se saun ti Aron ma teka 
lato nakuama tetan aile kapitini tatalewa.” 

Wel tuah ti ahuiai seilon ma waliko 
22 Muhin Iahue kakane ulea Moses ukek, 23-24 “Waxiwa sai 4 lita 

wel tenen ani huai oliv ape hukumini haniwa tesol waliko ti 
hasoliai poun, mer ma kasia sai 6 kilo, sinamon ma kein sai 3 kilo. 
Usi hawanewa kawataian ti kokolongeni. 25 Kewa tel ti anesoan 
tapan taliniai tesol waliko ien hani wel ahuiai seilon ma na waliko 
ti ailei puasain tuah. 26-28 Hapuasawa wel tuah ien ti ahuiai tehu 
ing sosoxope tetak, tehu lohe kakain tuah tetak, tehu sau ma 
tehu tutuhi lul hetekie lawe waliko ti ien, tehu tone luiai sanda 

ma tehu ti manihuh hetekie lawe waliko kapi lalu ma tehu kapi ti 
nuhinuh hetekie tehu tutuhan. 29 Aile kewak ien ti haunialato 
lehe i sohot tuah tapein. Ape lawe waliko ma na seilon ti laha 
xohi ma na soti lato, kewa mewenae haunian. 

30 “Tin ahuiwa Aron ma tesol natun ti ailei puasain tuah ti 
hukuminiak ma seilon. 31 Ape kaxi ahuti haniwa teka Israel ka 
tenen wel ien se tuah tetak aile ape hapuasawa mewenae ti 
kilami selaiai teka masiwi ti hukuminiak ma seilon tamus hani 
teteka nakuama imuh. 32 Kum tua ahuhui hani tuahe tel na seilon 
ma tin kum tua ailele welaumuto ukekek ien. I pate hahalin nake 
se wel tuah tetak. 33 Tel na i tua aile wel ukek ien ma na ahui hani 
tuahe tel na seilon, tel ien nga selai xaxaweni ti teka seilon 
tetak.” 

Sale ailei sanda tenen tuah kuen pehoan 
34 Muhin Iahue kakane ulea Moses ukek, “Waxiwa tesol waliko 

ti hatanoi sanda poun pate solian, mer, galbanum ma 
frankinsens lato sohotuma ti pata ma oniha tenen ninu ti itax. 
Kolongeniwa masalato tekewe. 35 Hana hetekiewa teik kokole sol. 
Kewa tel ti anesoan tapan taliniai tesol waliko ien hani sanda. 
Sanda tenen ien se tuah tapein tetak. 36 Tui hamanana hina 
haniwa paura ape hana haniwa mate tehu lohe kakain tuah tetak 
tetesol nga kakak kapimuto leili tehu ing sosoxope tuah tetak. 

Tin amuto aile kewak sanda ien se tuah tapein. 37 Kum ailele 
sanda ti amuto ukek ien nake tenen ien se tetak nga Iahue ma 
pate hahalin. 38 Tel na i aile puki tetan ukek ien, tel ien nga selai 
xaxaweni ti teka seilon tetak.” 

31 

Teka seilon aneso ti aile tanomiai waliko 
1 Muhin Iahue kakane ulea Moses ukek, 2 “Paxaiwa, liai nga 
kilamiwen Besalel tel nati Uri kahi nati Hur ti tetehu nenex ti 
Juda. 3 Nga haniwen i Spirit tetak puas leilon ti hualian. Aile ape 
i tel seilon namilo, aneso ma anonowi ti aile tanomiai tenen 
tenen. 4 I seilon wanen ti ailei waliko ani hat tenen tuah masin 
gol, silva ma brons. 5 Anesoan tapan wanen ti tai tanomiai waliko 
hani he hat tuah ma pakati atuhiai waliko uke hat tuah hetekie 
tanomiai waliko ani pata. I se seilon wanen ti ailei puasain ien. 

6 “Tin nga kilamiwen Oholiap hualian. I tel nati Ahisamak ti tehu 
nenex ti Dan. Nga hanesoa aheke teka liai laha seilon ti aile 
tanomiai soxi lehe lato aile hatesol waliko ti nga kaakane o. 
 

7 Pahak amuto aile tanomiwa tehu ing sosoxope tuah tetak, 
tehu lohe kakain tuah tetak 
hetekie teik matan, tetesol tone hawasiai kake manihuh ti 

kolakol ka nga oxoxi seilon ti kawatan ti lialui woulaha. 
8 Tin lawe waliko ti leili tehu ing sosoxope masin tehu sau 

hetekie lawe waliko ien, 
tehu tutuhi lul ani gol tenen pate i kamakam hetekie hatesol 

waliko kapin 
ma tehu tone luiai sanda. 
9 Tin tehu tone luiai manihuh hetekie hatesol waliko ien, 
tehu kapi ti nuhinuh hetekie tutuhan. 
10 Tin hatesol soliai sose Aron ma tesol natun, masiwi ti 

hukuminiak ma seilon. 
11 Tin wel ti ahuiai seilon ma waliko ti ailei puasain tuah 
ma sanda tenen poun pate solian, hahapuasa ti tesol pate tuah 

leili tehu ing sosoxope tuah tetak. 
 
Tesol seilon aneso ien, aile hatapo hawanewa waliko ti nga 
kaakane o.” 

Nauna ti telao Sabat 
12 Muhin Iahue kaxi hani Moses tenen nauna ukek, 13 “Honewa 
teka Israel ka amuto aile kewak telao Sabat se ngainuk. I se 
lawe hanamenam ka nga xinotiwen namil kapimuto tamus hani 
teka nakuama ti amuto. Nga hahani lehe amuto paxai tioi ka nga 
se Iahue, tetel nga kilamiwen amuto seilon tetak wanen. 

14 Amuto paxai kewak telao Sabat se ngain pate tuah. Tel na i 
kum tan hawane lon ti telao ngain ien, i hoi liai telei. Teka laha 
puas telao ien, nga selai xaxaweni ti teka seilon tetak. 15 Teteka 
ien, hoi liai telei. Ngain tepanim tehu ti amuto ailei puasain 
tuahe telao ngain tepanim huohu se ti amuto hanau. Telao ngain 
Sabat se pate ngain tuah tetak nga Iahue. 16 Nameni kapitiniwa 
usiai saun ti telao ien. Pake ien se namilok nga xixinoti kapimuto. 
Tenen saun ti Sabat i tamus haniwa teka laha nakuama imuh. 
17 Telao Sabat se lawe hanamenam ka nga xinotiwen tenen 
namilok ien kapimuto. Leili ngain tepanim tehu nga Iahue aile 
hatapo waliko ti patul ma ti pon itan tuahe telao tepanim huohu 
nga puas lioa ape nga hanau.” 

18 Ti Iahue kakane hatapoa Moses kakaian he tehu Maunt 
Sainai, i hani Moses huaik pot tenen mamanahan ti puki i tatai 
nauna tetan lehe teka Israel tamaniwa. 

32 

Tok bul ani gol 
1 Ti teka Israel itaniwa kuehi mos aliai Moses ti i he maunten, 
laha apuha kalini Aron ape to kamei tatalingoi i ukek, “O 
atetengi la? Aile ngahoa tel haeu neiniakako. Kaha kum tioi ka 
Moses tetel i neini ahutima kako ti Igip ape i heilawen?” 

2 Aron pahoi ukek, “Waxi hatapoma gol ti amuto hahakea he 
taxingi axoamuto ma natumuto, wawan hehin.” 

3 Kakanua lato waxi hatapo gol ien ape kau hani Aron. 4 Aron lui 
haxunu ape tanomi tok bul uluha. Ti lato paxaiwa, lato ausinike, 
“Kako Israel, i se tetel haeu i oxoxi ahutima kako ti Igip!” 

5 Aron paxaiwa amuamui teka seilon ape i aile tanomi tehu tone 
luiai waliko mate tok bul ien. Ape i hahongo lato ukek, “Letu kako 
aile tehu angiain ti apuhain lalap hani Iahue.” 

6 Pate letu teka seilon atima manihuh ti lui haniai Iahue ma 
manihuh ti hanian hasawiai wasol. Muhin lato ang amuam, un 
taxitaxia ma aile hetekie hina saun ti hienain. 

7 Kakanua Iahue hone Moses, “Mos talowi kosea aliawa! Teka 
seilon hahitakam o neini ahutima Igip, aile talesi halialu 
hawanewen lato. 8 Kiliwaian ka ape lato towiahuen ti waliko nga 
kaakane lato sale saun. Lato ailewen tok bul ape se hatesol 
lolotui ma lui hahani i manihuh. Lato kakak ka i se haeu ti amuto 
teka Israel, tetel i oxoxi ahutima amuto ti Igip. 

9 “Teka seilon ien se ailan wanen patulato. 10 Lato aile hakekea 
hawane tiak ma se liai nga aile halialu tamusuke lato. O kum 
hahakongu nga. Pake nga hakila kahi natum ape amuto sohot kila 
akiki xux tehu.” 

11 Tuahe Moses kak hasoli lalali tiai Iahue ukek, “Tel Masiwi, 

lato se seilon tetam wanen. Puki o oxoxi ahutima lato Igip. O 
kolawen lalape kui pohem ti hualialato. Ape lahan lehe ahiai tiam 
i aile halialu tamusuke lato? 12 Ape kalahai lehe na teka Igip 
ukek, ‘Tel Haeu ti teka Israel oxoxi lato hetekie hina namil ti 
telei hatapo lato kemak he maunten ie ape teka Israel tapo 
xaxau he tehu pon ie.’ O nati hamaki aliake talewa tehu kekei 
tiam. Towiahu talewa namilom ti lehe o axi hawane teka seilon 
tetam kawatan. 13 Nameni aliakewa waliko ti o tuoha haniwen 
tesol unauam Abraham, Aisak ma Jekop. O kakawen ka kahi 
natulato kila hawane hanowi kohot ti he maun ma o hani lato 
hepekeun ti o tutuoha ape i to tamus ti lato lian tehue.” 

14 Ape se Iahue nati sohi namilon ti lehe i aile halialu tamusuke 
teka seilon tetan. 

15 Muhin Moses tohea nahih mos he tehu maunten. I kau 
hehetekie huaik pot mamanahan Iahue tatai nauna tetan papan 
hahupaun. 16 Huaik pot ien tatanomiai Iahue ma tin puki i tai 
kakain ti ien. 

17 Ti Moses tahialih kapi Josua tel hualian ape lalu momosulih, 
Josua hong lalape ausisiniai teka seilon itan, i kakane Moses 
ukek, “Tanoman uke hina hilehile he toan.” 

18 Tuahe Moses hone i, “Nga kum ukek. Ausisini tenen ie 
kumahe ti na seilon waxaini hile ma na laha xoini i. Nga hong 

masin ka ausisini ti tehu amuamu lalap.” 
19 Ti lalu mos xohiwa, Moses ningahi tok bul lato tanomi ani gol 

ma sale sesesealato, tian i ahi hawane. Kakanua i hok towi 
hamanana huaik pot mamanahan hani itan he tehu maunten ti 
pulalato hatesol papaxai. 20 I waxi tok bul lato tanomi ape lui 
haxunu. Muhin i tui hamanana hanowi paura, i towi hani he kan 
ape i lungei lato unumian. 

21 Ti Moses kokola lialui lon, i hone Aron, “Nakon pate lato 
kalahai o ka o sowini hani lato ailei saun tenen pate lialun ie?” 

22 Aron pahoi ukek, “Tel masiwi tetak, lom kum pate lilialu. Puki 
o tioi lialui woi teka seilon ie. 23 Lato lungei nga ti aile axia lato 
tel haeu ti neinialato. Lato kum tioi waliko tetenen sohot 
haniwen tetel i oxoxi ahutima lato Igip. 24 Ape se nga hone lato 
waxi hanima nga gol ti lawe lato hahana he tupualato. Ti nga 
towi lui haniwa he ah, se sohotuma tok bul uluha ien!” 

25 Ti Moses hongoa, i tioiwen ka Aron halali lilioi teka seilon ti 
tua puas lalolal ape hei aweisal hani teka pahoxaiai teka Israel ti 
mal soxenialato. 26 Kakanua i nahih tu mate aweing ti hani toan 
ape i tilol eliel ukek, “Teteka na kahikahi Iahue, tu hanima 
kapik.” Ape hatesol kahi nati Livai apuha kalini Moses. 

27 Ape se Moses hone lato, “Ie se kakai Iahue tel Haeu ti kako 
Israel ukek honewa amuto. Tel tel waxiwa ngolun ti hile ape 



 

Kakai Haeu OT    © Wycliffe Bible Translators, Inc. CC: BY-NC-ND 4.0   2025 June 

nahih haniwa ing tehu tehu leili toan. Teteka na laha kum 
towiahu hani Iahue, teleiwa, kalak lawam, ukalam ma tataen 
natum.” 28 Teka kahi nati Livai aile usi ape telao ien sai 3000 
seilon mat. 

29 Muhin Moses hone lato, “Tetelao amuto kola hawanewen 
xoxoaiamuto ti ailei puase Iahue nake ti hong tamaniai kakaian 
amuto telei kalak na ukalamuto ma natumuto. Aile ape amuto 
uke solian ti Iahue.” 

Moses tuke awe teka Israel hani Iahue 
30 Ngain liai telao Moses kakane teka Israel ukek, “Amuto 

ailewen saun tenen pate lialun wanen tuahe nga kamei eliel 
Iahue ti na masin i oxoxi amuto. Aile ape nga han alia hani kapin 
patul he tehu maunten.” 

31 Ape se i han alia kakak kapi Iahue. I ukek, “Salan lato aile 
hawanewen saun tenen pate lialun. Lato aile tel haeu ani gol ape 
lato lotui. 32 Tuahe nga kamei eliel o, nati oxoxiwa kawatan ti 
lialui woulato. Na tap, xaxaweni hetekie talewa axak ti he teik 
pepa o tai kokongini axe teka seilon ukei tonain kapim ti tap tahi 
tapoan.” 

33 Iahue pahoi Moses ukek, “Kumahe masin ien. Nga xaxaweni 
axe teka laha puas talesi hawane nga. 34 Aope ie o aliawa ape 
neini tatalewa teka Israel hani texux xux nga kaakane o ape tel 

engelauk neini aweisalumuto. Pake liai nga kilamiwen hina taun 
imuh nga kahui aliake lialui woulato.” 

35 Ape ti nake lato lotui tok bul Aron aile tanomi ani gol, Iahue 
axi lato kawatan ti nax. 

33 

Haeu hone teka Israel saliliai tehu Maunt Sainai 
1 Iahue kakane ulea Moses ukek, “O ma teka o neini ahutima ti 

Igip, amuto lua tatale haniwa teik hepekeun nga tuoha haniwen 
Abraham, Aisak ma Jekop ka nga hani teka laha nakuama ti lato. 
2 Nga talo tel engelauk neini aweisalumuto ape nga usi xaxaweni 
teka Keinan, Amor, Hit, Perisi, Hiv ma Jebus laha totonai ien. 
3 Aile ape lua tatale haniwa teik hepekeun ien, tetesol lawe 
waliko pate tonawi. Puki nga kum tuaiwa amuto nake amuto 
seilon tenen patumuto ailan ma talesi hahawane nga. Na masin 
nga tuai amuto uke nga aile halialu tamusuke amuto luhui 
aweisal.” 

4 Ti teka seilon hongoa ailai kakain ien, lato tang lialu hawane 
kolai lape tatahan. Ape tin lato kum hana maia solian ma waliko 
ti hasoliai paxaialato. 5 Lato aile ukek ien nake Iahue kakanewen 
Moses honealato ukek, “Amuto seilon tenen patumuto ailan ma 
talesi hahawane nga. Na masin nga lua tuai amuto kalak teik 

taun kukunun, uke nga aile halialu tamusuke amuto luhui 
aweisal. Aile ape xaxaweniwa waliko ti hasoliai paxaiamuto 
hetekie maia solian, haliwean ti nga namiloi papaxai waliko ti na 
nga aile hani amuto.” 6 Ape se tataen ien luainiwa, ti teka Israel 
salili tehu Maunt Sainai, lato kum hana maia solian ma waliko ti 
hasoliai paxaialato. 

7 Tesol tesol ti na teka Israel aile tonalato leili lohong, Moses 
waxi tehu ti ing sosoxope ape i hatuhi hani tesol melal ti toan. I 
axai ing ti kakai kapi Iahue. Tel na pahan Iahue huali i kakain, i 
nahih hani tehu ing ien. 

8 Tapai na Moses nahih hani tehu ing ien, hatesol seilon sohot 
tu hani puli aweingi ingalato. Lato paxai otioti Moses atengi 
tataen i soh hani leili ing. 9 Taen i sohoa, teik kilakilai maun luaini 
to hani patul onote aweing ti Iahue kakak kapi Moses. 10 Lawe na 
teka Israel ningahiwa teik maun ien, lato lakua hani itan ti 
lotuiai Iahue. 11 Leili tehu ing ien Iahue ma Moses lalu he kakak 
hawane masin hua lawan. Muhin lawe Moses alia hani leili toan 
tuahe Josua tel hualan nati Nun, pamu uluhaian ti Moses, 
hamalum ien. Lawe i ngangahati tehu ing ti kakai kapi Iahue. 

Iahue tuoha ka i kapi teka seilon tetan 
12 Ti teka Israel hutui saliliai tehu Maunt Sainai, Moses kakane 
Iahue ukek, "Nga tioi o honewen nga ti neiniai teka seilon ie hani 

hepekeun ti o tutuoha. Tuahe namilok masin, ape aita tetel 
kahitamite? Pate nga amuam ka o tioi hawane nga ma tin o nam 
amuke. 13 Na masin salan ka o nam amumuke nga, haxewa 
hanima nga waliko ti paham nga aile lehe nga xeu tioi aluini o ma 
hamuamua tatale o. Pake teka Israel se seilon tetam wanen.” 

14 Iahue pahoi ukek, “Pake nga lawe kapim ma nga hatona 
hasolia tiam.” 

15 Ape Moses ukek, “Pate ewi. Na o kum lua kahiti amite, kum 
hahanimu amite lua salili tesol ie. 16 Na masin o kumahe kapimite 
lehe teka liai tioi ukek ia ka o paxai amuke nga ma teka seilon 
tetam? Ti nake o kapimite, i selai hawane amite ti lawe teka 
seilon ti tehu pon ie.” 

17 Iahue pahoi ukek, “Liai nga aile usi kamekame tetam pake 
nga tioi hawane o ma pate nga amuke.” 

18 Ape Moses kamei i, “Kaien pahak nga paxai hawane uleamu 
lalape kui pohem ma soliaiam.” 

19 Iahue kakane i ukek, “Liai salan o ningahi hatesol soliaiak ti 
nga nahih sahiwa o ma kaxiwa ka nga Iahue kapim. Pake nga 
kola lalape soliaiak hani teka ti nga pahak. Salan, nga kola lalape 
tatahan tetak hani teka ti nga pahak. 20 Tuahe o kum paxai 
hawane kawak nake tel na i paxai hawane nga, liai i mat. 
21 Paxaiwa, tehu pot lalap papak ie. O tu haniwa ien. 22 Taen ti na 

nga nahih sahiwa o hetekie lalape pohek, nga hatuhi o hani he 
takelai pot ape atuhi likihini o minak atengi taen nga salia 
tamusua. 23 Taen ien nga xaxaweni minak ape o ningahi nga sai 
tehit tuahe kawak hahalin na paxai.” 

34 

Haeu tai aliake huopanim nauna tetan 
1 Muhin Iahue hone Moses ukek, “Koti tanomiwa huaik pot 
mamanahan masin huaik imat. Ti ien nga tai aliake kakain ti nga 
taimu he huaik pot o hok towi hamananawen. 2 Apeasawa pate 
letu ape han haniwa he tehu maunten. Kalu he tutunah patul ien. 
3 Tap tel kahitiwa o. Tin tap tel nahih hani tuahe tesol he 
maunten. Tataen teka sipsip, meme ma bulmakau, hahalin na 
nahih ang hani xohixohin tehu maunten.” 

4 Ape se Moses koti tanomi huaik pot mamanahan masin huaik 
imat. Ape ti pate uli letu i haneke hani he tehu Maunt Sainai 
masin ti Iahue hohone i. 

5 Taen ien Iahue mos hanima kapin he teik kilakilai maun ape i 
kaxi hani Moses, “Nga Iahue kapim.” 6 Iahue nahih sahiwa 
Moses ape i tilol ukek, 
 

“Nga Iahue tel tap tahi tapoan! 

Nga se Haeu tenen ti kolai solian ma tatahan. 
Tiak i ahi hahakokol 
ma tap tahi tapoi wawahen tetak. 
I pon hawane hani hatapoa nga namil. 

7 Nga hani tatale xoxoi wawahen tetak ti tap tahi tapoan hani 
seilon tetak, 

tamus hani teka laha nakuama imuh. 
Nga oxoxi lialui woi teka seilon tetak, 
teka laha pahoxai nga ma tahi kakaiak. 

Tuahe nga kum halali lioi. 
Nga axi kawatan hani laha ma natulaha 
tamus hani tataen nakuan toluhu ma hinalo.” 

 
8 Taen ien Moses lakua tamus hani itan ape lotui Iahue. 9 I ukek, 

“Tel Masiwi, na masin salan o paxai amuke nga, o nati lua 
akatima amite. Kalak teka seilon ie patulato pate ailan ma lawe 
talesi hawane o, nati oxoxi talewa lialui woulato ma tahitah ti 
lato. Waxi aliakewa amite tetam wanen.” 

10 Iahue pahoi Moses ukek, “Hong matainiwa. Aope ape nga 
xinoti teik namil kapimuto. Solian ti amuto teka Israel nga aile 
kolakol lalap tenen i tai sohot hahani seilon ti tehu pon ie. Ape 
seilon tesol tesol paxai lalape kui pohek ma soliai pupuasak hani 

amuto. 11 Nga usi xaxaweni teka Amor, Keinan, Hit, Perisi, Hiv 
ma Jebus tuahe amuto hong usi hatapoa waliko ti na nga 
kakanewa amuto ie. 

12 “Amuto kanipeti hawanewa kum xixinoti namil kapi teka 
seilon ien, teteka laha totonai hepekeun ti na amuto luawa uke 
laha itini amuto usialaha ape amuto sihimalil hawane. 13 Amuto 
hamanana nonoa hosai waliko ti laha lolotui ma tone lotu ti laha 
hetekie kuku ti i tu kikilami Asera, tel laha lolotui hanowi ka 
Haeu. 14 Kum lolotui waliko liai ti ukei totonak. Liai nga uhake 
axak nga Iahue ma nga uhake hawane amuto. 

15 “Aile ape kum tua xixinoti na tenen kapi teka seilon laha toto 
hepekeun ien. Lawe laha hangaini laha hani haeu tenen kumahe 
salan ti laha lolotui ma lui hahani i waliko. Uke teka seilon ien 
ilowi amuto hani angiain ti lotuiai haeu ti laha tenen kumahe 
salan ape amuto tuai laha aniai waliko ti hahani i. 16 Uke 
natumuto wawan waxi natulaha hehin ape salain ien hei aweisal 
ti natumuto tale tehitolato hani nga ape lotui haeu ti laha tenen 
kumahe salan. 17 Aile ape kum tatanomi hosai tuahe tenen na 
waliko ape lotui hanowi ka Haeu. 

18 “Ala amuto teka Israel apuha nameni nonoa waliko ti nga 
Iahue ailewen. Aile ape ahang tehu tehu ailewa tehu apuhain ti 
ngain lalap ti aniai bret tenen tap ist. Leili ngain tepanim huohu 

kolongeniwa ka bret ti amuto ani tap ist masin ti nga honewen 
amuto. Amuto ailewa tenen apuhain ien leili ngain ti nga kikilami 
ti tehu pangapang Abip nake se lokon ti nga oxoxi ahuti amuto ti 
Igip. 

19 “Lawe natumuto wawan pamu ma nati tupumuto wawan 
bulmakau, sipsip ma meme ti takahe imat, kilami hanima nga 
Iahue nake se tetak. 20 Tuahe i pon amuto kahui aliake nati donki 
wawan ti takahe imat na amuto uke nati sipsip ma na meme 
uluha solitian. A na kumahe pahamuto kahui aliakean, hulo 
otohiwa kinawen. Ape natumuto wawan ti takahe imat, kewa 
silva kahui aliakean. 
“Taun ti lotuiak, kolongeniwa amuto tel tel kau hetekiema 

waliko ti haniak. 
21 “Nameniwa ka ailei puasamuto leili ngain tepanim tehu tuahe 

telao ngain tepanim huohu, hanawawa ti puasain kalak tataen ti 
seiniai an ma na apuhinian. 

22 “Tin amuto ailewa tehu apuhain ti ngain lalap ti Pentekos. 
Taen ien apuhini hanima nga an he kinemuto ti uli seinian. Ape 
ngain lalap ti ataiai houha, ailewa muhi taun ti apuhiniai an, ti 
na amuto apuhini hatapoa lawe an ti he kinemuto. 23 Lawe ahang 
ti toluhu apuhain ien, hoi liai hatesol wawan ti amuto nahima 
lotuiak Iahue tel Masiwi ti amuto teka Israel. 24 Nga usi 

xaxaweni teka seilon ti laha totonai xux ti amuto luluawa ape 
hepekeunaumuto i lap ahe. Tap teka po soh uke 
hepekeunaumuto ti na amuto lua salili hani apuhain lalap ien ti 
lotuiak. 

25 “Na amuto telei manihuh ti haniak kakaun, kum hukumini 
hahani tuahe na tenen waliko ti hina ist. Kum hahalei teik na 
moxe manihuh ien hani ti letu. 

26 “Na amuto apuhini an ti he kinemuto, an ti solian tapein ti uli 
seinian kau hanima tehu ingak Iahue Haeu ti amuto. 
“Na amuto telei tosiai anamuto tok meme uluha, kum ukeke 

hunaian kani susi tinan.” 
27 Muhin Iahue hone Moses ukek, “Tai kongini hatapoa hatesol 

kakain ti nga kakanewen o ie nake i se salangawe teik namil nga 
xixinoti kapim ma teka Israel.” 

28 Moses hahamalum patul he tehu maunten kapi Iahue 40 
ngain ma ipong. Lokon ien i kum ang ma un. Ti ien Iahue tai 
aliake tesol huopanim nauna tetan hani huaik pot mamanahan. 

29 Ti Moses mos aliama he tehu Maunt Sainai hetekie tesol 
huopanim nauna, kawan kamakam hawane nake i kakak kapi 
Iahue tuahe puki i kum tioi. 30 Ti Aron ma teka Israel paxaiwa 
lalape xewai kawe Moses, lato mamata ti xohi hani kapin. 

31 Tuahe Moses tilol ilowi Aron ma teka masiwi ti Israel ape 

kakak kapi lato. 32 Muhin hatesol seilon apuha hani kapin ape i 
kaxi hani lato lawe nauna ti Iahue haniwen i patul he tehu 
Maunt Sainai. 

33 Ti Moses kak kewa kapi lato, i atuhi kawan teik maia. 34 Tuahe 
tapai na i soh hani leili tehu ing ti kakai kapi Iahue, i xaxaweni 
teik maia ien atengi tataen na i ahuta alia. Ape se lawe i kaxi 
hani teka seilon waliko ti Iahue kaakane i. 35 Lato papaxai ka 
kawan pate i kamakam, aile ape lawe i atuhi aliake atengi tataen 
na i nahih kakak ulea kapi Iahue. 

35 

Nauna sale telao Sabat 
1 Ape se Moses ilowi apuhini hatesol teka Israel ape kakane lato, 
“Ie se kakai Iahue i ukek honeamuto usian. 2 Ngain tepanim tehu 
ti ailei puasamuto tuahe telao ngain tepanim huohu, hanawawa 
ti puasain nake telao Sabat se ngain tuah ti Iahue. Tel na i puas 
telao ngain ien, i se liai telei. 3 Kalak tataen hawiai ah ti ailei 
puasain, kum ailele telao Sabat.” 

Waliko ti teka Israel hani ti tanomiai tehu ing sosoxope tuah 
ti Haeu 

4 Muhin Moses kakane ulea lato ukek, “Ie se waliko Iahue 
hohone kako ailean. 5 Ti lawe soxi amuto hina, kauma waliko ti 

haniai Iahue. Pahan amuto hani hawanewa waliko ti he atemuto. 
Ie se hatesol waliko ti i waheni kaha hani i: 
 
pot tuah masin gol, silva ma brons. 
6 Teret tenen axaxawan, kakan ma kakai ati polun, 
maia solian ma ole meme ailei maia. 
7 Ole sipsip wawan saleki axati hakakaian, uli manihuh 

apesenian 
ma pata tenen pate ailan kuen lialuan. 
8 Wel ani oliv ti kamakama, 
paura hasoliai wel ti ahuiai tini seilon 
ma paura tenen na lui poun pate solian. 
9 Hat tuah axan oniks ma hat tuah liai hasoliai paxaiai puxui 

teka hukuminiai Haeu ma seilon, hana haniai he teik efot ma 
teik maia hina lohiloh he patanawe Aron. 

 
10 Hatesol teka hina anesoin ti aile tanomiai waliko, nahima aile 

lawe waliko ti Iahue kakak. 
 

11 Pahan kako aile tanomiwa tehu ing sosoxope tuah tetan 
hetekie hinaloke atuhian, hatesol kokongin, saxeing, patahan, 
kuku ma tutuhan. 



 

Kakai Haeu OT    © Wycliffe Bible Translators, Inc. CC: BY-NC-ND 4.0   2025 June 

12 Tin tehu lohe kakain tuah tetan hetekie pata kauan 
ma teik matan, tetesol tone hawasiai kake manihuh ti kolakol ka 

Haeu oxoxi seilon ti kawatan ti lialui woulaha. 
Tehu lohe kakain tuah ti Haeu kako aketi tiehiwa maia. 
13 Tin lawe waliko ti leili tehu ing sosoxope masin tehu sau 

hetekie bret ti haniai Iahue ma lawe waliko ti ien. 
14 Tin tehu tutuhi lul hetekie tepanim huohu tone peti wel ma 

wel ani oliv ti kamakama hetekie hatesol waliko kapi tehu 
tutuhi lul. 

15 Tin tehu tone luiai sanda hetekie pata kauan, wel ti ahuiai 
seilon ma waliko ti ailei puasain tuah ma sanda tenen poun 
pate solian ma teik maia ti hakea hani aweingi tehu ing 
sosoxope tuah. 

16 Tin tehu tone luiai manihuh hetekie pata kauan ma teik hang 
ani brons, tehu kapi ti nuhinuh hetekie tutuhan ma hatesol 
waliko ti ien. 

17 Tin hatesol maia tiehi kaliniai tehu ing sosoxope tuah ti Haeu 
hetekie kuku ma tutuhan ma teik maia ti aweingan. 

18 Tin hatesol kokongin ti hapatai tal haxoi tehu ing sosoxope 
tuah ma titieh ti melal. 

19 Tin hatesol soliai sose Aron ma tesol natun, masiwi ti 
hukuminiai Haeu ma seilon, lato hana ti ailei puasalato leili 

tehu ing sosoxope tuah ti Haeu.” 
 

20 Muhin teka Israel manan alia hani tonalato. 21 Teteka ti 
kakain ien kungati, laha kauma waliko ti haniai Iahue. Laha kau 
hetekiema lawe soxi ti aile tanomiai tehu ing sosoxope tuah ti 
Haeu hetekie ti ailei lawe saun ma puasain ti ien ma ti ailei sose 
teka masiwi ti hukuminiai Haeu ma seilon. 22 Wawan ma hehin, 
teteka ti pahalaha is eliel hawane, kau waliko ti haniai Iahue. 
Laha hani soxi ani gol masin pis, kip, waliko ti hakea he taxing 
ma ti nihini hani he ngoxi min. Ape se laha tulini lalauti ti kolakol 
ka i se Iahue. 23 Waliko ti seilon hina, laha kaua, masin teret 
tenen axaxawan, kakan ma kakai ati polun, maia solian ma ole 
meme ailei maia, ole sipsip wawan saleki axati hakakaian ma uli 
manihuh apesenian. 24 Teka laha hani Iahue waliko ani silva ma 
brons a teka liai pata tenen ailan kuen lialuan laha uke ti ailei 
puasain ien. 

25 Hatesol hehin ti pate aneso huniniai teret ma ti sawisau, laha 
apeseni teret axaxawan, kakan ma kakai ati polun hetekie maia 
tenen pate solian. 26 Teka ti laha, pate aneso ti hunini tanomiai 
teret ani ole meme. 27 Teka masiwi kaua oniks tenen hat tuah ma 
tenen hat tuah liai ti hana hani he teik efot ma teik maia hina 
lohiloh ti kane patanawe Aron. 28 Tin lato hani hetekie wel ani 

oliv ti kamakama, wel ti ahui hani seilon ma waliko ti ailei 
puasain tuah ma lawe waliko ti ailei sanda hetekie hasoliai poun. 
29 Teka Israel, wawan ma hehin, teteka ti pahalaha is eliel 
hawane, laha kauma waliko ti haniai Iahue ailei puasain ti i 
kaakane Moses honealato. 

30 Muhin Moses kakane teka seilon ukek, “Iahue liai kikilami 
Besalel tel nati Uri kahi nati Hur ti tetehu nenex ti Juda. 31 Iahue 
haniwen i Spirit tetan puas leilon ti hualian. Aile ape i tel seilon 
namilo, aneso ma anonowi ti aile tanomiai tenen tenen. 32 I 
seilon wanen ti ailei waliko ani hat tenen tuah masin gol, silva 
ma brons. 33 Anesoan tapan wanen ti tai tanomiai waliko hani he 
hat tuah ma pakati atuhiai waliko uke hat tuah hetekie tanomiai 
waliko ani pata. I se seilon wanen ti ailei puasain ien. 34 I ma 
Oholiap tel nati Ahisamak ti tehu nenex ti Dan, Iahue hanesoa 
ati lalu ti puas hanaui teka liai waliko ien. 35 Iahue hani lalu 
anesoin ti aile tanomiai soxi ani pata, hat tuah ma maia, hatui 
waliko hetekie namil ti hinonoi tanomian.” 

36 
1 Moses kak tatale ukek, “Besalel, Oholiap ma teka liai ti Iahue 

haniwen anesoin ti aile tanomiai waliko, lato usi hawanewa 
namilon sale tanomiai tehu ing sosoxope tuah tetan.” 

2 Ape se Moses ilowi hatesol seilon laha is hawane ti ailei 

puasain ien hetekie anesoin ti ailean. 3 I hani lato soxi ti teka 
Israel kauma ti haniai Iahue aile hahuna hatapoi lawe waliko ti 
tehu ing sosoxope tuah tetan. Tuahe lawe ngain teka seilon to 
kau tatalewa waliko. 4 Aile ape teteka puasakei tehu ing 
sosoxope, puas lioa ape lato nahih hone Moses, 5 “Teka seilon 
hani akulai kasiniwen waliko ti ailei puasain ti Iahue hohone 
kako ailean.” 

6 Kakanua Moses hakau kakain kakalini toan ukek, “Lawe 
wawan ma hehin, kum aile ngah ulelea waliko. Soxi ti hahuna 
hatapoi lawe waliko ti tehu ing sosoxope tuah i tapaiwen.” Ape 
se teka seilon kum kau palahiwa waliko. 7 Waliko ti lato hahani i 
akulai hawanewen ti aile hatapoi teik puasain ien. 

Ataiai tehu ing sosoxope tuah ti Haeu 
8 Teteka seilon aneso ti aile tanomiai waliko, lato uke maia tenen 
ailean pate solian ti tanomiai tehu ing sosoxope tuah ti Haeu. 
Tesol huopanim maia imat, Besalel hapuasa teret tenen 
axaxawan, kakai ati polun ma kakan ailean ape sawiti wexoi 
hosai engel Kerubim. 9 Tesol huopanim maia ien lapalato tekewe, 
weluan 12.6 m ape manahan 1.8 m. 10 Maia ien, tepanim lato 
sawiti kului papalato ape tepanim liai tin masin. Ape se i sohotua 
huaik maia weluwelun. 11 Lato uke teret tenen axaxawan ape 
sawiti ngah wawan pape teteik maia kuluiai tapeinan. Tesol 

tepanim kuluan liai tin lato aile ukek ien. 12 Lato sawiti 50 wawan 
he huaik maia ien kolongeni ka lato he paho. 13 Lato aile 50 
lapilap ti konginian ani gol ape pakati kongini hetekie huaik welui 
maia ien lehe tehu ing sosoxope tanomian welui maia hateik. 

14 Muhin lato aile huopanim teik maia ani ole meme ti atuhiai 
tehu ing sosoxope hatehu. 15 Tesol maia ien lato tekewe, weluan 
13.5 m ape manahan 1.8 m. 16 Lato sawiti kului hetekie papalato 
tepanim ape tesol tepanim teik liai tin masin. Ape se i sohot 
huaik maia weluwelun. 17 Lato sawiti 50 wawan he huaik maia ien 
kolongeni lato he paho. 18 Lato aile 50 lapilap ti konginian ani 
brons ape pakati kongini hetekie huaik welui maia ien lehe tehu 
ing sosoxope tanomian welui maia hateik. 19 Lato aile atuhiai 
tehu ing sosoxope uli sipsip wawan tenen saleki axati 
hakakaiwen. Ape patul tetan lato atuhi ulea ing hatehu uli xu. 

20 Lato aile ngah kuku ti hatuhiai tehu ing sosoxope ani pata 
tenen ailan kuen lialuan. 21 Lato tahi hetekie patai saxeingan teik 
teik, xawaian 4.5 m a manahan 67.5 cm. 22 Hupaun pape saxeing 
teik teik lato hatuhi tehu kuku patalal ape toluke paxaun. 
Saxeing teik teik kakalini tehu ing, ailean tenenawe masin ien. 
23 Pape tehu ing sosoxope tepaun sai haiup, lato tahi tanomi 20 
saxeing tenen ien. 24 Lato aile 40 tutuhi tesol saxeing ien ani 
silva. Pape saxeing hahupaun teik teik i soh tu hani he tutuhan. 

25-26 Tepaun sai tola tin lato tahi tanomi 20 saxeing hetekie 40 
tutuhan ani silva. 27 Tepaun papat sai ahang tehiti tehu ing 
sosoxope lato aile tepanim teik saxeingan. 28 Papan tepaun ien 
lato hana palahi huaik saxeing hani tumi utuut hahupaun 
hawaxoan. 29 Huaik saxeing ien lato kongini hani saxeing ti tumi 
utuut hahupaun. Patul ti lalu teik teik lato kongini hani he 
wawan mahulihulin ti nihiniai teik patahan. 30 Aile ape papat 
tepaun sai tehit, tepanim toluik saxeingan hetekie 16 tutuhan, 
huohu ti saxeing teik. 

31-32 Tin lato aile hetekie patahan ani pata tenen ailan kuen 
lialuan ti pakateniai saxeing, tepanim papan sai tola, tepanim sai 
haiup ma tepanim sai ahang tehiti tehu ing sosoxope. 33-34 Lato 
aile ngah wawan tenen mahulihulin ani gol he saxeing ti nihiniai 
patahan. Tetea patahan patalal lato nihini usi welui saxeing ma 
papat sai tehit. Hatesol saxeing ma patahan lato pakati atuhi 
hatehu gol. 

35 Lato uke teret tenen pate solian wexoan axaxawan, kakai ati 
polun ma kakan ape sawiti teik maia ti hakea hani leili tehu ing 
sosoxope tuah ti Haeu. Tin lato sawiti wexoi hetekie hosai engel 
Kerubim. 36 Teik maia ien lato saxeteni hani tone hakeaian ani 
gol he tesol hinalo kuku pata tenen ailan kuen lialuan. Tesol kuku 
ien lato pakati atuhi gol ape hatuhi hani hinalo tutuhan ani silva. 

37 Muhin lato aile ulea teik maia ti hakea hani he aweingi tehu 
ing sosoxope tuah ti Haeu papan sai angiha. Lato uke ailean 
teret tenen pate solian wexoan axaxawan, kakai ati polun ma 
kakan ape sawiti wexoi hasoliai paxaian. 38 Lato aile tepanim 
kuku ani pata tenen ailan kuen lialuan ape pakati atuhi gol. Lato 
uke brons pot tenen tuah ape lui haxunu tanomi tutuhi kuku ien. 
Teik maia ti hakea hani he aweing lato saxeteni hani tone 
hakeaian ani gol he tesol kuku. 

37 

Tanomiai tehu lohe kakain tuah ti Haeu 
1 Muhin Besalel aile tehu bokis ani pata tenen ailan kuen lialuan, 
weluan 112.5 cm, tiaun ma xawaian 67.5 cm. 2 Papan ti melal ma 
leilon i pakati hatehu gol tenen pate i kamakam. Papan ti melal i 
pakati kalini ulea telil gol. 3 I aile hinalowau wawan tenen 
mahulihulin ani gol ape kongini hani hahinalosumun hahitake 
tehu bokis. 4 I uke pata tenen ailan kuen lialuan, i aile hawelu 
hamahulihuli huaik pata ape pakati atuhi hatehu gol. 5 Huaik 
pata ien i nihini hani hinalowau wawan pape tehu bokis 
hahupaun waxi kauan. 

6 Matan i aile hatehu ani gol tenen pate i kamakam. Weluan 
112.5 cm a manahan 67.5 cm. Tesol ien tone hawasiai kake 

manihuh ti kolakol ka Haeu oxoxi teka seilon ti kawatan ti lialui 
woulaha. 7 I tui tanomi hua engel Kerubim ani gol he mate tehu 
bokis tumun hahupaun. 8 Hua Kerubim ien i tanomi ani gol teteik 
ukeke tanomiai mate tehu bokis. 9 Hua Kerubim matalalu he 
pahopah ape lalu pax lakua a paulalu i kakalauhi tehu bokis. 

Tanomiai tehu sau tone bret haniai Haeu 
10 Muhin Besalel ma teka hualian tanomi ulea tehu sau ani pata 
tenen ailan kuen lialuan. Weluan 90 cm, manahan 45 cm ma 
xawaian 67.5 cm. 11 Tehu sau ien lato pakati hatehu gol tenen 
pate i kamakam. Ngixin lato pakati kalini ulea telil gol. 12 Pape 
tehu sau lato hana kalini ulea patahan hawaxoan ani pata, 
manahan 7.5 cm ape pakati atuhi hatehu gol. 13 Lato aile 
hinalowau wawan tenen mahulihulin ani gol ape kongini hani 
hahinalosumun kapi kukui tehu sau. 14 Tesol wawan ien lato 
kongini hani pape tehu sau nihiniai pata ti kauan. 15 Pata ti kauan 
lato uke pata tenen ailan kuen lialuan ape pakati atuhi hatehu 
gol. 16 Muhin lato uke gol tenen pate i kamakam ape aile tanomi 
pelet ma kap hetekie peti waen ma kapi ti tihiai waen ti haniai 
Haeu. 

Tanomiai tehu tutuhi lul 
17 Besalel ma teka hualian uke gol tenen pate i kamakam ape tui 

tanomi ulea tehu tutuhi lul. I patan teawe ape i ngaxoi hani 
tepanim tengax. Patul tetan tepanim huohu tone peti wel. 
Hasoliai paxaian lato tui tanomi palawa tenen i tuhuawen. 
18 Tesol ngaxon ien tolungax papan tepaun ape tolungax liai 
tepaun. 19 Tengax tengax ti lato tui tanomian toluik palawa 
tenen i tuhuawen. 20 A teik patan hinaloik palawa tenen masin 
ien. 21 Lawe tesol ti ngaxon xutunga, tin lato tui tanomi teik 
palawa hanowi ien. 22 Tesol ngaxon ma palawa ien lato tui 
tanomi he teteik gol ukeke tanomiai tea pate tehu tutuhi lul. 

23 Muhin lato aile tepanim huohu tone peti wel ape hana hani 
tesol tonan patul he tehu tutuhi lul. Tesol axahe tone peti wel 
ma teik lapilap ti kotiai wik lato uke gol tenen pate i kamakam. 
24 Lato uke 35 kilo gol tenen pate i kamakam ti tanomiai tehu 
tutuhi lul hetekie waliko liai ti tuaun. 

Tanomiai tehu tone luiai sanda 
25 Muhin Besalel ma teka hualian aile tanomi tehu tone luiai 
waliko haniai Haeu ani pata tenen ailan kuen lialuan. I ti luiai 
sanda tenen poun pate solian kuen pehoan. Welui papan 
hahinalopaun tekewe 46cm ape xawaian 92cm. Hahinalosumun 
lato tanomi hasea hinaloik i tulini hanile patul. 26 Lato pakati 
atuhi teke patul hetekie hinaloik tumun i seasea ma papan gol 
tenen pate i kamakam. Lato pakati kalini ulea telil gol teke ngixin 

patul. 27 Lato aile hinalowau wawan mahulihulin ani gol ape 
kongini hani papan hahupaun, hahitake telil gol kakalini ngixin ti 
nihiniai pata kauan. 28 Lato aile huaik kauan ani pata tenen ailan 
kuen lialuan ape tin pakati atuhi gol. 

29 Muhin lato aile wel ahuiai seilon ma waliko ti ailei puasain 
tuah ma sanda tenen poun pate solian. Lato aile usiusi anesoi tel 
i seilon wanen ti tesol waliko ien. 

38 

Tanomiai tehu tone luiai manihuh hani Haeu 
1 Muhin Besalel ma teka hualian uke pata tenen ailan kuen 
lialuan ape aile tone manihuh ti lui haniai Haeu, welui papan 
hahinalopaun tekewe 2.3 m ape xawaian 1.4 m. 2 Hahinalosumun 
lato tanomi hasea hinaloik i tulini hanile patul ape pakati atuhi 
hatehu brons pot tenen tuah. 3 Lato aile ngah baket ti lohiai 
palong hetekie sapol ma kapi ti peti kan ma wel, pok ti hulo ahui 
xixioi manihuh ma salek ti tone nawal. Hatesol waliko ien lato 
uke brons. 4 Lato aile ngah hang ma hinalowau wawan tenen 
mahulihulin ape kongini hani papan hahinalosumun. Tin lato uke 
brons. 5 Teik hang ien lato nihini hani patalal leili tehu tone luiai 
manihuh. 6 Lato uke pata tenen ailan kuen lialuan ape aile huaik 
pata ti kaui tehu tone luiai manihuh. Lato pakati atuhi hatehu 

brons. 7 Lato nihini huaik pata ien hani hinalowau wawan pape 
tehu tone luiai manihuh. Pape tehu tone luiai manihuh lato 
hamaelu. 

Tanomiai tehu kapi ti nuhinuh 
8 Muhin tesol hehin lato pupuas mate aweingi tehu ing sosoxope 
tuah ti Haeu hani lato waliko ti paxaiai hosai seilon laha uke 
brons tenen pate i kamakam. Besalel ma teka hualian lui haxunu 
ape tanomi tehu kapi lalap ti nuhinuh hetekie tehu tutuhan. 

Tanomiai titieh ti kakalini tehu ing sosoxope tuah ti Haeu 
9 Tehu ing sosoxope tuah ti Haeu lato tiehi kalini maia tenen pate 
solian. Papan tepaun sai haiup weluan 46 m. 10 Lato aile 20 kuku 
hetekie 20 tutuhan ani brons ape tan tone hakeai maia ani silva 
he tumun. Tesol maia lato hakea hani he kuku ien. 11 Tepaun sai 
tola tin lato aile ukek ien, weluan tin 46 m. 

12 Welui maia ti papan tepaun sai ahang 23 m. Huopanim kuku 
tutu he tutuhan hakeai maia ien. 13 Papan tepaun mate ing 
pahoiwa sai angiha tin 23 m. 14 Aweing ti sohoin papan tepaun 
angiha patalal. Maia ti papan sai tepaun manau weluan 6.9 m. 
Toluhu kuku tutu he tutuhan hakeaian. 15 Maia ti papan sai 
tepaun kalamau weluan 6.9 m. Tin toluhu kuku tutu he tutuhan 
hakeaian. 16 Hatesol maia ti lato uke tiehi kaliniai tehu ing 

sosoxope tuah, ailean paxaian pate solian. 17 Hatesol kuku ti 
kakalini tehu ing sosoxope tuah ti Haeu patahian hatesol ani 
silva. Tehu tehu hina tone hakeai maia ani silva a tutuhan ani 
brons. 

18 Maia ti aweing weluan 9.2 m a manahan 2.3 m, masin maia ti 
lato uke tiehi kaliniai tehu ing sosoxope tuah. Lato uke ailean 
teret tenen pate solian wexoan axaxawan, kakan ma kakai ati 
polun. Lato sawiti wexoi hasolia paxaian. 19 Hinalo kuku tutu he 
tutuhan ani brons hakeaian. Patahian hatesol ani silva. Tehu 
tehu hina tone hakeai maia ani silva. 

20 Hatesol kokongin ti hapatai tal haxoi tehu ing sosoxope ma 
titieh ti melal tin ani brons. 

Mongohe hat tuah ti teka Israel uke ailei tehu ing sosoxope 
tuah 

21 Mongohe hat tuah ti lato uke ailei tehu ing sosoxope ti Haeu 
teka kahi nati Livai wexe hatapo hanowi ti Moses kakak. Ape 
Itamar nati Aron tel masiwi ti hukuminiai Haeu ma seilon tai 
kongini hatapo. 22 Besalel tel nati Uri kahi nati Hur ti tehu nenex 
ti Juda, i aile usi hatapo waliko ti Iahue hohone Moses. 
23 Hualian Oholiap tel nati Ahisamak ti tehu nenex ti Dan. I pate 
aneso aile tanomiai soxi ani pata, hat tuah ma maia hetekie 
namil ti hinonoi tanomian. 

24 Kawate hatesol gol ti teka Israel kau apuhiniwa ti hahuna 
hatapoi lawe waliko ti tehu ing sosoxope tuah se 994 kilo, usiwa 
ti laha kokolongeni. 

25 Hatesol silva kawatan sai 3,400 kilo. 26 Silva ien hahaniai 
hatesol wawan ti lato towi taen ti laha tai kongini axalato lokon 
taun ti wexei mongohe seilon. Tel tel towi sai 6 gram silva. 
Mongohulato 603,550 teka ahangulato meiwen 20 haniwa patul. 
27 Tesol 100 tutuhi kukui saxeing ma kuku ti hakeai maia leili 
tehu ing sosoxope tuah ti Haeu kawate silva ti lato uke ailean 
3,400 kilo sai 34 kilo ti tehu tehu. 28 Tesol 20.2 kilo silva lato uke 
ti pakati atuhiai patahiai kuku ti kakalini tehu ing sosoxope tuah 
hetekie ailei tone hakeai maia. 

29 Kawate brons hatesol ti teka Israel hahani Haeu ti ailei teik 
puasain ien 2,407 kilo. 30 Lato uke brons ien ailei tutuhi kuku ti 
aweingi tehu ing sosoxope tuah, tehu tone luiai manihuh ma teik 
hang hetekie lawe waliko ti kane ien. 31 Tin lato uke ti ailei tutuhi 
kuku ti hakeai maia kakalini tehu ing sosoxope tuah ma tutuhi 
kuku ti hakeai maia ti aweingi titieh ti melal hetekie hatesol 
kokongin ti hapatai tal haxoi tehu ing sosoxope ma titieh ien. 

39 

Sose teka hukuminiai Haeu ma seilon 

1 Teka pate aneso sawitiai maia uke teret tenen wexoan gol, 
axaxawan, kakai ati polun ma kakan ape sawiti sose Aron ti na i 
hana taun ti ailei puase tel masiwi ti hukuminiai Haeu ma seilon 
leili tehu ing sosoxope tuah ti Haeu. Lato aile usi ti Iahue 
kaakane Moses. 

Ailei teik efot 
2 Besalel ma teka hualian aile teik efot ani maia tenen pate solian 
ape sawiti wexoi teret tenen gol, axaxawan, kakan ma kakai ati 
polun. 3 Lato tui hamaelu hawane gol ape koti haomi hawelu 
hanowi teret ape sawiti tuai tesol teret axaxawan, kakai ati 
polun ma kakan he maia. 

4 Teik efot ien i uke huaik, tepaun matan tepaun tehiton. Xinoti 
konginian onote wahen. 5 Teik tah lato uke maia ma teret tin 
tetenen hasoliai paxaian ape sawiti pakateni hani mate teik efot 
masin ti Iahue kaakane Moses. 6 Lato waxi huohu oniks, pot 
tenen tuah, ape tai tanomi axe tesol huopanim hua nati Jekop. 
Huohu pot ien lato atuhi kalini ngixin gol. 7 Lato pakati lalu hani 
he teik efot onote tone wahen ti hanamenaiam ka Aron tu 
kikilami teka seilon ti Israel. Aile ape ti i tau kakau axalato he 
wahen, lawe i hanamena ka Haeu namiloi ukek lato seilon tuah 
tetan. Lato aile usi hawane ti Iahue kaakane Moses. 

Ailei teik maia hina lohiloh 

8 Muhin lato sawiti tanomi teik maia hina lohiloh ti hana hani 
patanawe Aron. Lato uke maia tenen pate solian ape sawiti 
wexoi teret tenen gol, axaxawan, kakan ma kakai ati polun. 
9 Lato uke maia teikawe ape kopi hatano lohiloh, weluan ma 
manahan tekewe 22.5 cm. 10 Lato pakati hat tenen tuah uke 
hinaloke hani he teik maia hina lohiloh. Teke patul lato hana 
karnelian wexoan kakan, topas ma beril. 11 Teke usian lato hana 
turkuois, sapaia ma emerald. 12 Teke liai lato hana jasint, agate 
ma ametist. 13 Ape teke tapeinan lato hana krisolit, oniks ma 
jaspa. Hat tehu tehu ngixin lato pakati kakalini gol. 14 Lato tai 
tanomi axe huopanim hua nati Jekop, tel tel he hat tehu tehu. 
Lato tu kikilami huopanim huohu nenex ti Israel. 

15 Lato hulo huok tal ani gol tenen pate i kamakam ape kongini 
teik maia hina lohiloh hani he teik efot. 16 Lato aile huowau 
wawan mahulihulin ani gol ape kongini hani patul hahusumun ti 
teik maia hina lohiloh. 17 Lato kongini tumi huok tal ani gol hani 
he huowau wawan ien. 18 Ape tumun liai tesimun, lato kongini 
hani he huaik kokongin ani gol he teik efot onote tone wahen. 
19 Lato aile huowau wawan ani gol ape kongini hani tumun 
hahusumun hahitake teik maia hina lohiloh pahoiwa teik efot. 
20 Lato aile ulea huowau wawan ani gol ape kongini hani he teik 
efot sai matan, patul teik ti tesol sawiti papakateni teik tah hani 

he teik efot itan onote wahen. 21 Lato uke huok tal axaxawan ape 
xinoti huowau wawan itan he teik maia hina lohiloh. Lato kongini 
hani huowau wawan he teik efot lehe teik maia hina lohiloh i kum 
naxia ape i hamalum teke patul ti teik tah. 

Ailei waliko liai ti sose teka hukuminiai Haeu ma seilon 
22 Muhin lato uke maia teikawe hatuan ani teret axaxawan ape 
sawiti tehu puxux weluwelun ti Aron puxui hahitake teik efot. 
23 Lato tan wawan nihiniai patun ape sawiti patahi ngixi wawan 
lehe i kum lexa. 24 Lato uke teret axaxawan, kakai ati polun ma 
kakan ape talini tanomi huai pata tenen i tu kikilami soliai tone 
seilon. 25 Huai pata ien hetekie belo tenen kokol ani gol lato 
hakea hani itan ngixi tehu puxux weluwelun. 26 Huai pata ma 
tesol belo kokol ien lato to he sosolat kakalini ngixi tehu puxux. 
Tehu puxux ien, liai Aron puxui ti na i aile puase Haeu, masin ti 
Iahue kaakane Moses. 

27 Lato uke maia tenen pate solian ape sawiti puxux weluwelun 
hina wexoan ti Aron ma tesol natun wawan. 28 Teik atuhiai pati 
Aron ma tesol atuhiai pati natun pamu kolean hetekie 
kolawaulato tin lato uke ailean maia tenen pate solian. 29 Lato 
aile hetekie teik tah ape wexoi hasoliai paxaian ani teret tenen 
axaxawan, kakai ati polun ma kakan, usiwa ti Iahue kaakane 
Moses. 

30 Muhin lato uke gol tenen pate i kamakam ape aile hamaelu 
hamanaha teik tone kawe Aron. Lato tai tanomi hani ien teik 
kakain ukek, ‘Kilami hahani Iahue.’ 31 Lato uke tok tal axaxawan 
ape xinoti kongini teik gol ien hani he teik atuhiai patun ani 
maia, usiwa ti Iahue kaakane Moses. 

Tinami hatapoi lawe waliko 
32 Ape se tataen ien lawe waliko ti tehu ing sosoxope tuah ti 
Haeu tinama hawane. Teka Israel aile usi hapoponowi waliko ti 
Iahue kaakane Moses. 33-35 Ape hatesol waliko lato kau hani 
Moses: 
 
tehu ing sosoxope tuah ti Haeu hetekie hinaloke atuhian, 

hatesol kokongin, saxeingan, patahan, kuku ma tutuhan. 
Tin tehu lohe kakain tuah ti Haeu, pata kauan, 
maia ti aketi tiehian ma teik matan, tetesol tone hawasiai kake 

manihuh ti kolakol ka Haeu oxoxi seilon ti kawatan ti lialui 
woulaha. 

36 Tin tehu sau hetekie bret ti haniai Iahue ma lawe waliko ti 
ien. 

37 Tin tehu tutuhi lul hetekie tepanim huohu tone peti wel ma 
wel ani oliv ti kamakama hetekie hatesol waliko kapi tehu 
tutuhi lul. 

38 Tin tehu tone luiai sanda ani gol, 
wel ti ahuiai seilon ma waliko ti ailei puasain tuah, 
sanda tenen poun pate solian 
ma teik maia ti hakea hani aweingi tehu ing sosoxope tuah. 
39 Tin tehu tone luiai manihuh ani brons 
hetekie pata kauan ma teik hang ani brons, 
tehu kapi ti nuhinuh hetekie tutuhan ma hatesol waliko ti ien. 
40 Tin hatesol maia tiehi kaliniai tehu ing sosoxope tuah ti Haeu 
hetekie kuku ma tutuhan, 
teik maia ti aweingan, 
hatesol kokongin ti hapatai tal haxoi tehu ing sosoxope tuah ma 

titieh ti melal 
ma lawe waliko lato hapuasa ti ailei saun ti lotuiai Haeu. 
41 Tin hatesol soliai sose Aron ma tesol natun, masiwi ti 

hukuminiai Haeu ma seilon, lato hana ti ailei puasalato leili 
tehu ing sosoxope tuah ti Haeu. 

 
42 Salan, teka Israel aile usi hatesol waliko ti Iahue kaakane 

Moses. 43 Muhin Moses paxai kalisi hatapo lawe waliko. Ti i 
paxaiwa ka se masin wanen ti Iahue kakak, i lotu kamei i ti aile 
hasolia hani lato. 

40 

Hatuhiai tehu ing sosoxope tuah ti Haeu 
1 Muhin Iahue kakane Moses ukek, 2 “Amuto hatuhiwa tehu ing 
sosoxope tuah tetak tetehu ngain tumi pangapang Abip ti hutuiai 
ahang. 3 Hanawa tehu lohe kakain tuah tetak hani leili tesol tuah 
tapein ape hakeawa teik maia tiehian. 4 Kau hana hetekiewa tehu 
sau tone bret ti haniak ma lawe waliko ti ien hetekie tehu tutuhi 
lul ape patul tetan hanawa tesol tone peti wel. Hana haniwa 
tesol pate tuah tetak. 

5 “Tehu tone luiai sanda ani gol hana haniwa onote tehu lohe 
kakain tuah tetak pape teik maia tiehian sai liai tepaun. Ape 
hakeawa teik maia hani he aweingi tehu ing sosoxope tuah tetak. 
6 Tehu tone luiai manihuh ti haniak hatuhi haniwa onote mate 
aweingi tehu ing sosoxope tuah tetak. 7 Tehu kapi ti nuhinuh 
hatuhi haniwa wasole tehu tone luiai manihuh ma puli aweingi 
tehu ing sosoxope tuah tetak ape tihi hapetiwa kan. 8 Muhin 
hatuhi kaliniwa titieh ti melal ti tehu ing sosoxope tuah tetak ape 
hakeawa maia hani he aweingi titieh. 

9 “Kewa wel ape ahui haniwa tehu ing sosoxope ma lawe waliko 
ti leilon ti ailei puasain tuah tetak. Taen ien i se ape tuah wanen. 
10 Kewa wel ape ahui uleawa tehu tone luiai manihuh ti haniak 
ma lawe waliko ti tuaun lehe i sohot tuah tapein. 11 Muhin tehu 
kapi ti nuhinuh ma tutuhan tin aile kewak ien. 

12 “Waxiwa Aron ma tesol natun hani puli aweingi tehu ing 
sosoxope tuah tetak ape kikanomi nuhiwa lato. 13 Hana hatapo 
haniwa Aron soson ti ailei puasain tuah tetak ape ahuiwa i wel ti 
kikilam ka i se masiwi ti hukuminiak ma seilon. 14 Waxiwa tesol 
natun ape puxuiwa lato puxux weluwelun tenen hina wexoan. 
15 Taen ien ahuiwa lato wel hanowi tel tamalato lehe tin lato to 
masiwi ti hukuminiak ma seilon. Tehu ahualato wel ien se kikilam 
ka masiwi ti hukuminiak ma seilon i ahuma mewenae tehu 
nakuan ti Aron tamus hani teka imuh ti tehu nenex ien.” 

16 Moses aile usi hatapo lawe waliko ti Iahue hohone i. 17 Aile 
ape tehu ing sosoxope tuah ti Haeu lato hatuhi tehu ngain ti 
tumi pangapang Abip muhi ahang tehu ti lato saliliwa Igip. 
18 Hahitake nenein ti Moses lato hatuhi taneni tutuhi kuku, lato 
lauti taneni saxeing teik teik hetekie patahan ape nihini kukuaun 
hani he tutuhan. 19 Lato atuhi hongini tehu ing sosoxope tuah 
maia ape hana ulea toluke atuhan patul masin ti Iahue hohone 
Moses. 

20 Moses waxi huaik pot Haeu tatai nauna tetan ape lohi hani 
tehu lohe kakain tuah ti Haeu. Muhin i nihini huaik pata kauan 
ape hana atuhi matan, tetesol tone hawasiai kake manihuh ti 
kolakol ka Haeu oxoxi teka seilon ti kawatan ti lialui woulaha. 
21 Lato kau hana tehu lohe kakain tuah ti Haeu hani leili tehu ing 

sosoxope tesol tuah tapein ape hakea maia ti tiehian lehe laha 
kum ningahi, masin ti Iahue hohone Moses. 

22 Lato kau ulea tehu sau tone bret ti haniai Haeu ape hana hani 
tesol pate tuah papan sai tola. 23 Moses hana bret ti haniai Haeu 
kolakol ka Haeu lawe ien, masin ti Iahue hohone i. 

24 Tin lato hatuhi tehu tutuhi lul hani tesol pate tuah ti Haeu 
papan sai haiup onote tehu sau. 25 Muhin Moses hakama lul ti he 
tutuhan kolakol ka Haeu ien, masin ti Iahue hohone i. 26 Lato 
hatuhi hetekie tehu tone luiai sanda ani gol hani tesol pate tuah 
mate teik maia seselai tesol tuah tapein ti Haeu. 27 Patul tetan 
lato lui sanda tenen poun pate solian kuen pehoan, masin ti 
Iahue hohone Moses. 

28 Ape i hakea maia hani he aweingi tehu ing sosoxope tuah ti 
Haeu. 29 Xohixohin ien lato hatuhi tehu tone luiai manihuh ape 
telei lui hani Iahue hetekie palawa ti hina wel, masin ti Iahue 
hohone Moses. 

30 Lato hatuhi tehu kapi ti nuhinuh hani wasole tehu ing 
sosoxope tuah ma tehu tone luiai manihuh ti nuhi hauniai teka 
masiwi ti hukuminiai Haeu ma seilon. 31 Moses, Aron ma tesol 
natun uke kan ti ien nuhiai min ma aelato. 32 Tapai na lato nahih 
hani kapi tehu tone luiai manihuh ma soh hani tehu ing sosoxope 
tuah ti Haeu, lato nuhi haunimu lato, masin ti Iahue hohone 

Moses. 
33 Imuh lato hakea maia hani he kuku ti i kakalini tehu ing 

sosoxope tuah ma tehu tone luiai manihuh. Muhin lato hakea 
maia hani he aweingi titieh. Taen ien lato tili hatapo puasain. 

Haeu lawe kapi teka Israel 
34 Hahutuia hawane teik kilakilai maun luaini to hani patul ti 

tehu ing sosoxope tuah ti Haeu ape lalape kui pohen i atuhi ien 
hatehu. 35 Aile ape taun ien Moses kum pon na i soh hani tehu ing 
sosoxope tuah ti Haeu. 

36 Tapai na teik maun lauta naxia, teka Israel lua ulea usian. 
37 Tuahe na teik maun to hamalum, tin lato to hamalum tesol lato 
toto. 38 Tapai lawe luai teka Israel Iahue kapi lato. Na ngain lato 
ningahi teik kilakilai maun tetan a na ipong lato ningahi xekei ah 
leili teik maun. 


